
			ആമുഖം

			1498 ൽ വാസ്കോഡ ഗാമ കാപ്പാട് കപ്പലിറങ്ങിയതോടെയാണ് മലബാറിൽ യൂറോപ്യൻ അധിനിവേശം ആരംഭിച്ചത്. അന്ന് തുടങ്ങിയ സാമ്രാജ്യത്വവിരുദ്ധ പോരാട്ടത്തിന്റെ മുൻനിരയിൽ മലബാറിലെ മുസ്‌ലിംസമൂഹം ഉണ്ടായിരുന്നു. ഒരു നൂറ്റാണ്ടു നീണ്ടുനിന്ന പോർച്ചുഗീസ് വിരുദ്ധ പോരാട്ടത്തിന് സാമൂതിരിയുടെ സൈന്യത്തിന് ശക്തിപകർന്നത് കുഞ്ഞാലിമരക്കാർമാരുടെ നേതൃത്വത്തിലുള്ള മുസ്‌ലിം നാവിക സേനയായിരുന്നു. മലബാറിലെ സാമ്രാജ്യത്വ വിരുദ്ധതക്ക് ഊർജ്ജം പകരുന്നതിനും ദിശ നിർണയിക്കുന്നതിലും ഇസ്‌ലാമിക പണ്ഡിതന്മാരുടെ ഖുതുബകളും ഫത്വകളും യുദ്ധകാവ്യങ്ങളും പടപ്പാട്ടുകളും ചരിത്രരചനകളും നിർണായക പങ്കുവഹിച്ചിട്ടുണ്ട്.

			കുഞ്ഞാലി മരക്കാർ നാലാമന്റെ രക്തസാക്ഷിത്വത്തോടെയാണ് പോർച്ചുഗീസുകാർക്കെതിരെയുള്ള യുദ്ധങ്ങൾക്ക് ശക്തിക്ഷയം സംഭവിക്കുന്നത്. അതോടെ സാമൂതിരിയുടെ ഭരണാവകാശങ്ങൾക്കൊപ്പം മുസ്‌ലിം കച്ചവടക്കാരുടെ വ്യാപാരത്തിനും വലിയ തടസ്സങ്ങൾ നേരിട്ടു. മലബാറിലെ തീരപ്രദേശത്തെ സമ്പന്ന വ്യാപാരികളായിരുന്ന മുസ്‌ലിം സമുദായത്തിലെ ഒരു വിഭാഗം ഉൾപ്രദേശങ്ങളിലേക്ക് താമസം മാറ്റുന്നത് ഈ സന്ദർഭം മുതലാണ്. ഇങ്ങനെ കുടിയേറിയവർ മലബാറിലെ സാമൂഹിക ജീവിതത്തിൽ നൂറ്റാണ്ടുകളായി നിലനിന്നിരുന്ന ജന്മി-കുടിയാൻ വ്യവസ്ഥയുടെ ഭാഗമാവുകയും കർഷകരായ പുതിയ മാപ്പിള സമൂഹം ഉൾപ്രദേശങ്ങളിൽ ഉടലെടുക്കുകയും ചെയ്തു. ഇവിടെയുണ്ടായിരുന്ന കീഴാളവിഭാഗങ്ങൾ പണ്ടുമുതലേ ഈ ഫ്യൂഡൽ വ്യവസ്ഥയുടെ ഭാഗമായി അടിമജീവിതം നയിക്കുന്നവരായിരുന്നു. ഇസ്‌ലാമിക വിശ്വാസം നൽകുന്ന സ്വാതന്ത്ര്യബോധവും വിമോചന ഊർജ്ജവും പുതുതായി രൂപപ്പെട്ട മാപ്പിള കർഷകരെ ജന്മിത്വ വ്യവസ്ഥയുടെ അനീതിക്കെതിരെ പലപ്പോഴും പോരാട്ട സജ്ജരാക്കി. അങ്ങനെയാണ് വിശ്വാസാചാരങ്ങളുടെ പിൻബലത്താൽ നൂറ്റാണ്ടുകളുടെ പാരമ്പര്യമുള്ള ജന്മിവ്യവസ്ഥ ആദ്യമായി മലബാറിൽ ചോദ്യം ചെയ്യപ്പെടുന്നത്. ഇതിനിടയിൽ ഇടക്കാലത്ത് ടിപ്പുസുൽത്താന്റെ മലബാറിലെ ഭരണം ഫ്യൂഡൽവ്യവസ്ഥക്ക് പരിക്കേൽപ്പിക്കുകയും മാപ്പിളമാരുൾപ്പെടെയുള്ള കീഴാള കർഷകർക്ക് ഭൂവുടമാവകാശത്തെക്കുറിച്ചും സാമൂഹിക ജീവിതത്തെപ്പറ്റിയും പുതിയ സ്വപ്നങ്ങളും ഭാവനകളും നൽകുകയും ചെയ്തു. സുൽത്താനെ പരാജയപ്പെടുത്തി ബ്രിട്ടീഷുകാർ മലബാറിൽ ഭരണം ഏറ്റെടുത്തതോടെ ഫ്യൂഡൽ വ്യവസ്ഥ കൂടുതൽ ക്രൂരതയോടെ വീണ്ടും പ്രാബല്യത്തിൽ വന്നു. അതോടെ ജന്മിത്വ അനീതിക്കൊപ്പം ബ്രിട്ടീഷ് ആധിപത്യത്തിനെതിരെയും മലബാർ മുസ്‌ലിംകൾക്ക് പോരാടേണ്ടി വന്നു. മലബാറിലെ കീഴാള ഹിന്ദു വിഭാഗത്തിലെ പലരും ജന്മി- സാമ്രാജ്യത്വവിരുദ്ധ സമരങ്ങളിൽ മാപ്പിളമാർക്കൊപ്പം പങ്കുചേർന്നു.

			ഇന്ത്യയിലെ ദേശീയ സ്വാതന്ത്ര്യ പ്രസ്ഥാനവും അതിന്റെ സഹകരണത്താൽ ശക്തിപ്രാപിച്ച ഖിലാഫത്ത് മൂവ്മെന്റും ജന്മി കൂടിയാൻ പ്രശ്നങ്ങളും ബ്രിട്ടിഷ് വിരുദ്ധ പ്രചാരണങ്ങളും ഏറ്റെടുത്തതോടെ മലബാറിലെ സമരങ്ങൾ പിന്നീട് ഈ പ്രസ്ഥാനങ്ങൾക്ക് കീഴിലായി. ദേശീയ സ്വാതന്ത്ര്യ പ്രസ്ഥാനത്തിന്റെ ആഹ്വാനം ഉൾക്കൊണ്ടാരംഭിച്ച ഇത്തരം സ്വാതന്ത്ര്യ സമരങ്ങളുടെ തുടർച്ചയിലാണ് 1921 ലെ സായുധ സ്വാതന്ത്ര്യ സമര പോരാട്ടം മലബാറിൽ സംഭവിക്കുന്നത്.

			1857- ലെ ഒന്നാം സ്വാതന്ത്ര്യ സമരത്തിനുശേഷം ഇന്ത്യ സാക്ഷ്യംവഹിച്ച ഏറ്റവും വലിയ ജനകീയ സ്വാതന്ത്ര്യസമരമാണ് 1921ൽ മലബാറിൽ നടന്നത്. ഒരു നൂറ്റാണ്ടു നീണ്ടുനിന്ന പോർച്ചുഗീസ് അധിനിവേശ വിരുദ്ധ പോരാട്ടങ്ങളുടെ തുടർച്ചയാണിത്. 1498 മുതൽ പറങ്കികൾക്കെതിരെയും പിന്നീട് 1921 വരെ ബ്രിട്ടീഷ്കാർക്കെതിരെയും മലബാറിൽ നടന്ന അധിനിവേശവിരുദ്ധ പോരാട്ടങ്ങളും അതിന്റെ പ്രചോദനങ്ങളുമാണ് ഈ പുസ്തകത്തിന്റെ മുഖ്യ ഉള്ളടക്കം.1921 ലെ മലബാർ സ്വാതന്ത്ര്യസമരവും  പോർച്ചുഗീസ് അധിനിവേശ വിരുദ്ധ പോരാട്ടങ്ങളും രേഖപ്പെടുത്തുന്ന നിരവധി പുസ്തകങ്ങൾ മലയാളത്തിൽ ലഭ്യമാണ്. 1921 ന്റെ നൂറാം വാർഷികത്തിൽ ഈ ചരിത്രമെല്ലാം സംഗ്രഹിച്ച് അമ്പത് പേജിലൊതുക്കി ഒറ്റയിരിപ്പിന് വായിക്കാവുന്നവിധം ലളിതമായി പരിചയപ്പെടുത്തുക എന്ന ലക്ഷ്യത്തിലാണ് ഈ പുസ്തകം തയ്യാറാക്കിയത്. ഇതൊരു അകാദമിക് ഗ്രന്ഥമല്ല. എങ്കിലും റഫറൻസുകൾ പരതി അബദ്ധങ്ങൾ സംഭവിക്കാതിരിക്കാൻ ശ്രദ്ധിച്ചിട്ടുണ്ട്. ചരിത്രമെന്നത് തീയതികൾക്കും സംഖ്യകൾക്കും പ്രാധാന്യമുള്ളതും അവയിലടക്കം വിവിധ അഭിപ്രായങ്ങളുള്ളതുമായതിനാൽ വീഴ്ചകൾ സംഭവിച്ചിരിക്കാം. അവ വായനക്കാർക്ക് ചൂണ്ടിക്കാണിക്കാവുന്നതാണ്. 

			മലബാറിലെ ആറു ജില്ലകൾ കേരളപ്പിറവി മുതൽ നേരിടുന്ന വികസന വിവേചനങ്ങളുടെ വർത്തമാനങ്ങളാണ് പുസ്തകത്തിന്റെ മുഖ്യമായ മറ്റൊരു ഉള്ളടക്കം. മലബാർ നേരിടുന്ന വിദ്യാഭ്യാസ വിവേചനമാണ് ഈ ഭാഗത്ത് പരിശോധിക്കപ്പെടുന്നത്.

			മലബാറിലെ മുസ്‌ലിം വിദ്യാഭ്യാസ വളർച്ചയെയടക്കം സ്വാധീനിക്കുമായിരുന്ന സച്ചാർ പദ്ധതി കേരളത്തിൽ അട്ടിമറിക്കപ്പെട്ടതിന്റെ ചരിത്രവും സന്ദർഭോചിതം എന്നുതോന്നിയതിനാൽ ഈ ഭാഗത്ത് രേഖപ്പെടുത്തിയിട്ടുണ്ട്. മലപ്പുറം ജില്ല അതിന്റെ രൂപീകരണം മുതൽ നേരിട്ട വർഗീയ ആരോപണങ്ങളും അര നൂറ്റാണ്ട് പിന്നിട്ട ജില്ലയുടെ വികസന വർത്തമാനങ്ങളും പുസ്തകത്തിൽ ഉൾപ്പെടുത്തിയിട്ടുണ്ട്. വിവിധ സന്ദർഭങ്ങളിൽ ഈ വിഷയത്തിൽ എഴുതിയ ലേഖനങ്ങൾ ചേർത്തുവെക്കുകയാണ് പുസ്തകത്തിന്റെ രണ്ടാം പകുതിയിൽ ചെയ്തിട്ടുള്ളത്.

			മലബാറിലെ പോരാട്ട ചരിത്രത്തിനൊപ്പം ഭരണകൂടങ്ങളോട് ഇനിയും പോരാടി പരിഹരിക്കേണ്ട വിവേചനങ്ങളുടെ വർത്തമാനങ്ങളും ബോധപൂർവ്വം തന്നെയാണ് ഈ പുസ്തകത്തിൽ ഉൾച്ചേർത്തത്. ചരിത്രത്തിലെ അനീതികൾക്കെതിരെ നടന്ന പോരാട്ടങ്ങൾ വർത്തമാനത്തിൽ തുടരുന്ന അനീതിക്കെതിരെയുള്ള സമരങ്ങൾക്കും ഊർജ്ജമാവേണ്ടതുണ്ട്. പുസ്തക  പ്രസാധനം  ഏറ്റെടുത്ത സോളിഡാരിറ്റി യൂത്ത്മൂവ്മെന്റ് മലപ്പുറം ജില്ലാകമ്മിറ്റിയോട് കടപ്പാട് രേഖപ്പെടുത്തുന്നു. പുസ്തകത്തിന്റെ ഉള്ളടക്കം പരിശോധിച്ച് ആവശ്യമായ നിർദേശങ്ങൾ നൽകിയ എ.ടി. യൂസുഫ് അലി പാണ്ടിക്കാട്, സമീൽ ഇല്ലിക്കൽ, മലബാറിലെ വിദ്യാഭ്യാസവുമായി ബന്ധപ്പെട്ട കണക്കുകൾ കൃത്യപ്പെടുത്തി നൽകിയ ഡോ.പി.വി.മുഹമ്മദ് കുട്ടി, അജ്മൽ കെ.എൻ, ക്രിയേറ്റീവ് സപ്പോർട്ട് നൽകിയ മെഹദ് മഖ്ബൂൽ, ഫസൽ എടവനക്കാട്, ജലീൽ ഒതളൂർ എന്നിവരെയും, എപ്പോഴും കൂടെനിന്ന നല്ലപാതി ബുഷ്റയെയും നന്ദി പൂർവ്വം സ്മരിക്കുന്നു. മലബാറിലെ പോരാട്ടത്തിന്റെ ചരിത്രവും വിവേചനത്തിന്റെ വർത്തമാനങ്ങളും പങ്കുവെക്കുന്ന ഈ പുസ്തകം സവിനയം വായനക്കായി സമർപ്പിക്കുന്നു.

					1984 ജനുവരി 15 ന് മലപ്പുറം ജില്ലയിലെ മഞ്ചേരിക്കടുത്ത തൃപ്പനച്ചിയിൽ ജനനം. പിതാവ്: മുഹമ്മദ് തളിയാരിൽ. മാതാവ്: ഇത്തീരുമ്മ പൊത്തൻകോട്. ഭാര്യ: ബുഷ്റ എൻ.കെ. മക്കൾ: ബുഷൈർ മുന്ന, തബ്ഷീർ ബന്ന, ബിഷാറ ജന്ന. പ്രാഥമിക പഠനം: എ.യു.പി.എസ് തൃപ്പനച്ചി, സി.എച്ച്.എം.എച്ച്.എസ് പൂക്കളത്തൂർ, എം.ഇ.എസ് ഓർഫനേജ് മമ്പാട്. ഉപരിപഠനം: ശാന്തപുരം അൽജാമിഅ അൽ ഇസ്‌ലാമിയ്യയിൽ നിന്ന് ഇസ്‌ലാമിക് സ്റ്റഡീസിൽ ഡിഗ്രി ബിരുദവും പി. ജി  ബിരുദവും (1999-2007). കാലിക്കറ്റ് യൂനിവേഴ്സിറ്റിയുടെ അഫ്ദലുൽ ഉലമ കോഴ്സും പൂർത്തിയാക്കി.  2012 മുതൽ 2016 വരെ പ്രബോധനം വാരികയുടെ സഹപത്രാധിപരായിരുന്നു. 2016 മുതൽ വണ്ടൂർ എറിയാട്  എ.യു.പി. സ്കൂൾ അധ്യാപകനാണ്. 2021 - 22 പ്രവർത്തന കാലയളവിൽ സോളിഡാരിറ്റി യൂത്ത് മൂവ്മെന്റ് സംസ്ഥാന കമ്മറ്റി അംഗവും മലപ്പുറം ജില്ലാ വൈസ് പ്രസിഡന്റുമാണ്.

					ഗ്രന്ഥങ്ങൾ: മുന്നിൽ നടന്നവർ ജീവിതം പറയുന്നു, മുസ്‌ലിം സമുദായം ചില വേറിട്ട വർത്തമാനങ്ങൾ (അഭിമുഖങ്ങൾ), ഇസ്ഹാഖ് അലി മൗലവി ധിഷണയുടെ നക്ഷത്രത്തിളക്കം (എഡിറ്റർ).

			അവതാരിക

			1921ലെ മലബാർ സ്വാതന്ത്ര്യസമര പോരാട്ടങ്ങൾക്ക് ഒരു നൂറ്റാണ്ട് പൂർത്തിയായ സന്ദർഭമാണിത്. 1857 ലെ ഒന്നാം സ്വാതന്ത്ര്യസമരം കഴിഞ്ഞാൽ ഇന്ത്യയിൽ നടന്ന ഏറ്റവും വലിയ ബ്രിട്ടീഷ് വിരുദ്ധ പോരാട്ടമാണ് 1921 ൽ മലബാറിൽ നടന്നത്. ലോകത്തിന്റെ വിവിധ ഭാഗങ്ങളിൽ നടന്ന ചെറിയ പോരാട്ടങ്ങൾ പോലും സ്കൂളിലും കോളേജിലും വിശദമായി പഠിപ്പിക്കപ്പെടുമ്പോൾ സ്വന്തം നാട്ടിൽ നടന്ന മലബാർ സമരങ്ങളെക്കുറിച്ച് നേരിയ പരാമർശം മാത്രമാണ് നമ്മുടെ പാഠപുസ്തകങ്ങളിലുള്ളത്. അതിനാൽ തലമുറകൾ പരിചയപ്പെടുകയും പഠിക്കുകയും ചെയ്യേണ്ട സ്വന്തം നാടിന്റെ രക്തസാക്ഷികളെയും സമര പോരാട്ടങ്ങളെയും നമ്മൾ അറിയാതെ പോകുന്നു.

			1921 ന്റെ നൂറാം വാർഷികവേളയിൽ മലബാർസമരങ്ങളെ പരിചയപ്പെടുത്തുന്ന വ്യത്യസ്ത ജനകീയ പരിപാടികൾ വിവിധ കൂട്ടായ്മകളും സംഘടനകളും നടത്തുന്നുണ്ട്. ധാരാളം പഠനങ്ങളും പുസ്തകങ്ങളും ഈ വിഷയത്തിൽ ഇപ്പോൾ പുറത്തുവരുന്നുണ്ട്. ചരിത്രത്തോട് ഒരു തലമുറ ചെയ്യുന്ന നീതിയായി ഇതിനെ മനസ്സിലാക്കാം. സോളിഡാരിറ്റി യൂത്ത് മൂവ്മെന്റും ഇത്തരം പ്രവർത്തനങ്ങളുടെ ഭാഗമാണ്. പോർച്ചുഗീസ് ആധിപത്യകാലം മുതൽ 1921 വരെയുള്ള മലബാറിന്റെ സമരചരിത്രം ലളിതമായി പരിചയപ്പെടുത്തുകയാണ് ഈ പുസ്തകം.  

			പോരാട്ട ചരിത്രങ്ങൾക്കൊപ്പം മലബാറും മലപ്പുറം ജില്ലയും വർത്തമാനകാലത്ത് അഭിമുഖീകരിക്കുന്ന വികസനവിവേചനങ്ങളെ അടയാളപ്പെടുത്തുന്നൂവെന്നത് മറ്റ് രചനകളിൽ നിന്ന് ഈ പുസ്തകത്തിന്റെ സവിശേഷതയാണ്. മലബാറിനും മലപ്പുറത്തിനുമെതിരെ നിരന്തരം ഉയരുന്ന ഇസ്‌ലാമോ ഫോബിയയിലൂന്നിയ  ആരോപണങ്ങൾ പുസ്തകം വായനക്ക് വിധേയമാക്കുന്നുണ്ട്. അതിനാൽ ഒരേസമയം മലബാറിലെ ചരിത്രവും വർത്തമാനവും പഠിക്കാൻ ഈ പുസ്തകം ഒരു പ്രവേശികയായിരിക്കും.

			ഡോ.നിഷാദ് കുന്നക്കാവ്

			പ്രസിഡന്റ്, 

			സോളിഡാരിറ്റി യൂത്ത്മൂവ്മെന്റ് മലപ്പുറം ജില്ല

		

		
			
			

		

		

			അധിനിവേശത്തിന്റെ തുടക്കം


			യൂറോപ്യൻ അധിനിവേശ ചരിത്രം രേഖപ്പെടുത്തിയ പലരും വിസ്മരിച്ച ഒന്നാണ് എഡി 1075 മുതൽ 1270 വരെ നടന്ന എട്ട് കുരിശു യുദ്ധങ്ങൾ. ഇസ്‌ലാം-ക്രിസ്ത്യൻ മതയുദ്ധങ്ങളുടെ പട്ടികയിലാണ് ചരിത്ര പുസ്തകത്തിൽ പലരും അതിന് ഇടം നൽകിയിട്ടുള്ളത്. യഥാർത്ഥത്തിൽ ഫലഭൂയിഷ്ഠ ഭൂമിക്കും ലാഭക്കച്ചവടത്തിനും വേണ്ടി പാശ്ചാത്യരാജ്യങ്ങൾ പൗരസ്ത്യ രാജ്യങ്ങളെ കീഴടക്കാൻ ശ്രമിച്ചതിന്റെ പ്രാരംഭ സംരംഭങ്ങളായിരുന്നു കുരിശുയുദ്ധങ്ങൾ. ലോകം വെട്ടിപിടിക്കാനുള്ള തങ്ങളുടെ ഉദ്യമത്തിന് പ്രധാന തടസ്സം ഇസ്‌ലാമും മുസ്‌ലിം രാജ്യങ്ങളുമാണെന്ന് തിരിച്ചറിഞ്ഞ യൂറോപ്പ് ക്രിസ്തുമതത്തെ സമർത്ഥമായി അധിനിവേശത്തിന് ഉപയോഗിക്കുകയായിരുന്നു. തങ്ങളുടെ ലക്ഷ്യത്തിന് ആളും അർഥവും ലഭിക്കുവാൻ മതത്തെ കൂട്ട് പിടിക്കൽ അവർക്ക് അനിവാര്യമായിരുന്നു. നൂറ്റാണ്ടുകളോളം തുടർന്ന ഈ കുരിശുയുദ്ധങ്ങളുടെ മറ്റൊരു പതിപ്പായിരുന്നു 1492 ൽ ക്രിസ്റ്റഫർ കൊളംബസ് ഉദ്ഘാടനം നിർവ്വഹിച്ച അധിനിവേശ യാത്രകൾ.

			യൂറോപ്പിൽ നുരഞ്ഞ് പതയുന്ന കുരിശുയുദ്ധമനസ്ഥിതിയും പേറിയാണ് 1498-ൽ വാസ്കോഡ ഗാമയുടെ കപ്പൽ കാപ്പാട് തീരത്തണഞ്ഞത്. ഏഷ്യനാഫ്രിക്കൻ സമുദ്ര മേഖലയിലെ അറബ് മുസ്‌ലിം വ്യാപാര മേൽക്കോയ്മ അവസാനിപ്പിച്ച് തങ്ങളുടെ ലക്ഷ്യത്തിലേക്കുള്ള വഴി സുഗമമാക്കുകയായിരുന്നു ഗാമയുടെ ആഗമന ലക്ഷ്യം.

			മലബാറിന്റെ വിപണിയും കച്ചവടച്ചരക്കുകളും പിടിച്ചടക്കാനുള്ള അധിനിവേശലക്ഷ്യത്തിന് മുസ്‌ലിം ചെറുത്തുനിൽപ്പ് തടസ്സമായപ്പോൾ അതിനെതിരെയുള്ള തങ്ങളുടെ പ്രത്യാക്രമണങ്ങളെ പോർച്ച്ഗീസുകാർ പേരിട്ട് വിളിച്ചത് എട്ടാം കുരിശുയുദ്ധം എന്നായിരുന്നു.(1)

			മലബാറും അറബികളും

			മലബാറിനും അറബ് രാജ്യങ്ങൾക്കും ഇടയിലുള്ള വ്യാപാര ബന്ധത്തിന് സഹസ്രാബ്ദങ്ങളോളം പഴക്കമുണ്ട്. ഇസ്‌ലാം ഇവിടെ വ്യാപിച്ചതോടെ ഈ ബന്ധം ദൃഢമായി. അറബ് വ്യാപാരികൾക്ക് രാഷ്ട്രീയ ലക്ഷ്യങ്ങളൊന്നുമില്ലാത്തതിനാൽ ഭരണാധികാരികളായ സാമൂതിരിമാർ അവരെ എല്ലാ സൗകര്യങ്ങളും നൽകി ആദരിച്ചു. അറബ് നാടുകളുമായുള്ള കച്ചവട ബന്ധം മലബാറിന്റെ അന്നത്തെ സാമ്പത്തിക ഘടനയുടെ നിലനിൽപ്പുമായി ബന്ധപ്പെട്ടതായിരുന്നു.

			പതിനൊന്നാം നൂറ്റാണ്ട് മുതൽ തന്നെ കോഴിക്കോട് പ്രമുഖ കച്ചവട കേന്ദ്രമായിരുന്നു. കുരുമുളകും ഇഞ്ചിയും കറുവാപ്പട്ടയും മറ്റും സമൃദ്ധമായുള്ള പട്ടണമായിരുന്നു കോഴിക്കോട്. ഇവിടെ നിന്നും അറബ് കച്ചവടക്കാർ ബൈറൂത്തിലും അലക്സാൻഡ്രിയയിലും എത്തിക്കുന്ന വ്യാപാര വിഭവങ്ങളാണ് അതുവഴി യൂറോപ്പിൽ എത്തിയിരുന്നത്. ഈ കച്ചവട വിഭവങ്ങളുടെ വേര് തേടിയാണ് ഗാമ കോഴിക്കോട് വന്നത്.

			മലബാറിലെ കച്ചവടചരക്കുകളുടെ വ്യാപാര കുത്തക പോർച്ചുഗലിന് തീറെഴുതി കൊടുക്കാനുള്ള മാനുവൽ രാജാവിന്റെ അറബിയിലെഴുതിയ കത്ത് ഗാമ സാമൂതിരിക്ക് കൈമാറി. മുസ്‌ലിം അറബ് കച്ചവടക്കാരുമായി ദീർഘകാല വ്യാപാര ബന്ധമുള്ള സാമൂതിരി സ്നേഹബുദ്ധ്യാ കത്തിലെ ആവശ്യം നിരസിച്ചു. എങ്കിലും ഗാമയെ മാന്യമായി സ്വീകരിച്ച് അയാളുടെ പക്കലുള്ള ചരക്കുകൾ വിറ്റഴിക്കാനും വിപണിയിൽ നിന്ന് ആവശ്യമായവ വാങ്ങാനും സാമൂതിരി സൗകര്യം ചെയ്തുകൊടുത്തു. തന്റെ സാമ്രാജ്യത്വ ഹിഡൻ അജണ്ടക്ക് തടസ്സം മുസ്‌ലിം കച്ചവട സാന്നിധ്യമാണെന്ന് മനസ്സിലാക്കിയ ഗാമ ശക്തമായ തിരിച്ചുവരവിന് പദ്ധതികൾ ആസൂത്രണം ചെയ്ത് 1498 ഓഗസ്റ്റ് 29 ന് കോഴിക്കോട് നിന്ന് മടങ്ങി.2

			പോർച്ചുഗീസ് ആക്രമണവും ചെറുത്തുനിൽപ്പും


			ഗാമ മടങ്ങി അധികം കഴിയും മുമ്പ് എ.ഡി 1500-ൽ കബ്രാളിന്റെ നേതൃത്വത്തിൽ മറ്റൊരു പോർച്ചുഗീസ് കപ്പൽവ്യൂഹം കോഴിക്കോട്ടെത്തി. അന്നത്തെ അത്യാധുനികായുധമായ പീരങ്കിപ്പടയുമായിട്ടായിരുന്നു കബ്രാളിന്റെ വരവ്. കണ്ണിൽകണ്ട സകല തീരങ്ങളും കൊള്ളയടിച്ച് നശിപ്പിച്ച് അധിനിവേശസംഘം കോഴിക്കോട്ടെത്തി. കേരള തീരത്ത് നിന്ന് മുസ്‌ലിംകളെ പുറത്താക്കാനും വ്യാപരകുത്തക പോർച്ചുഗീസിന് പതിച്ച് നൽകാനും ധിക്കാരസ്വരത്തിൽ കബ്രാൾ സാമൂതിരിയോട് ആവശ്യപ്പെട്ടു. നിർദ്ദേശം നിരാകരിച്ച സാമൂതിരി, ആവശ്യമുള്ള കച്ചവടചരക്കുകൾ വിപണിയിൽ നിന്ന് വിലക്ക് വാങ്ങാൻ പോർച്ചുഗീസുകാർക്ക് അനുവാദം നൽകി.

			താൻ നിശ്ചയിച്ച വിലക്ക് ചരക്കുകൾ വിൽക്കുവാൻ വ്യാപാരികൾ വിസമ്മതിച്ചതിനാൽ കോഴിക്കോട് തുറമുഖത്തെ കപ്പലുകൾ കബ്രാൾ കൊള്ളയടിച്ചു. അതായിരുന്നു മലബാറിലെ ആദ്യത്തെ കടൽക്കൊള്ള. തുടർന്ന് നടന്ന തിരിച്ചടിയിൽ എഴുപതോളം പോർച്ചുഗീസുകാർ കൊല്ലപ്പെട്ടു. അപ്രതീക്ഷിതമായി ലഭിച്ച തിരിച്ചടിയിൽ കബ്രാൾ ക്രുദ്ധനായി. കണ്ണിൽ കണ്ട സാമൂതിരിയുടെ കപ്പലുകളെല്ലാം തീവെച്ച് നശിപ്പിച്ചു. കോഴിക്കോടിനെ പീരങ്കി ഉപയോഗിച്ച് ആക്രമിച്ചു. അറുനൂറിലധികം പേർ മരിക്കുകയും നിരവധി വീടുകൾ തരിപ്പണമാവുകയും ചെയ്തു.1

			മുസ്‌ലിം വ്യാപാരികളുടെ നേതൃത്വത്തിൽ സാമൂതിരിയുടെ നാവികസേന പോർച്ചുഗീസുകാരെ പിന്തുടർന്നെങ്കിലും കൊച്ചി രാജാവുമായി സംഖ്യമുണ്ടാക്കിയ ശേഷം ധൃതിയിൽ കബ്രാൾ മലബാർതീരം വിട്ടു. സംഘർഷ ഭരിതമായ കടപ്പുറം വീണ്ടും ശാന്തിയുടെ പുലരിയിലേക്കുണർന്നു തുടങ്ങി. സമുദ്രത്തിൽ കച്ചവടക്കപ്പലുകൾ സജീവത പ്രാപിക്കെ 1502-ൽ ഗാമ വൻകപ്പൽപ്പടയുമായി വീണ്ടും കോഴിക്കോട്ടെത്തി. ഇന്ത്യ കീഴടക്കാനുള്ള പോർച്ചുഗൽ രാജാവിന്റെ അനുമതിപത്രം ഉയർത്തിപ്പിടിച്ചായിരുന്നു ഗാമയുടെ രണ്ടാംവരവ്. സന്ധിയും ചർച്ചയും അയാൾ ആഗ്രഹിച്ചില്ല. വന്ന ദിവസം മുതൽ കടലിലും കരയിലും നിരന്തരം ആക്രമണങ്ങൾ അഴിച്ചുവിട്ടു. അറബ് കച്ചവടക്കപ്പലുകളെയും മുസ്‌ലിം തീരപ്രദേശങ്ങളെയും തിരഞ്ഞ് പിടിച്ച് നശിപ്പിക്കാൻ ഗാമ ഉത്തരവിട്ടു.

			സാമൂതിരിയുമായി പിണക്കത്തിലായിരുന്ന കൊച്ചി രാജാവ് ഗാമക്ക് ഫാക്ടറി സ്ഥാപിക്കാനും സൈനിക താവളം തുറക്കാനും അനുമതി നൽകി. തുടർന്ന് കൊച്ചി കേന്ദ്രീകരിച്ച് കോഴിക്കോട്-പൊന്നാനി തീരങ്ങളിൽ ഗാമ ആക്രമണം പതിവാക്കി. കടൽ മുഴുവൻ പോർച്ചുഗീസുകാരുടെ വകയാണെന്നും അവരുടെ അനുമതിപത്രം വാങ്ങാതെ ഒരു കപ്പലും കടലിൽ സഞ്ചരിക്കരുതെന്നും ഗാമ വിളംബരം ചെയ്തു. നിർദ്ദേശം ലംഘിച്ച കപ്പലുകളെല്ലാം അയാൾ കൊള്ളയടിച്ചു. തന്റെ സൈനിക ശക്തിയിൽ അഹങ്കരിച്ച ഗാമപീരങ്കിപ്പടയെ മുന്നിൽ നിർത്തി മലബാർ തീരങ്ങളിൽ ക്രൂരതയുടെ പുതിയൊരു അധ്യായം എഴുതിച്ചേർത്തു. അന്നത്തെ അവസ്ഥയെ അക്ഷരങ്ങൾക്ക് സാധ്യമായ രീതിയിൽ ശൈഖ് സൈനുദ്ദീൻ മഖ്ദൂം വിവരിക്കുന്നു: ‘അവർ മുസ്‌ലിംകളുടെ സ്വത്തുക്കൾ കൊള്ളചെയ്തു. അവരുടെ പള്ളികളും പട്ടണങ്ങളും തീവെച്ച് നശിപ്പിച്ചു. കപ്പലുകൾ പിടിച്ചെടുത്തു. ഖുർആനും മറ്റ് വിശുദ്ധ ഗ്രന്ഥങ്ങളും ചവിട്ടിമെതിക്കുകയും തീവെക്കുകയും ചെയ്തു. ഹാജിമാരെ കൊല്ലുകയും മറ്റ് മുസ്‌ലിംകളെ പീഡനത്തിനിരയാക്കുകയും നബിയെ അവഹേളിക്കുകയും ചെയ്തു. ചിലരുടെ ശരീരത്തിൽ തീവെച്ച് പീഡിപ്പിച്ചു. ചിലരെ അടിമകളാക്കി വിറ്റു. ഉന്നത കുടുംബങ്ങളിൽ പെട്ട എത്രയെത്ര മുസ്‌ലിംസ്ത്രീകളെ പിടിച്ചുകൊണ്ടുപോയി മാനഭംഗപ്പെടുത്തി. അവരിൽ ജനിക്കുന്ന കുട്ടികളെ ക്രിസ്ത്യാനികളാക്കി... എത്രയോ സയ്യിദന്മാരെയും പണ്ഡിതന്മാരെയും കുലീനരെയും പിടിച്ച് ദേഹോപദ്രവം ചെയ്തു കൊന്നു. എത്രയോ ഹീനവും ക്രൂരവുമായ കൃത്യങ്ങൾ അവർ ചെയ്തു. അതു വിവരിക്കാൻ നാവു പൊങ്ങില്ല; പറയാൻ വെറുപ്പുള്ള സംഗതിയാണവയെല്ലാം’(2)

			പോരാട്ടത്തിന്റെ തുടക്കം

			കബ്രാളിന്റെ കോഴിക്കോട് ആക്രമണം മുതൽ സാമൂതിരിയുടെ നാവികസേന ചെറുത്തുനിൽപ്പിന് ശ്രമമാരംഭിച്ചിരുന്നു. മുസ്‌ലിം കച്ചവടക്കാരുടെ പിൻബലത്തോടെ സാമൂതിരി പ്രതിരോധം ശക്തമാക്കുകയും ചെയ്തു. ലോകത്തിലെ അന്നത്തെ വൻനാവിക ശക്തിക്ക് മുമ്പിൽ അതെല്ലാം നിസ്സാരമായി പോവുകയായിരുന്നു. ഇതിനിടയിൽ ഈജിപ്തിന്റെയും തുർക്കിയുടെയും സഹായ സൈന്യത്തിന്റെ കരുത്തിൽ സാമൂതിരിക്ക് ചെറുവിജയങ്ങൾ ലഭിക്കുകയുണ്ടായി. ഒന്നിനു പിറകെ മറ്റൊന്നായി എത്തിക്കൊണ്ടിരുന്ന പോർച്ചുഗീസ് സൈനിക വ്യൂഹങ്ങൾക്ക് മുമ്പിൽ അതെല്ലാം താൽക്കാലിക നേട്ടങ്ങൾ മാത്രമായി ചുരുങ്ങി.

			വർധിച്ച കടൽകൊള്ളമൂലം നഷ്ടം താങ്ങാനാവാതെ 1520 കളോടെ അറബി വ്യാപാരികൾ മലബാർ വിട്ടുതുടങ്ങി. അതോടെ തീരദേശത്ത് തദ്ദേശീയ മുസ്‌ലിംകൾ മാത്രം ബാക്കിയായി. അവശേഷിക്കുന്ന മുസ്‌ലിം സമൂഹത്തിന്റെ വംശീയ ഉന്മൂലനം ലക്ഷ്യംവെച്ച് പോർച്ചുഗീസുകാർ ആക്രമണത്തിന് മൂർച്ചകൂട്ടി. മുസ്‌ലിംകളോടൊപ്പം പ്രതിരോധത്തിന് മുതിർന്ന സാമൂതിരിയുടെ സൈന്യത്തിന് കനത്ത ആൾനാശം നേരിട്ടു. ശക്തനായ ശത്രുവിനെതിരെയുള്ള അദ്ദേഹത്തിന്റെ നിലപാടിൽ മാറ്റം വരാൻ അത് കാരണമായി. കൊട്ടാരത്തിനുള്ളിൽ ചിലരെ സ്വാധീനിക്കാൻ പോർച്ചുഗീസുകാർക്ക് സാധിച്ചതോടെ സാമൂതിരിയുടെ മേൽ സന്ധിക്ക് സമ്മർദമേറി. ഒടുവിൽ സാമൂതിരി പോർച്ചുഗീസുകാരുമായി കരാറിലേർപ്പെട്ടു.

			സൈനുദ്ദീൻ മഖ്ദൂമിന്റെ ഇടപെടൽ

			സാമ്രാജ്യത്വ ശക്തിയുമായി സാമൂതിരി കരാറൊപ്പിട്ടതിന്റെ ഭവിഷ്യത്ത് ആദ്യം തിരിച്ചറിഞ്ഞത് ശൈഖ് സൈനുദ്ദീൻ മഖ്ദൂമായിരുന്നു. പൊന്നാനിയിൽ മലബാറിലെ ഒന്നാമത്തെ പള്ളിദർസ് നടത്തുകയായിരുന്നു ശൈഖ് മഖ്ദൂം. കരാറിലടങ്ങിയിരിക്കുന്ന വിപത്തിന്റെ ഗൗരവം അദ്ദേഹം സാമൂതിരിയെ അറിയിച്ചു. വരാൻ പോകുന്ന അപകടത്തിന്റെ ആഴം മനസ്സിലാക്കിയ സാമൂതിരി പോരാട്ടത്തിനുള്ള തന്റെ സന്നദ്ധത ശൈഖിനെ അറിയിച്ചു. പോർച്ചുഗീസ് നാവികശക്തിക്ക് മുമ്പിൽ തന്റെ സൈന്യത്തിന്റെ നിസ്സഹായതയും അദ്ദേഹം എടുത്ത് പറഞ്ഞു.

			കാലഘട്ടത്തിന്റെ പണ്ഡിത ദൗത്യം ഏറ്റെടുത്ത ആ ജ്ഞാന വൃദ്ധൻ അധിനിവേശശക്തിക്കെതിരെ മുസ്‌ലിംകളോട് ജിഹാദിനാഹ്വാനം ചെയ്തു. മുസ്‌ലിംകളിൽ സമരാത്മകത ഇളക്കിവിടാൻ തന്റെ പ്രസിദ്ധ സമരകാവ്യമായ ‘തഹ്രീദ്’ രചിച്ചത് ഈ സന്ദർഭത്തിലാണ്. മലയാള മണ്ണിൽ പിറവികൊണ്ട ആദ്യത്തെ അധിനിവേശ വിരുദ്ധ ഗ്രന്ഥമാണിത്. പ്രസ്തുത കൃതിയുടെ ആയിരക്കണക്കിന് കോപ്പികൾ ശൈഖ് മഖ്ദൂം മുസ്‌ലിം മഹല്ലുകളിൽ വിതരണം ചെയ്യുകയും അവരെ ജിഹാദിന് പ്രേരിപ്പിക്കുകയും ചെയ്തു. അതോടുകൂടി ഒറ്റയായും കൂട്ടമായും മുസ്‌ലിംസമൂഹം സൈനിക സജ്ജീകരണങ്ങളൊരുക്കി പ്രതിരോധത്തിന് മുന്നോട്ടുവന്നു.

			കുട്ട്യാലി സഹോദരന്മാരുടെ നേതൃത്വത്തിൽ 1523-ൽ സംഘടിത ചെറുത്തുനിൽപ്പിന് തുടക്കം കുറിച്ചു. പ്രതിരോധം ശക്തി പ്രാപിച്ചതോടെ സാമൂതിരിയും അദ്ദേഹത്തിന്റെ നായർപ്പടയും പോർച്ചുഗീസുകാർക്കെതിരെ വീണ്ടും രംഗത്ത് വന്നു. നാവിക സൈന്യത്തിന്റെ നേതൃത്വം മുസ്‌ലിംകൾ ഏറ്റെടുത്തു. സൈന്യത്തെ ശക്തിപ്പെടുത്താൻ ഓരോ മുക്കുവ കുടുംബത്തിൽ നിന്നും രണ്ടുപേർ വീതം ഇസ്‌ലാം സ്വീകരിച്ച് കുട്ട്യാലി സഹോദരങ്ങൾക്ക് പിറകിൽ അണിനിരക്കാൻ സാമൂതിരി ഉത്തരവിട്ടു.(3)

			അധിനിവേശ ശക്തിയുടെ പീരങ്കിപ്പടക്ക് മുമ്പിൽ ഈ ചെറുത്തുനിൽപ്പ് സംഘത്തിന് അധികം പിടിച്ചുനിൽക്കാനായില്ല. സാമൂതിരിയുടെ നായർപ്പടക്ക് വീണ്ടും കനത്ത ആൾനാശം നേരിട്ടു. തീരപ്രദേശങ്ങൾ നിരന്തരം ആക്രമണങ്ങൾക്കും കൂട്ടക്കൊലകൾക്കും സാക്ഷിയായി. പ്രതിരോധത്തിനും പ്രത്യാക്രമണത്തിനും പുതിയ തന്ത്രങ്ങളും ആസൂത്രണങ്ങളും വേണ്ടതുണ്ടായിരുന്നു. ശക്തനായൊരു നാവികമേധാവിയെ ആയിരുന്നു അതിനാവശ്യം. കുഞ്ഞാലിമരക്കാരുടെ രംഗപ്രവേശത്തോടെ അതാണ് നികത്തപ്പെട്ടത്.

			കുഞ്ഞാലി മരക്കാരുടെ നേതൃത്വം

			ഹക്കീം അഹ്മദ് മരക്കാരും സഹോദരൻ കുഞ്ഞാലി മരക്കാരും കൊച്ചിയിലെ സമ്പന്ന വ്യാപാരികളായിരുന്നു. ശൈഖ് മഖ്ദൂമിന്റെ ഫത്വയിൽ പ്രചോദിതരായി മരക്കാർ 1524-ൽ സാമൂതിരിയുടെ നാവികസേനയുടെ നേതൃത്വം ഏറ്റെടുത്തു. പൊന്നാനി കേന്ദ്രീകരിച്ചായിരുന്നു കുഞ്ഞാലി മരക്കാരുടെ ചെറുത്തുനിൽപ്പ് ശ്രമങ്ങൾ. നാവികസേന പ്രതിരോധത്തിന് സജ്ജരായതോടെ മലബാർ തീരം ജീവന്മരണ പോരാട്ടങ്ങൾക്ക് സാക്ഷിയായി.

			പോർച്ചുഗീസുകാരുടെ സമുദ്രാധിപത്യത്തിന് മരക്കാർ കനത്ത വെല്ലുവിളി ഉയർത്തി. നിരവധി കൊച്ചുവള്ളങ്ങൾ അണിനിരത്തി മരക്കാർ നടത്തിയ ഒളിപ്പോരാക്രമണം പോർച്ചുഗീസ് കപ്പലുകളുടെ സ്വൈരവിഹാരത്തിന് നിത്യതലവേദന സമ്മാനിച്ചു. മുന്നറിയിപ്പില്ലാതെയും മിന്നൽവേഗതയിലും നടത്തുന്ന ആക്രമണങ്ങൾ ചെറുക്കാനോ അവയുടെ ഉറവിടം കണ്ടെത്താനോ കഴിയാതെ ലോക നാവിക വൻശക്തി വട്ടംകറങ്ങി. ഏത് പോർച്ചുഗീസ് കപ്പലും എപ്പോഴും ആക്രമിക്കപ്പെടാം എന്ന സ്ഥിതി സംജാതമായി. സ്വതന്ത്രമായി കച്ചവടം ആഗ്രഹിക്കുന്നവർക്ക് മരക്കാരുടെ കീഴിലുള്ള നാവികപ്പട സംരക്ഷണവും നൽകി.

			തീരദേശങ്ങളിൽ താമസിക്കുന്ന നിരപരാധികളെ കൂട്ടക്കശാപ്പ് ചെയ്തും അവരുടെ വീടുകൾ തകർത്ത് തരിപ്പണമാക്കിയുമാണ് പോർച്ചുഗീസുകാർ കുഞ്ഞാലിയോടുള്ള അരിശം തീർത്തത്. ഓരോ ആക്രമണത്തിനും ഒളിപ്പോരിലൂടെ കുഞ്ഞാലി മരക്കാർ കനത്ത മറുപടി നൽകാൻ തുടങ്ങിയതോടെ പോരാട്ടം രൂക്ഷമായി. 1538-ൽ കുഞ്ഞാലിയുടെ ആക്രമണ രീതിയെപ്പറ്റി പോർച്ചുഗീസ് ക്യാപ്റ്റൻ മേലുദ്യോഗസ്ഥനെ ഇങ്ങനെ അറിയിച്ചു: ‘ഒരു തുറമുഖത്തുനിന്നു പുറപ്പെട്ട 150 പേരുള്ള സംഘം കഴിയുന്നത്ര നാശനഷ്ടങ്ങൾ വരുത്തുന്നു. ഞാൻ അവരുടെ പിറകെ പോകുമ്പോൾ മറ്റൊരു സംഘം വേറൊരിടത്തുനിന്നു പുറപ്പെട്ട് മറ്റേതെങ്കിലും സ്ഥലത്ത് നാശനഷ്ടങ്ങളുണ്ടാക്കുന്നു. എനിക്ക് എങ്ങോട്ട് പോകണമെന്ന് തീരുമാനിക്കാനാവുന്നില്ല’(4)

			പോരാട്ടം വർഷങ്ങളോളം തുടർന്നു. ഇരുഭാഗത്തും കനത്ത ആൾ നാശമുണ്ടായി. കുഞ്ഞാലിയുടെ മുഴുവൻ പടയാളികളും കപ്പലുകളും നശിച്ച സന്ദർഭങ്ങളുണ്ടായിട്ടുണ്ട്. എങ്കിലും ഉയർത്തെണീറ്റ് പുതിയ നാവികപ്പടയുണ്ടാക്കി അചഞ്ചല ധീരതയോടെ അവർ പോരാട്ടം തുടർന്നു. 1540 ആയപ്പോഴേക്കും പോർച്ചുഗീസുകാർക്ക് കുഞ്ഞാലിയുടെ നാവികപ്പട ഒഴികെ മറ്റെങ്ങും എതിർപ്പില്ലാതായി. പക്ഷേ, പോരാട്ടത്തിന് നേതൃത്വം കൊടുത്തിരുന്നവർ ഒന്നിന് പിറകെ ഒന്നായി രക്തസാക്ഷിത്വം വരിച്ചത് പ്രതിരോധത്തിന്റെ ശക്തി കുറയാൻ കാരണമായി.

			കുഞ്ഞാലി മരക്കാരുടെ അന്ത്യം

			പോരാട്ടഭൂമിയിലേക്ക് കുതിച്ച കുഞ്ഞാലിമരക്കാരാരും ജീവനോടെ പോർച്ചുഗീസുകാർക്ക് കീഴടങ്ങിയില്ല. അവസാന ശ്വാസം വരെ അവർ സാമ്രാജ്യത്വ ശക്തിയോട് പോരാടി. 1531 ൽ കുട്ടി അഹ്മദ് മരക്കാരും 1535-ലെ പറവണ്ണ ആക്രമണത്തിൽ കുട്ടി ഇബ്രാഹീം മരക്കാരും 1538 ലെ നെല്ലും പള്ളി പോരാട്ടത്തിൽ അലി ഇബ്രാഹീം മരക്കാരും 1539 ൽ ശ്രീലങ്കയിൽ ഹക്കീം അഹമ്മദ് മരക്കാരും ധീര രക്തസാക്ഷിത്വം വരിച്ചു.5

			1595-ൽ കുഞ്ഞാലി നാലാമനെന്ന പേരിൽ മുഹമ്മദ് മരക്കാർ നാവികസേന മേധാവിയായി. സാമൂതിരിയുടെ സൈന്യത്തിന് ശക്തിക്ഷയവും കൊട്ടാരത്തിലുള്ള ഉപജാപസംഘങ്ങൾ ശക്തിയാർജിക്കുകയും ചെയ്ത കാലമായിരുന്നു അത്. കുഞ്ഞാലിയെയും സാമൂതിരിയെയും പരസ്പരമകറ്റാൻ പോർച്ചുഗീസ് ചാരന്മാർ പതിനെട്ടടവും പയറ്റി. അവരതിൽ വിജയിച്ചതോടെ സാമൂതിരി കുഞ്ഞാലിയോടുള്ള സകല ബന്ധവും വിഛേദിച്ചു. 1599 ൽ പോർച്ചുഗീസുകാരുമായി സാമൂതിരി വീണ്ടും സന്ധിയായി.

			പോർച്ചുഗീസുകാർ കുഞ്ഞാലിക്കെതിരെ കുതന്ത്രങ്ങൾ ആസൂത്രണം ചെയ്തു. സാമൂതിരിയുമായി ഒരുമിച്ച് കുഞ്ഞാലിയെ ആക്രമിക്കാൻ പോർച്ചുഗീസുകാർ പ്ലാനിട്ടു. ഒരു നിമിഷത്തിന്റെ മാനു ഷികമായ വീഴ്ചയിൽ ഒരു ദേശത്തിന്റെ സാമ്രാജ്യത്വ വിരുദ്ധ മുന്നേറ്റത്തിന്റെ ഗതി തകിടം മറിഞ്ഞു. കടലിൽ നിന്ന് പോർച്ചുഗീസുകാരും കരയിലൂടെ സാമൂതിരിയും കുഞ്ഞാലിയെ ആക്രമിക്കാൻ തീരുമാനിച്ചു. 1599 മാർച്ച് 15 ന് ആക്രമണം ആരംഭിച്ചു. ആദ്യ ഏറ്റുമുട്ടലിൽ തന്നെ കുഞ്ഞാലിയുടെ തിരിച്ചടിയേറ്റ് നൂറിലധികം പോർച്ചുഗീസുകാർ കൊല്ലപ്പെട്ടു. തുടർന്ന് സാമൂതിരിയും പോർച്ചുഗീസുകാരും സംയുക്തമായി നടത്തിയ ഒരു നീക്കത്തിൽ കുഞ്ഞാലിയുടെ കോട്ട ഇരു സൈന്യവും കൂടി വളഞ്ഞു.

			ചരിത്രത്തിലെ പൊറുക്കാനാവാത്ത കൊടുംവഞ്ചനയാണ് തുടർന്ന് സംഭവിച്ചത്. അവസാന ശ്വാസം വരെ അധിനിവേശ സേനയോട് പോരാടാനൊരുങ്ങിയ കുഞ്ഞാലിയോട് സാമൂതിരി കീഴടങ്ങാൻ ആവശ്യപ്പെട്ടു. കുഞ്ഞാലിക്കും കൂടെയുള്ളവർക്കും പൂർണ സംരക്ഷണം സാമൂതിരി ഉറപ്പ് നൽകി. പോർച്ചുഗീസുകാർക്ക് മുമ്പിൽ ഒരിക്കലും അടിയറവ് പറയില്ലെന്നും സാമൂതിരിക്ക് മുമ്പിൽ മാത്രമേ കീഴടങ്ങൂവെന്നും കുഞ്ഞാലി ഉപാധിവെച്ചു. അത് അംഗീകരിച്ചതോടെ 1600 മാർച്ച് 16 ന് കുഞ്ഞാലി സാമൂതിരിയുടെ മുമ്പിൽ വാളുവെച്ച് കീഴടങ്ങി. ഉടനെ തന്നെ പോർച്ചുഗീസുകാരുമായുള്ള രഹസ്യ കരാറിന്റെ അടിസ്ഥാനത്തിൽ സാമൂതിരി കുഞ്ഞാലിയെയും അദ്ദേഹത്തിന്റെ നാൽപത് ധീരസേനാനികളെയും പോർച്ചുഗീസുകാർക്ക് കൈമാറി. സ്വന്തം സൈന്യമായ നായർപ്പടയിലെ ഒരു വിഭാഗത്തിന്റെ ശക്തമായ എതിർപ്പുപോലും സാമൂതിരിയെ ആ കൊടിയ ചതിയിൽ നിന്ന് പിന്തിരിപ്പിച്ചില്ല. സാമ്രാജ്യത്വ ശക്തിയോട് പോരാടി മരിക്കാനുള്ള കുഞ്ഞാലിയുടെ അന്ത്യാഭിലാഷമാണ് അതുവഴി തകർന്നത്.

			കുഞ്ഞാലിയുടെയും അദ്ദേഹത്തിന്റെ നാൽപത് ധീരസേനാനികളുടെയും ശരീരങ്ങൾ പോർച്ചുഗീസുകാർ തുണ്ടം തുണ്ടമായരിഞ്ഞു കടലിൽ വിതറി. കുഞ്ഞാലിയുടെ തലവെട്ടി ഉപ്പിലിട്ട്, കുന്തത്തിൽ കുത്തി കണ്ണൂരിലെ പൊതുസ്ഥലത്ത് വെച്ചു.(6) മരിച്ചുകഴിഞ്ഞിട്ടും ആ ശരീരത്തോടുള്ള പകയും ഭയവും അധിനിവേശ ശക്തികൾക്ക് വിട്ടുമാറിയിരുന്നില്ല. 1500 ൽ കബ്രാൾ കോഴിക്കോട് ആക്രമിച്ചപ്പോൾ നമ്മുടെ നാവികപ്പട തുടങ്ങിയ ചെറുത്തുനിൽപ്പ് 1600ൽ കുഞ്ഞാലി നാലാമന്റെ രക്തസാക്ഷിത്വത്തോടെ അവസാനിച്ചു. ഒ.കെ നമ്പ്യാർ ഇന്ത്യൻ നാവിക മഹിമയുടെ അന്ത്യമായാണ് കുഞ്ഞാലി മരക്കാരുടെ മരണത്തെപറ്റി എഴുതിയത്: ‘കുഞ്ഞാലിയുടെ മരണം ഇന്ത്യയുടെ നാവിക മഹിമയുടെ അന്ത്യമാണ്. ഒപ്പം, കോട്ടക്കലിന്റെയും കോഴിക്കോടിന്റെ തന്നെയും പ്രശസ്തിയുടെയും അഭിമാനത്തിന്റെയും’(7)

			കുഞ്ഞാലിയുടെ മരണത്തിന് ശേഷം മാസങ്ങൾ കഴിഞ്ഞില്ല സാമൂതിരിയെയും ധിക്കരിച്ച് പോർച്ചുഗീസുകാർ വിപണിയിലെ വിപണനം കുത്തകവത്കരിച്ചു. സമുദ്രത്തിലിറങ്ങുന്ന എല്ലാ കപ്പലുകളും പോർച്ചുഗീസ് പതാക നാട്ടണമെന്ന് നിയമം വൈകാതെ പ്രാബല്യത്തിൽ വന്നു. പ്രതിഷേധിക്കാനോ പ്രതികരിക്കാനോ ഒരു കുഞ്ഞാലി അവശേഷിക്കാത്തതിനാൽ മലബാർ തീരത്ത് പോർച്ചുഗീസ് അധിനിവേശം അതോടെ പൂർത്തിയായി.

			കുറിപ്പുകൾ

			1) റോളണ്ട്. ഇ മില്ലർ (മാപ്പിള മുസ്‌ലിംകൾ, പേജ് 76)

			2) സൈനുദ്ദീൻ മഖ്ദും (തുഹ്ഫത്തുൽ മുജാഹിദീൻ, പേ:60-61).

			3) ലോഗൻ (മലബാർ മാന്വൽ, വാള്യം:1, പേ:197).

			4) MN. Pearson (Costal Western India, P.33 ഉദ്ധരണി കേരള മുസ്‌ലിം പോരാട്ടചരിത്രം)

			5) പി.എ. സെയ്ത് മുഹമ്മദ് (കേരള മുസ്‌ലിം ചരിത്രം പേജ് 106-107)

			6) പ്രൊഫ. കെ.എം ബഹാവുദ്ദീൻ (കേരള മുസ്‌ലിം പോരാട്ടത്തിന്റെ ചരിത്രം, പേ:85).

			7) ഒ.കെ നമ്പ്യാർ (The Kunjalis-Admirals of Calicut P:133)

		

		

			ബ്രിട്ടീഷ് അധിനിവേശവുംസമരങ്ങളും


			പോർച്ചുഗീസുകാർക്ക് പിറകെ ഡച്ചുകാരും ഫ്രഞ്ചുകാരും മലബാർ തീരത്തെത്തി. എതിർക്കാൻ ഒരു പ്രതിരോധനിരയും ഇവിടെ ഇല്ലാത്തതിനാൽ ആധിപത്യത്തിന് വേണ്ടി അവർ പരസ്പരം പോരടിക്കുന്നതാണ് മലബാർ കണ്ടത്. ഒരു ശത്രുവിൽ നിന്ന് രക്ഷനേടാൻ മറ്റൊരു ശത്രുവിന്റെ കൂടെ നിന്ന് പൊരുതേണ്ട ഗതികേടിലേക്ക് സാമൂതിരി എത്തി. അന്തിമവിജയം നേടുന്നവർ എന്നും സാമൂതിരിയെ ധിക്കരിച്ചു പോന്നു. ഫ്രഞ്ചിനും ഡച്ചിനും പിറകെ ബ്രിട്ടീഷുകാർ വന്നപ്പോൾ മലബാർ മൈസൂർ ഭരണത്തിൻ കീഴിലായിരുന്നു. ടിപ്പുവിന്റെ ശക്തമായ സാന്നിധ്യമുള്ളതിനാൽ മലബാർ കീഴടക്കാനവർക്കായില്ല.

			ഇരകൊണ്ട് ഇരയെ പിടിക്കുന്നതിൽ ബ്രിട്ടീഷുകാർ അന്നേ സമർത്ഥരായിരുന്നു. മൈസൂർ ഭരണത്തെ എതിർക്കുന്ന നാട്ടുരാജാക്കന്മാരുടെയും നായർ-നമ്പൂതിരിമാരുടെയും സഹായത്തോടെ അവർ ടിപ്പുവിനെ എതിരിട്ടു. ആദ്യം കനത്ത പരാജയങ്ങൾ ഏറ്റുവാങ്ങിയെങ്കിലും ബ്രിട്ടീഷ് കുതന്ത്രങ്ങൾ ഒടുവിൽ വിജയം കണ്ടു. മലബാർ വീണ്ടും അധിനിവേശത്തിന്റെ കീഴിലമർന്നു. അധിനിവേശ വിരുദ്ധ പോരാട്ട പൈതൃകമുള്ള ഒരു മതസമൂഹത്തിന്റെ സാന്നിധ്യം ബ്രിട്ടീഷുകാരെ അലോസരപ്പെടുത്തി. ഭയത്തിന്റെയും സംശയത്തിന്റെയും കണ്ണിലൂടെയാണ് അവർ മുസ്‌ലിം സമൂഹത്തെ നോക്കിക്കണ്ടത്. മതസ്പർദ്ധ ഉപയോഗപ്പെടുത്തി ഈ സമൂഹത്തിൽ നിന്ന് ഉയർന്ന് വന്നേക്കാവുന്ന പ്രതിരോധങ്ങളെ മുളയിലെ നുള്ളിക്കളയാൻ ബ്രിട്ടീഷുകാർ പദ്ധതികൾ ആസൂത്രണം ചെയ്തു. അതിനുള്ള ആദ്യപടിയായി ടിപ്പുസുൽത്താൻ നടപ്പാക്കിയ ഭൂപരിഷ്കരണങ്ങൾ അവർ റദ്ദാക്കി. ഭൂരിപക്ഷം വരുന്ന മാപ്പിള കർഷകരുടേതടക്കമുള്ള ഭൂമിയുടെ കുത്തകാവകാശം ഹിന്ദുജന്മിമാർക്ക് തിരിച്ചുനൽകി. നികുതി ഇരട്ടിയായി വർധിപ്പിച്ചു. അതുകൊടുക്കാൻ കഴിയാത്ത കർഷകന്റെ ഭൂമി പിടിച്ചെടുക്കാനുള്ള അവകാശം ജന്മിമാർക്ക് നൽകി. നികുതിഭാരം കർഷകന് താങ്ങുന്നതിലും അപ്പുറമായിരുന്നു. പ്രമുഖ ചരിത്രകാരൻ കെ.എൻ പണിക്കർ എഴുതുന്നു: ‘പാട്ടത്തിന്റെ 60 ശതമാനം നികുതിയായി സർക്കാർ നിശ്ചയിച്ചു. എന്നിട്ട് നികുതി രൂപയായി പിരിച്ചെടുക്കുവാൻ വിളകൾക്ക് തോന്നിയവിധം വിലയിട്ടു. കർഷകന്റെ വിളവ് മുഴുവൻ വിറ്റാലും നികുതി കൊടുത്തുതീർക്കാൻ സാധിക്കാതെയായി. നികുതി കൂടാതെ കൃഷിച്ചെലവും കർഷകൻ വഹിക്കേണ്ടിയിരുന്നു. നിശ്ചയിച്ച പാട്ടം കൂടാതെ ഓണത്തിനും വിഷുവിനും ജന്മിയുടെ വീട്ടിലെ മംഗളകർമ്മങ്ങൾക്കും മരണത്തിനും സദ്യകൾക്കുമെല്ലാം വേണ്ട സാധനങ്ങൾ കുടിയാൻമാർ കൊടുക്കണം. അതോടെ കർഷകർ ദാരിദ്ര്യത്തിലാണ്ടു’(1)

			മുസ്‌ലിം മാപ്പിള കർഷകരിൽ നിന്ന് ഭാവിയിൽ ഉയർന്ന് വന്നേക്കാവുന്ന സാമ്രാജ്യത്വ വിരുദ്ധതയെ ദാരിദ്ര്യത്തിന്റെ പടുകുഴിയിൽ ഇറക്കി വെച്ച് മണ്ണിട്ട് മൂടലായിരുന്നു ബ്രിട്ടീഷ് ലക്ഷ്യം. പക്ഷേ ഏതൊരു നിയമം മൂലം ഈ സമൂഹത്തിന്റെ പോരാട്ടവീര്യത്തെ തല്ലിക്കെടുത്താൻ ശ്രമിച്ചുവോ ആ കരിനിയമങ്ങൾ തന്നെ അവരുടെ സാമ്രാജ്യത്വ വിരുദ്ധതയെ ആളിക്കത്തിച്ചു. അവർ വീണ്ടും പോ രാട്ടസജ്ജരായി. മലബാറിലുടനീളം സാമ്രാജ്യത്വ - ജന്മിത്വ വിരുദ്ധ മാപ്പിള സമരങ്ങളുടെ വിത്തുകൾ പൊട്ടിമുളച്ച് പടർന്നു പന്തലിക്കാൻ തുടങ്ങി.

			ചെറുത്തുനിൽപ്പിന്റെ തുടക്കം

			പോർച്ചുഗീസുകാർ മലബാറിൽ കാലുകുത്താതിരിക്കാൻ ഒരു നൂറ്റാണ്ട് മുഴുവൻ നായന്മാരും മുസ്‌ലിംകളും ഒന്നിച്ചാണ് പോരാടിയത്. മുസ്‌ലിംകൾ അന്ന് തീരപ്രദേശത്തെ സമ്പന്ന വ്യാപാരി സമൂഹമായിരുന്നു. അതിനാൽ ഉൾനാടുകളിൽ പണ്ടുമുതലെ നിലനിന്നിരുന്ന ജാതിവ്യവസ്ഥയുടെ അടിസ്ഥാനത്തിലുള്ള ജന്മി-കർഷക ബന്ധത്തിന് മുസ്‌ലിംകൾ തടസ്സമായിരുന്നില്ല. 16,17 നൂറ്റാണ്ടുകളിലെ പോർച്ചുഗീസ് ആക്രമണത്തിൽ നിന്നു രക്ഷപ്പെടാൻ മുസ്‌ലിംകൾ ഉൾനാടുകളിലേക്ക് കുടിയേറിയതോടെ ഈ ജീർണ്ണിച്ച സാമൂഹ്യവ്യവസ്ഥ ചോദ്യം ചെയ്യപ്പെടാൻ തുടങ്ങി. 

			ബ്രിട്ടീഷ് നയങ്ങൾ എരിതീയിൽ എണ്ണ ഒഴിക്കുന്നതിന് തുല്യമായിരുന്നു. ഇടനിലക്കാരായ നായന്മാരുടെ പിടിച്ചുപറിയും അമിത നികുതിയും പ്രതിഷേധങ്ങൾ വിളിച്ച് വരുത്തി. ജന്മിമാരുടെ പിന്തുണയോടെ ബ്രിട്ടീഷുകാർ ചെറുത്തുനിൽപ്പുകളെ അടിച്ചമർത്താൻ തുടങ്ങി. കോടതിയെയും ജഡ്ജിമാരെയും ദുരുപയോഗം ചെയ്ത് മുസ്‌ലിം കർഷകരെ കുടിയൊഴിപ്പിക്കൽ നിർബാധം തുടർന്നു. മുസ്‌ലിം സമൂഹത്തെ അടിച്ചമർത്താനുള്ള ഈ ബ്രിട്ടീഷ് ഗൂഢാലോചനയെപ്പറ്റി കോൺറാഡ് വുഡ് എഴുതുന്നു: ‘അമിത കാർഷിക നികുതിയെ എതിർത്ത മുസ്‌ലിംകളെ ശത്രുക്കളായാണ് ബ്രിട്ടീഷുകാർ കണ്ടത്. പോർച്ചുഗീസുകാർക്ക് ശേഷം ശക്തമായ മറ്റൊരു വിദേശ കോയ്മക്ക് മുന്നിലും അങ്ങനെ അവർ ശത്രുക്കളായി. ജന്മിമാർക്ക് പാട്ടക്കാരെ ഭൂമിയിൽ നിന്ന് ഒഴിപ്പിക്കാൻ അധികാരം കിട്ടി. കോടതിയും ഉദ്യോഗസ്ഥരും കുടിയൊഴിപ്പിക്കലിനനുകൂലമായി വിധികൾ നൽകി. ടിപ്പുസുൽത്താന്റെ മരണത്തോടെ മലബാറിലെ എതിർപ്പുകൾ നിശ്ശേഷം തുടച്ചുമാറ്റുകയായിരുന്നു ബ്രിട്ടീഷ് ലക്ഷ്യം’(2)

			ബ്രിട്ടീഷ് മേൽക്കോയ്മക്കും ജന്മിത്വവ്യവസ്ഥക്കുമെതിരായ സംഘടിത പോരാട്ടങ്ങൾ മലബാറിൽ ശക്തമാക്കാനേ ഈ അടിച്ചമർത്തൽ ഉപകരിച്ചുള്ളൂ. ഒരു നൂറ്റാണ്ടിലേറെ മലബാറിൽ കത്തിപ്പടർന്ന ഈ അധിനിവേശ വിരുദ്ധ പോരാട്ടങ്ങൾ പ്രസിദ്ധമായ 1921 ലെ പോരാട്ടത്തിലാണ് അവസാനിച്ചത്. ഇതിനിടയിൽ ‘കലാപങ്ങളില്ലാത്ത’ ഒറ്റവർഷവും മലബാറിൽ കഴിഞ്ഞ് പോയിട്ടില്ലെന്നാണ് 1840 മുതൽ 1855 വരെ മലബാർ കലക്ടറായിരുന്ന എം.വി കൊണോലി അഭിപ്രായപ്പെട്ടത്.(3)

			പണ്ഡിതരുടെ പങ്ക്

			പത്തൊമ്പതാം നൂറ്റാണ്ടിലെ ബ്രിട്ടീഷ് വിരുദ്ധ സമരപോരാട്ടങ്ങളുടെ രണ്ട് ഊർജ്ജ കേന്ദ്രങ്ങളായിരുന്നു വെളിയങ്കോട്ടെ ഉമർഖാദിയും മമ്പുറത്തെ സയ്യിദ് അലവി തങ്ങളും. പണ്ഡിതനും പോരാളിയുമായ ഉമർ ഖാദി കടുത്ത ബ്രിട്ടീഷ് വിരോധിയായിരുന്നു. അധിനിവേശ ശക്തിയുടെ നീതി നിഷേധത്തിനെതിരെ നികുതി നിഷേധിച്ച് നിസ്സഹകരിക്കാൻ അദ്ദേഹം ജനങ്ങളെ ആഹ്വാനം ചെയ്തു. അല്ലാഹുവിന്റെ ഭൂമിയിൽ ബ്രിട്ടീഷുകാർക്ക് നികുതി നൽകില്ലെന്ന് പ്രഖ്യാപിച്ച് സ്വയം നികുതി നിഷേധിച്ച് ഉമർ ഖാദി സമരത്തിന് മുന്നിട്ടിറങ്ങി. ദേശീയ പ്രസ്ഥാനം നികുതി നിഷേധം സമരായുധമായി തെരഞ്ഞെടുക്കുന്നതിന്റെ ഒരു നൂറ്റാണ്ട് മുമ്പാണ് ഈ മുസ്‌ലിം പണ്ഡിതന്റെ നിസ്സഹകരണ സമരപ്രഖ്യാപനം4. നികുതി നിഷേധം വ്യാപിച്ചതോടെ ബ്രിട്ടീഷ്കാർ ഉമർ ഖാദിയെ അറസ്റ്റ് ചെയ്തു ജയിലിലടച്ചു.

			മമ്പുറം സയ്യിദ് അലവി തങ്ങൾ 1753-ൽ (ഹിജ്റ 1166) അറേബ്യയിലാണ് ജനിച്ചത്. അമ്മാവൻ സയ്യിദ് ഹസൻ ജിഫ്രി തങ്ങളോടൊത്ത് താമസിക്കാൻ 1769 ൽ കേരളത്തിൽ വന്നു. ജന്മിത്വത്തിനെതിരെ കർഷകരോടൊപ്പം നിലയുറപ്പിച്ച തങ്ങൾ ബ്രിട്ടീഷ് മർദ്ദക വാഴ്ചയോട് നിസ്സഹകരിക്കാനും പോരാടാനും ആഹ്വാനം ചെയ്തു. മുസ്‌ലിംകളെ ജിഹാദിന് പ്രേരിപ്പിച്ച് കൊണ്ട് തന്റെ പ്രസിദ്ധ സമരകൃതി സൈഫുൽ ബത്താർ രചിച്ചു. മഹല്ലുകൾ തോറും ഈ ഗ്രന്ഥം പ്രചരിപ്പിക്കുന്നതിൽ അദ്ദേഹം മുന്നിട്ടിറങ്ങി. 1843ലെ പ്രസിദ്ധമായ ‘ചേറൂർപ്പട’ നടന്നത് ഈ കൃതി ഇറങ്ങിയതിന് ശേഷമാണ്. ചേറൂർ ശുഹദാക്കളുടെ മൃതദേഹങ്ങൾ വിട്ടുകിട്ടാൻ പ്രക്ഷോഭം നടന്നു. അലവി തങ്ങളാണ് പ്രസ്തുത സമരത്തിന് നേതൃത്വം കൊടുത്തതെന്നും അതിൽ വെടിയേറ്റതിലുണ്ടായ മുറിവ് ഗുരുതരമായാണ് 1844 ൽ അദ്ദേഹം മരിച്ചതെന്നും ചില ചരിത്രകാരന്മാർക്ക് അഭിപ്രായമുണ്ട്.(5) ഒരു ബ്രിട്ടീഷ് ക്യാപറ്റനടക്കം നാല് പേർ കൊല്ലപ്പെട്ട ചേറൂർപ്പടയിൽ ഏഴ് മുസ്‌ലിംകളാണ് പങ്കെടുത്തത്. ഏഴ് പേരും രക്തസാക്ഷിത്വം വരിച്ചു.

			സയ്യിദ് അലവിതങ്ങളുടെ മകൻ ഫസൽ പൂക്കോയ തങ്ങളും പിതാവിനെ പോലെ കടുത്ത സാമ്രാജ്യത്വ വിരുദ്ധനായിരുന്നു. ‘ഭിന്നിപ്പിച്ച് ഭരിക്കുക’ എന്ന ബ്രിട്ടീഷ്തന്ത്രം മനസ്സിലാക്കിയ ഫസൽ പൂക്കോയ തങ്ങൾ ഹിന്ദു-മുസ്‌ലിം ഐക്യത്തിന് വേണ്ടി നിലകൊണ്ടു. മുസ്‌ലിംകളോട് അധിനിവേശ ശക്തികൾക്കെതിരെ ജിഹാദിന് ആഹ്വാനം ചെയ്യുന്ന അദ്ദേഹത്തിന്റെ പ്രസിദ്ധമായ കൃതിയാണ് ‘ഉദ്ദത്തുൽ ഉമറാഅ്’. ബ്രിട്ടീഷുകാർ ഈ ഗ്രന്ഥം നിരോധിച്ചു. തങ്ങളെ അറസ്റ്റ് ചെയ്യാൻ നീക്കം നടത്തിയെങ്കിലും മതഭേദമന്യെ ബഹുജനങ്ങൾ എതിർത്തതിനാൽ പിന്മാറി. ഒടുവിൽ 1852-ൽ സൂത്രത്തിൽ ബ്രിട്ടീഷുകാർ അദ്ദേഹത്തെയും കുടുംബത്തെയും അറേബ്യയിലേക്ക് നാട് കടത്തി.

			കുറിപ്പുകൾ

			1) കെ.എൻ. പണിക്കർ (Against Lord and State)

			2) കോൺറാഡ് വുഡ് (Moplah Rebellion and its Gensis P:106) 

			3) പ്രൊഫ. കെ.എം. ബഹാവുദ്ദീൻ (കേരള മുസ്‌ലിംകൾ പോരാട്ടത്തിന്റെ ചരിത്രം, പേ:142)

			4) കെ.ടി.ഹുസൈൻ (കേരള മുസ്‌ലിംകൾ അധിനിവേശവിരുദ്ധ സമരത്തിലെ പണ്ഡിത സാന്നിധ്യം, പേജ് 96)

			5) സി.ഹംസ (പ്രബോധനം സ്പെഷൽ പതിപ്പ് 1998, പേജ് 38)

		

		

			പോരാട്ടം ഇരുപതാം നൂറ്റാണ്ടിൽ

			സ്വാതന്ത്ര്യത്തിന് വേണ്ടി പോരാടാനോ കർഷകന്റെ അവകാശങ്ങൾക്ക് വേണ്ടി വാദിക്കാനോ പത്തൊമ്പതാം നൂറ്റാണ്ടിൽ മലബാറിൽ സംഘടനകളുണ്ടായിരുന്നില്ല. ഇരുപതാം നൂറ്റാണ്ടിന്റെ തുടക്കത്തിലാണ് കോൺഗ്രസ് പ്രവർത്തനമാരംഭിച്ചത്. ജന്മിമാരുടെയും സമ്പന്നരുടെയും മാത്രം സംഘടനയായിരുന്നു അന്ന് മലബാറിലെ കോൺഗ്രസ്. 1916 ൽ ആനിബസന്റിന്റെ അധ്യക്ഷതയിൽ പാലക്കാട് ചേർന്ന കോൺഗ്രസ് സമ്മേളനം ജന്മിക്ക് ഭൂമിയുടെ മേലുള്ള ജന്മാവകാശം എന്നേക്കുമുള്ളതാണെന്ന പ്രമേയം പാസാക്കിയത് മാത്രം മതി കോൺഗ്രസിന്റെ അന്നത്തെ സ്ഥിതി മനസ്സിലാക്കാൻ.(1)

			ഒന്നാം ലോക യുദ്ധാനന്തരം ‘ഖിലാഫത്ത് പ്രശ്നം’ ഇന്ത്യയിലൊന്നടങ്കം രാഷ്ട്രീയ വിഷയമായി. 1919 ലെ അമൃത്സർ കോൺഗ്രസ് സമ്മേളനം ഖിലാഫത്ത് പ്രശ്നവും ജന്മി-കുടിയാൻ ബന്ധങ്ങളും പ്രവർത്തന വിഷയമാക്കാൻ തീരുമാനിച്ചു. അതോടെ കോൺഗ്രസ് മലബാറിലെ ബഹുജനങ്ങളെയും സ്വാധീനിച്ചുതുടങ്ങി. 1920ലെ കോൺഗ്രസ്സിന്റെ മഞ്ചേരി കോൺഫറൻസും ഖിലാഫത്ത് - കുടിയായ്മ പ്രശ്നങ്ങൾ ചർച്ചക്കെടുത്തു. ഖിലാഫത്ത് പ്രശ്നം തീർത്തില്ലെങ്കിൽ സർക്കാരുമായി നിസ്സഹകരിക്കുമെന്നും കൂടിയായ്മ പ്രശ്നം പരിഹരിക്കാൻ സർക്കാർ നിയമം കൊണ്ടുവരണമെന്നും സമ്മേളനം പ്രമേയം പാസ്സാക്കി. ഇതിൽ പ്രതിഷേധിച്ച് ഒരു കൂട്ടം ജന്മിമാർ സമ്മേളനത്തിൽ നിന്ന് ഇറങ്ങിപ്പോവുകയുണ്ടായി.(2)

			മലബാറിൽ ബ്രിട്ടീഷുവിരുദ്ധ സമരത്തിന് ഈ പ്രമേയം ശക്തിപകർന്നു. 1920 ആഗസ്റ്റിൽ ഗാന്ധിജിയും മൗലാനാ ശൗക്കത്തലിയും മലബാർ സന്ദർശിച്ചു. കോൺഗ്രസും ഖിലാഫത്ത് പ്രസ്ഥാനവും ഒരുമിച്ച് ബ്രിട്ടീഷ്കാർക്കെതിരെ സമരം ചെയ്യാൻ ഈ സന്ദർശനം പ്രേരകമായി. അതോടെ കോൺഗ്രസിന് കീഴിൽ മലബാറിലെ എല്ലാ ഗ്രാമങ്ങളിലും ഖിലാഫത്ത് കമ്മിറ്റികൾ നിലവിൽ വന്നു. അവർ സർക്കാറിനെതിരെ നിസ്സഹകരണ സമരം പ്രഖ്യാപിച്ചു.

			മലബാറിലുടനീളം സമരം ജനകീയ സ്വഭാവം കൈവരിച്ചത് ബ്രിട്ടീഷുകാരെ ഭീതിയിലാഴ്ത്തി. അതോടെ അവർ വീണ്ടും വർഗീയ കാർഡ് പുറത്തെടുത്തു. മുസ്‌ലിംകൾക്കെതിരെ ഹിന്ദുജന്മിമാരെ ഇളക്കിവിട്ടു. ഭൂമി ഒഴിപ്പിക്കലും കുടിയിറക്കലും നിത്യസംഭവമായി. ജന്മിമാർക്കെതിരെ അതിശക്തമായ നിലപാടെടുക്കാൻ ഇത് മുസ്‌ലിംകളെ പ്രേരിപ്പിച്ചു. പോലീസാകട്ടെ ഖിലാഫത്ത് വളണ്ടിയർമാരെ മാത്രം തെരഞ്ഞുപിടിച്ച് വേട്ടയാടാനും തുടങ്ങി.

			1921 ആഗസ്റ്റ് 20 ന് പുലർച്ചക്ക് മുമ്പ് ഖിലാഫത്ത് നേതാക്കളെ അറസ്റ്റ് ചെയ്യാൻ ഡിസ്ട്രിക് മജിസ്ട്രേറ്റ് തോമസ്, ഡി.എസ്.പി. ഹിച്ച്കോക്ക്, ക്യാപ്റ്റൻ മെക്കൻറോ, മലപ്പുറം എ.എസ്.പി ലങ്കാസ്റ്റർ എന്നിവരുടെ നേതൃത്വത്തിൽ പട്ടാളവും പോലീസും തിരൂരങ്ങാടി വളഞ്ഞതോടെയാണ് സായുധപോരാട്ടത്തിന് തുടക്കമായത്. പ്രമുഖ ഖിലാഫത്ത് നേതാക്കളടക്കം പലരെയും പോലീസ് അറസ്റ്റ് ചെയ്തു. അതോടെ ജനമിളകി. അറസ്റ്റ് ചെയ്തവരെ വിട്ട് തരണമെന്നാവശ്യപ്പെട്ട് അവർ പോലീസ് സ്റ്റേഷനിലെത്തി. കലക്ടർ വരുന്നത് വരെ ശാന്തരായിരിക്കാൻ പാലക്കാട് എ.എസ്.പി റൗളി ജനങ്ങളോടാവശ്യപ്പെട്ടു. അതനുസരിച്ച് ശാന്തരായി ഇരിക്കാൻ തുടങ്ങിയ പ്രതിഷേധക്കാർക്ക് നേരെ റൗളി അപ്രതീക്ഷിതമായി വെടിവെക്കാനുത്തരവിട്ടു. പതിനേഴ് പേർ സംഭവസ്ഥലത്ത് മരിച്ചുവീണു. കുപിതരായ ആൾക്കൂട്ടം കയ്യിൽ കിട്ടിയ കല്ലും വടിയുമായി പോലീസിനെ ആക്രമിച്ചു. എ.എസ്.പി റൗളിയടക്കം ആറ് പോലീസ് ഉദ്യോഗസ്ഥർ കൊല്ലപ്പെട്ടു.(3)

			മലബാറിലുടനീളം അതോടെ സമരം കത്തിപ്പടർന്നു. പലയിടത്തും പോലീസുമായി ഏറ്റുമുട്ടൽ നടന്നു. നിരവധി പേർ രക്തസാക്ഷികളായി. സമരം തുടങ്ങി ആഴ്ചകൾക്കകം റെയിൽവെ സ്റ്റേഷൻ, പോലീസ് സ്റ്റേഷൻ എന്നിവ ഉൾപ്പെടെ സർക്കാർ സ്ഥാപനങ്ങളെല്ലാം സമരക്കാർ പിടിച്ചെടുത്തു. ബ്രിട്ടീഷ് ഉദ്യോഗസ്ഥരെല്ലാം മലബാർ വിട്ട് ഓടി രക്ഷപ്പെട്ടു. ആലി മുസ്ലിയാരുടെയും വാരിയം കുന്നത്ത് കുഞ്ഞഹമ്മദ് ഹാജിയുടെയും നേതൃത്വത്തിൽ പുതിയ ഭരണവും നിലവിൽ വന്നു.

			ഇന്ത്യയൊന്നടങ്കം ചോദ്യം ചെയ്യപ്പെടാതെ അടക്കിഭരിച്ച് കൊണ്ടിരുന്ന അധിനിവേശ ശക്തിയെ ആറ് മാസത്തോളം മലബാറിൽ കാലുകുത്താൻ സ്വാതന്ത്ര്യസമരപോരാളികൾ സമ്മതിച്ചില്ല. പൂക്കോട്ടൂരും തിരൂരങ്ങാടിയിലുമടക്കം പട്ടാളവും പോരാളികളും നേർക്കുനേർ ഏറ്റുമുട്ടി. മണ്ണാർക്കാട്, മഞ്ചേരി, പാണ്ടിക്കാട്, നിലമ്പൂർ, മലപ്പുറം, ചെറുപ്പുളശ്ശേരി, പെരിന്തൽമണ്ണ,പുലാമന്തോൾ, മൊറയൂർ, കൊണ്ടോട്ടി, വേങ്ങര, പരപ്പനങ്ങാടി, പൊന്നാനി, തിരുനാവായ, അരീക്കോട്, കിഴിശ്ശേരി, ഫറോഖ്, കൊടിയത്തൂർ, കോഴിക്കോട്, വടകര, കൊയിലാണ്ടി തുടങ്ങിയ പ്രദേശങ്ങളിലെല്ലാം വിവിധ സന്ദർഭങ്ങളിലായി ബ്രിട്ടീഷുകാർക്കെതിരെ ഏറ്റുമുട്ടലുകൾ നടന്നിട്ടുണ്ട്.(4) 

			പോരാട്ടത്തിന്റെ രണ്ടാംഘട്ടത്തിൽ വാരിയംകുന്നത്ത് കുഞ്ഞഹമ്മദ് ഹാജിയുടെ നേതൃത്വത്തിൽ ഗറില്ലാ യുദ്ധമുറകളിലേക്ക് മാപ്പിളപ്പോരാളികൾ പ്രവേശിച്ചതോടെ ബ്രിട്ടീഷ് സേനക്ക് പലപ്പോഴും മിന്നലാക്രമണങ്ങളിലൂടെ കനത്ത ആൾനാശം നേരിട്ടു. പോരാളികളുടെ അപ്രതീക്ഷിതമായ ഒളിപ്പോരാക്രമണങ്ങളിൽ അന്നത്തെ ലോകത്തിലെ ഏറ്റവും വലിയ സൈനിക ശക്തി മാസങ്ങളോളം വട്ടംകറങ്ങി. ഒടുവിൽ രാജ്യത്തിന്റെ വിവിധ ഭാഗങ്ങളിൽ നിന്നെത്തിയ സർവ്വായുധരായ സൈന്യവും ക്രൂരരായ ഗൂർഖാ പട്ടാളവും ഇറങ്ങിനടത്തിയ നരനായാട്ടിലൂടെയാണ് മലബാർ ബ്രിട്ടീഷുകാർ പിടിച്ചെടുത്തത്. മാസങ്ങളോളം നീണ്ടുനിന്ന നരവേട്ടയിൽ പതിനായിരത്തിലേറെ മാപ്പിളമാർ കൊല്ലപ്പെട്ടു. ആയിരങ്ങളെ തടവ് ശിക്ഷക്ക് വിധിച്ചു. ഇരുപതിനായിരത്തിലധികം പേരെ നാട് കടത്തി. കുടിലുകളും വീടുകളും ഇടിച്ചുനിരത്തി. വംശീയ ഉന്മൂലനമായിരുന്നു ബ്രിട്ടീഷ് ലക്ഷ്യം. സ്വാതന്ത്ര്യ സമരപോരാട്ടത്തിനിറങ്ങിയ ഒരു സമൂഹത്തിന് ഒന്നടങ്കം അവർ ശിക്ഷ വിധിക്കുകയായിരുന്നു. നാസികൾ ജർമ്മനിയിലും അമേരിക്ക വിയറ്റ്നാമിലും നടത്തിയ കൂട്ടക്കൊലക്ക് തുല്യമാണ് മലബാറിൽ ബ്രിട്ടീഷുകാർ അക്കാലത്ത് നടത്തിയതെന്ന് ഡോ. എം.ഗംഗാധരൻ രേഖപ്പെടുത്തിയിട്ടുണ്ട്.(5)

			കുറിപ്പുകൾ

			1) പ്രൊഫ. കെ.എം. ബഹാവുദ്ദീൻ (കേരളമുസ്‌ലിംകൾ ചെറുത്തുനിൽപ്പിന്റെ ചരിത്രം, പേജ് 208)

			2) ഡോ. കെ.എൻ. ഗണേഷ് (കേരള സമൂഹപാഠങ്ങൾ, പേ:175).

			3) കെ. കോയട്ടി മൗലവി (1921 മലബാർ ലഹള പേജ് 39)

			4) ശിഹാബ് പൂക്കോട്ടൂർ (ആലിമുസ്ലിയാർ, പേജ് 15)

			5) എം. ഗാഗാധരൻ (മാപ്പിള പഠനങ്ങൾ, പേജ് 98)

		

		
			പോരാട്ടം ഇരുപതാം നൂറ്റാണ്ടിൽ

		

		
			പോരാട്ടം ഇരുപതാം നൂറ്റാണ്ടിൽ

		

		

			ദേശീയ പ്രസ്ഥാനം, ഖിലാഫത്ത് മൂവ്മെന്റ്, സ്വാതന്ത്ര്യസമരം


			ഇന്ത്യൻ ദേശീയ പ്രസ്ഥാനത്തിന്റെ പിന്തുണയോടെ ആരംഭിച്ച ഖിലാഫത്ത് മൂവ്മെന്റ് മലബാറിൽ പ്രവർത്തനം ആരംഭിച്ചതോടെയാണ് ബ്രിട്ടീഷ് വിരുദ്ധ പോരാട്ടത്തിന് ഇവിടെ ബുഹജനസ്വഭാവം കൈവന്നത്. മുസ്‌ലിംകളുടെ ആഗോള നേതാവെന്ന നിലക്ക് അധികാരത്തിൽ ഉണ്ടായിരുന്ന ഉസ്മാനിയ ഖലീഫയുടെ ആസ്ഥാനം തുർക്കിയായിരുന്നു. 1914 ഒന്നാം ലോകയുദ്ധം ആരംഭിച്ചപ്പോൾ ഇന്ത്യയിൽ ഭരണം നടത്തുന്ന ബ്രിട്ടീഷുകാരുടെ എതിർസ്ഥാനത്തായിരുന്നു തുർക്കി ഉണ്ടായിരുന്നത്. യുദ്ധത്തിൽ പങ്കെടുക്കാൻ ബ്രിട്ടീഷ് സൈന്യത്തിന് ആയിരക്കണക്കിന് പട്ടാളക്കാരെ ഇന്ത്യയിൽനിന്ന് ആവശ്യമുണ്ടായിരുന്നു. തുർക്കിയിലെ ഖലീഫക്ക് എതിരെ യുദ്ധം ചെയ്യുന്ന ബ്രിട്ടീഷ്സൈന്യത്തിൽ ചേരാൻ ഇന്ത്യൻമുസ്‌ലിംകൾ തയ്യാറായില്ല. ഈ പ്രതിസന്ധിയെ മറികടക്കാൻ ബ്രിട്ടീഷ്പ്രധാനമന്ത്രിയും വൈസ്രോയിയും തന്ത്രപൂർവം ഒരു പ്രസ്താവനയിറക്കി. യുദ്ധത്തിൽ തുർക്കി പരാജയപ്പെട്ടാലും ഖലീഫയുടെ അധികാരം വെട്ടിക്കുറക്കുകയോ മുസ്‌ലിംകളുടെ പുണ്യസ്ഥലങ്ങൾക്കെതിരെ യാതൊരു അക്രമവും ഉണ്ടാവുകയില്ലെന്നും അവർ പ്രഖ്യാപിച്ചു. ഈ ഉറപ്പിൽ വിശ്വസിച്ച ഇന്ത്യയിലെ മുസ്‌ലിം പട്ടാളക്കാരും ഒന്നാം ലോകയുദ്ധത്തിൽ ബ്രിട്ടീഷ്സൈന്യത്തിൽ അണിചേർന്നു. 

			പക്ഷേ, യുദ്ധം കഴിഞ്ഞപ്പോൾ ബ്രിട്ടൻ ഇന്ത്യൻ മുസ്ലീംകൾക്ക് നൽകിയ വാക്കുപാലിച്ചില്ല. ഖലീഫയുടെ അധികാരത്തിന് അവർ കൂച്ചുവിലങ്ങിടുകയും വൈകാതെ അദ്ദേഹത്തെ സ്ഥാനഭ്രഷ്ടനാക്കുകയും ചെയ്തു. ഇംഗ്ലണ്ടിന്റെ ഈ കൊടുംവഞ്ചനയിൽ പ്രതിഷേധിച്ച് ഖലീഫയുടെ അധികാരം പുനസ്ഥാപിക്കാനും ഉറപ്പ് നൽകിയ വാഗ്ദാനം നടപ്പിലാക്കാനും ആവശ്യപ്പെട്ടുകൊണ്ട് 1919 ൽ ഇന്ത്യയിൽ രൂപപ്പെട്ട സംഘടിത മുന്നേറ്റമാണ് ഖിലാഫത്ത് മൂവ്മെന്റ്. മൗലാനാ മുഹമ്മദലി, മൗലാന ശൗക്കത്തലി, മൗലാനാ അബ്ദുൽബാരി, അബുൽകലാം ആസാദ്, ഡോ. സൈഫുദ്ദീൻ കിച്ചലു, ഡോ. അജ്മൽ ഖാൻ, ഹസ്രത്ത് മൊഹാനി, മുഹമ്മദ് ഹസൻ ദയൂബന്തി എന്നിവരുടെ നേതൃത്വത്തിലാണ് ഖിലാഫത്ത് മൂവ്മെന്റ് നിലവിൽ വന്നത്. 

			ബ്രിട്ടനെതിരെ ഇന്ത്യയിൽ രൂപപ്പെട്ട ഈ മൂവ്മെന്റിനെയും മുസ്ലീംകളുടെ വൈകാരിക പ്രതിഷേധത്തെയും ദേശീയ സ്വാതന്ത്ര്യ പ്രസ്ഥാനവുമായി ചേർത്തുവെക്കാൻ കോൺഗ്രസും ഗാന്ധിജിയും തീരുമാനിച്ചു. അതോടെ ഇന്ത്യൻ നാഷ്നൽ കോൺഗ്രസും ഖിലാഫത്ത് മൂവ്മെന്റും ഒരുമിച്ച് ബ്രിട്ടീഷ് വിരുദ്ധ സ്വാതന്ത്ര്യ സമരങ്ങൾ ശക്തിപ്പെടുത്തി. ഇതിനായി അലി സഹോദരന്മാരും ഗാന്ധിജിയും ഇന്ത്യയിലുടനീളം പര്യടനം നടത്തി. അതിന്റെ ഭാഗമായി മഹാത്മാഗാന്ധിയും മൗലാനാ ശൗക്കത്തലിയും 1920 ജൂൺ 14-ന് മലബാറിലെത്തി. കോഴിക്കോട് അന്ന് നടന്ന മഹാസമ്മേളനത്തിൽ പതിനായിരക്കണക്കിന് ആളുകൾ പങ്കെടുത്തു. പിൽക്കാലത്ത് മലബാർ വിപ്ലവകാരികൾ ആയിത്തീർന്ന പണ്ഡിതന്മാരും നേതാക്കളുമെല്ലാം ഈ സമ്മേളനത്തിൽ ഉണ്ടായിരുന്നു. ആലി മുസ്ലിയാർ, വാരിയംകുന്നത്ത് കുഞ്ഞഹമ്മദാജി, കൊന്നാര മുഹമ്മദ് കോയ തങ്ങൾ, കുമരംപുത്തൂർ സീതിക്കോയ തങ്ങൾ, ചെമ്പ്രശ്ശേരി കുഞ്ഞിക്കോയ തങ്ങൾ തുടങ്ങിയവരെല്ലാം ഗാന്ധിജിയുടെയും മൗലാന ശൗക്കത്തലിയുടെയും പ്രസംഗം കേൾക്കാൻ അന്ന് കോഴിക്കോട് ഉണ്ടായിരുന്നു.(1) ഈ സമ്മേളനശേഷമാണ് മലബാറിലുടനീളം ഖിലാഫത്ത് കമ്മറ്റികൾ രൂപപ്പെടുന്നതും കോൺഗ്രസുമായി ചേർന്ന് രാജ്യത്തിന് സ്വാതന്ത്ര്യം ആവശ്യപ്പെട്ട് നിസ്സഹകരണ സമരങ്ങൾ ശക്തമാകുന്നതും.(2) 

			മലബാറിലുടനീളം ഹിന്ദുക്കളും മുസ്ലീംകളും ഒന്നിച്ചുചേർന്ന് രൂപപ്പെട്ട നിസ്സഹകരണ സമരങ്ങളുടെ പ്രത്യാഘാതം മുൻകൂട്ടി മനസ്സിലാക്കിയ ബ്രിട്ടീഷുകാർ അവയെ മുളയിലെ നുള്ളികളയാൻ തീരുമാനിച്ചു. ഭിന്നിപ്പിച്ച് ഭരിക്കുക എന്ന കുടില തന്ത്രവും ഇതിനായി അവർ പയറ്റി. സമാധാനപരമായി നടത്തുന്ന ഖിലാഫത്ത് - കോൺഗ്രസ് പൊതുയോഗങ്ങളും പരിപാടികളും നിരന്തരമായി ഭരണകൂടം തടസ്സപ്പെടുത്തി. ഖിലാഫത്ത് വളണ്ടിയർമാരെ മാത്രം തെരഞ്ഞുപിടിച്ച് അറസ്റ്റിനും മർദ്ദനത്തിനും വിധേയമാക്കി. ഖിലാഫത്ത് മൂവ്മെന്റിന് നേതൃത്വം നൽകുന്ന പ്രാദേശിക നേതാക്കൾക്കെതിരെ ജന്മിമാരെ ഉപയോഗിച്ചും മറ്റും കള്ളക്കേസുകളിൽ പ്രതികളാക്കാനും തുടങ്ങി. ഇത് വ്യാപകമായതോടെ നാട്ടിലുടനീളം സംഘടിതരാവുകയും ഖിലാഫത്ത് വളണ്ടിയർ ടീം രൂപപ്പെടുത്തുകയും ചെയ്ത മാപ്പിളമാർ കൂട്ടായ പ്രതിഷേധങ്ങൾക്ക് തുടക്കമിട്ടു. സമാധാനപരമായി ആരംഭിച്ച ഈ സംഘടിത പ്രതിഷേധങ്ങൾക്ക് നേരെ ബ്രിട്ടീഷ് പോലീസ് വെടിവെപ്പ് നടത്തി. നിരപരാധികൾ കൂട്ടക്കൊലകൾക്ക് വിധേയമായതോടെ സായുധപരമായ ചെറുത്തുനിൽപ്പിലേക്കും പ്രതിരോധത്തിലേക്കും മാറുവാൻ മാപ്പിള പോരാളികൾ നിർബന്ധിതരാവുകയായിരുന്നു.(3) തിരൂരങ്ങാടി പോലീസ് സ്റ്റേഷനിൽ സമാധാനപരമായി പ്രതിഷേധിച്ച സമരക്കാർക്കെതിരെ ബ്രിട്ടീഷ് പോലീസ് വെടിയുതിർത്തതോടെയാണ് 1921 ലെ സംഘടിത സായുധ പോരാട്ടം തുടങ്ങിയതെന്ന ചരിത്രം അതാണ് വ്യക്തമാക്കുന്നത്. 

			കുറിപ്പുകൾ

			1) എ കെ കോഡൂർ (ആഗ്ലോ- മാപ്പിള യുദ്ധം, പേജ് 165)

			2) ഇ. മൊയ്തു മൗലവി (ചരിത്ര ചിന്തകൾ, പേജ് 50)

			3) കെ.കെ. മുഹമ്മദ് അബ്ദുൽകരീം (1921 ലെ ഖിലാഫത്ത് ലഹളയും ആലിമുസ്ലിയാരും, പേജ് 22)

		

		
			ഖിലാഫത്ത് മൂവ്മെന്റ്,  ദേശീയ പ്രസ്ഥാനം, സ്വാതന്ത്ര്യസമരം

		

		
			ഖിലാഫത്ത് മൂവ്മെന്റ്,  ദേശീയ പ്രസ്ഥാനം, സ്വാതന്ത്ര്യസമരം

		

		
			ആലി മുസ്ലിയാരുംതിരൂരങ്ങാടി പോരാട്ടവും  

			ഏരിക്കുന്നൻ പാലത്തുംമൂലയിൽ കുഞ്ഞുമൊയ്തീന്റെയും പൊന്നാനി ഒറ്റകത്ത് ആമിനയുടെയും മകനായി ഏറനാട് താലൂക്കിലെ നെല്ലിക്കുത്തിലാണ് ആലി മുസ്ലിയാരുടെ ജനനം. വെള്ളുവങ്ങാട്ട് കാരക്കാടൻ കുഞ്ഞിക്കമ്മുവിന്റെ ഓത്തുപള്ളിയിലെ പ്രാഥമിക പഠനത്തിനുശേഷം 10 വർഷത്തോളം അദ്ദേഹം പ്രസിദ്ധമായ പൊന്നാനി പള്ളിദർസിൽ പഠിച്ചു. പിന്നീട് പരിശുദ്ധ മക്കയിൽ ഉപരിപഠനം നടത്തി. അദ്ദേഹത്തിലെ സാമ്രാജ്യത്വവിരുദ്ധ മനസ്സിനെ രൂപപ്പെടുത്തുന്നതിൽ മക്കയിലെ പഠനത്തിനും അവിടത്തെ ചരിത്ര അധ്യാപകനായ ശൈഖ് മുഹമ്മദ് ഹിസ്ബുല്ല സുലൈമാനുൽ മക്കിയുടെ ക്ലാസുകൾക്കും നിർണായക പങ്കുണ്ടായിരുന്നൂവെന്ന് നിരീക്ഷിക്കപ്പെട്ടിട്ടുണ്ട്.(1) 

			പഠനശേഷം ലക്ഷദ്വീപിലെ കവരത്തിയിലാണ് ആലി മുസ്ലിയാർ അധ്യാപക ജീവിതം ആരംഭിക്കുന്നത്. ലക്ഷദ്വീപിൽ അധ്യാപകനായി തുടരുന്ന സന്ദർഭത്തിലാണ് ബ്രിട്ടീഷുകാർക്കെതിരെ മണ്ണാർക്കാടിനടുത്തുള്ള പള്ളിക്കുറുപ്പിൽ നടന്ന സംഘട്ടനത്തിൽ ആലി മുസ്ലിയാരുടെ ജ്യേഷ്ടസഹോദരൻ മുഹമ്മദ്കുട്ടി രക്തസാക്ഷിത്വം വരിക്കുന്നത്. ഈ വിവരം അറിഞ്ഞ ആലി മുസ്ലിയാർ സഹോദരൻ അഹമ്മദ്കുട്ടി മുസ്ലിയാരെ കവരത്തിയിൽ നിർത്തി നാട്ടിലേക്ക് മടങ്ങി. തൊടികപ്പുലത്തെ പള്ളിയിലാണ് മലബാറിൽ ആദ്യമായി ആലി മുസ്ലിയാർ അധ്യാപകനാവുന്നത്. പിന്നീട് മേൽമുറിയിലെ ആലത്തൂർപടിക്കടുത്ത പൊടിയാട്ടിൽ അദ്ദേഹം വർഷങ്ങളോളം ദർസ് നടത്തി. ഈ ദർസിൽ വിവിധ സന്ദർഭങ്ങളിലായി ആലി മുസ്ലിയാരുടെ കീഴിൽ പഠിച്ച ശിഷ്യന്മാരെല്ലാം പിന്നീട് 1921 ലെ ബ്രിട്ടീഷ് വിരുദ്ധപോരാട്ടം ആരംഭിച്ചപ്പോൾ തങ്ങളുടെ ഉസ്താദിന് പിന്തുണ നൽകുകയും സ്വന്തം നാടുകളിൽ സമരത്തിന് നേതൃത്വം കൊടുക്കുകയും ചെയ്തു. 

			1907-ലാണ് ആലി മുസ്ലിയാർ തിരൂരങ്ങാടിയിൽ എത്തുന്നത്. തിരൂരങ്ങാടിയിലും പരിസരപ്രദേശങ്ങളിലുമുള്ള വിവിധ പള്ളികളിൽ അദ്ദേഹം ദർസ് നടത്തി. ബ്രിട്ടീഷ് വിരുദ്ധത കുടുംബപരമായിത്തന്നെ രക്തത്തിലലിഞ്ഞ ആലിമുസ്ലിയാർ ഖിലാഫത്ത് മൂവ്മെന്റും നിസ്സഹകരണ സ്വാതന്ത്ര്യസമരവും മലബാറിൽ പ്രവർത്തനം ആരംഭിച്ച ആദ്യസന്ദർഭത്തിൽ തന്നെ അതിൽ പങ്കുചേർന്നു. 1920 ൽ ഗാന്ധിജിയും ശൗക്കത്തലിയും ഖിലാഫത്ത് മൂവ്മെന്റിന്റെയും നിസ്സഹകരണ സ്വാതന്ത്ര്യസമരത്തിന്റെയും പ്രചരണാർത്ഥം കോഴിക്കോട് കടപ്പുറത്ത് സംസാരിക്കാനെത്തിയപ്പോൾ അതിൽ ആലി മുസ്ലിയാരും വാരിയംകുന്നത്ത് കുഞ്ഞഹമ്മദ് ഹാജിയുമെല്ലാം പങ്കെടുത്തിരുന്നു.(2) 

			ധാരാളം ശിഷ്യൻമാരുള്ള മതാധ്യാപകനായിരുന്ന ആലി മുസ്ലിയാർക്ക് അനുയായികൾക്കിടയിൽ ഒരു ആത്മീയ പരിവേഷമുണ്ടായിരുന്നു. അതോടൊപ്പം എല്ലാ വിഭാഗം ജനങ്ങളോടും അടുത്തിടപ്പെടുന്ന ജനകീയനായ നേതാവിന്റെ സ്വഭാവസവിശേഷതകളും ആലി മുസ്ലിയാർക്കുണ്ടായിരുന്നു. തിരൂരങ്ങാടിയിലും പരിസരത്തുമുള്ള കീഴാളർ, ഈഴവർ തുടങ്ങിയവരോട് ആലി മുസ്ലിയാർ ഉറ്റബന്ധം പുലർത്തിയിരുന്നു. അവർക്ക് പള്ളിയിൽ വരാനും സംസാരിക്കാനുമുള്ള അനുവാദം അദ്ദേഹം നൽകിയിരുന്നു. അവരുടെ പ്രശ്നങ്ങൾ മനസ്സിലാക്കാനും പരിഹരിക്കാനും അവരുടെ കുടിലുകളിലേക്ക് പോകാനും അദ്ദേഹം തയ്യാറായിരുന്നു. അയിത്താചാരത്തെയും ജാതിമേധാവിത്വത്തെയും അദ്ദേഹം തുറന്നെതിർത്തിരുന്നു.(3) 

			തിരൂരങ്ങാടിയിൽ ഖിലാഫത്ത് മൂവ്മെന്റ് ശക്തമായതോടെ അതിന്റെ പ്രവർത്തനങ്ങളുടെ പ്രചോദനകേന്ദ്രവും ഊർജ്ജവുമായി ആലിമുസ്ലിയാർ മുന്നിൽനിന്നു. ഖിലാഫത്ത് കമ്മിറ്റികളുടെ പരിപാടികൾ ബ്രിട്ടീഷ് പോലീസ് അലങ്കോലമാക്കുവാനും പ്രവർത്തകരെ അക്രമിക്കാനും തുടങ്ങി. ഈ സന്ദർഭത്തിലാണ് അഞ്ഞൂറോളം വളണ്ടിയർമാരുമായി ആലി മുസ്ലിയാർ ചേറൂർ ശുഹദാക്കളുടെ മഖ്ബറ സന്ദർശിക്കുന്നത്. ഇത് ബ്രിട്ടീഷുകാർക്കുള്ള താക്കീതും അക്രമണം തുടർന്നാൽ പോരാട്ടത്തിന് സന്നദ്ധമാണെന്ന തുറന്ന പ്രഖ്യാപനവുമായിരുന്നു. 

			തിരൂരങ്ങാടി പോലീസ് സ്റ്റേഷനിൽ വെടിവെപ്പ് നടന്നതോടെ മാപ്പിള പോരാളികൾ ചെറുത്തുനിൽപ്പാരംഭിച്ചു. അതോടെ ബ്രിട്ടീഷ് പൊലീസും ഉദ്യോഗസ്ഥരും തിരൂരങ്ങാടി വിട്ടു. നാട് അരാജകത്വത്തിലേക്ക് പോകാതിരിക്കാൻ ആലി മുസ്ലിയാർ ബദൽ ഭരണസംവിധാനം പ്രഖ്യാപിച്ചു. ഖിലാഫത്ത് വളണ്ടിയർമാർ തിരൂരങ്ങാടിയിൽ റൂട്ട് മാർച്ച് നടത്തി. അവരുടെ സാന്നിധ്യത്തിൽ തന്റെ ഭരണസംവിധാനത്തിന്റെ നയപ്രഖ്യാപനം ആലി മുസ്ലിയാർ നിർവഹിച്ചു. എ.കെ കോഡൂർ തന്റെ ആംഗ്ലോ മാപ്പിള യുദ്ധം 1921 എന്ന പുസ്തകത്തിൽ ആ പ്രഖ്യാപനം ഇങ്ങനെ രേഖപ്പെടുത്തുന്നു: ‘സഹോദരന്മാരെ, ബ്രിട്ടീഷ് കലക്ടറും പട്ടാളവും ഓടി പോയിരിക്കുന്നു. അവർ തിരിച്ചു വരികയോ വരാതിരിക്കുകയോ ആവാം. രണ്ടായാലും നമ്മുടെ നാട് കള്ളന്മാർക്കും കൊള്ളക്കാർക്കും എറിഞ്ഞു കൊടുക്കാൻ പാടില്ല എന്ന് ഖിലാഫത്ത് കമ്മിറ്റി തീരുമാനിച്ചിരിക്കുന്നു. നിങ്ങൾ അതിനോട് സഹകരിക്കണം. ഭൂമിയും അതിലെ എല്ലാ വിഭവങ്ങളും ദൈവത്തിന്റെ ഉടമസ്ഥാവകാശത്തിൽ ഉള്ളതും മനുഷ്യവർഗ്ഗത്തിന് വേണ്ടി അവൻ സൃഷ്ടിച്ചിട്ടുള്ളതുമാണ്. ഓരോ വ്യക്തിക്കും അത്യാവശ്യമായതും അവകാശപ്പെട്ടതും വ്യവസ്ഥാപിത മാർഗത്തിൽ ഓരോരുത്തർക്കും ലഭിക്കുന്നതാണ്. ആ വ്യവസ്ഥയാണ് ഖിലാഫത്ത് കമ്മിറ്റി അംഗീകരിച്ചിട്ടുള്ളത്. അതിനു വിപരീതമായി ഇപ്പോൾ നിലവിലുള്ള ഭൂവുടമ വ്യവസ്ഥകളും അതിനനുസൃതമായി സൃഷ്ടിച്ച അടിമ-ഉടമ വ്യവസ്ഥയും ഖിലാഫത്ത് കമ്മിറ്റി റദ്ദാക്കിയിരിക്കുന്നു. ഇനി അടിമകളും ഉടമകളും ഇല്ല. ധനികനും ദരിദ്രനും ഇല്ല. കറുത്തവനും വെളുത്തവനും ഇല്ല. ജാതിയും മതങ്ങളും ഇല്ല. ഉള്ളത് മനുഷ്യൻ മാത്രം.’(4)

			ആലി മുസ്ലിയാരുടെ ഭരണത്തെ വേരോടെ പറിച്ചെടുക്കാൻ ബ്രിട്ടീഷുകാർ തീരുമാനിച്ചു. ബ്രിട്ടീഷ് പട്ടാളം സർവ്വായുധ സന്നാഹങ്ങളുമായി തിരൂരങ്ങാടിയിലേക്ക് പുറപ്പെട്ടു. ബാംഗ്ലൂരിൽ നിന്നുള്ള പീരങ്കി പടയടക്കം സൈന്യത്തിനൊപ്പമുണ്ടായിരുന്നു. പട്ടാളം പുറപ്പെട്ടപ്പോൾ പൊതുജനങ്ങൾക്കായി താഴെകാണുന്ന സൈനിക വിളംബരം പരസ്യപ്പെടുത്തിയിരുന്നു. ‘പട്ടാളത്തിന് തടസ്സങ്ങൾ ഉണ്ടാക്കരുത്. പട്ടാളക്കാർക്കാവശ്യമായ എന്ത് സഹായവും ചെയ്തു കൊടുക്കണം. പള്ളികളിൽനിന്ന് ആക്രമണമുണ്ടായാൽ പള്ളികൾ പീരങ്കിവെച്ച് നശിപ്പിക്കും. ആഗസ്റ്റ് 30 ന് പകൽ ആലി മുസ്ലിയാർ വെള്ളക്കൊടി പിടിച്ച് പള്ളിയിൽ നിന്നും പുറത്തുവന്ന് പട്ടാളത്തിന് കീഴടങ്ങണം.’(5)

			ആലി മുസ്ലിയാരും 114 അനുയായികളുമായിരുന്നു അന്ന് തിരൂരങ്ങാടി പള്ളിക്കകത്തുണ്ടായിരുന്നത്. പുലർച്ചക്ക് മുമ്പേ പള്ളി ബ്രിട്ടീഷ്പട്ടാളം വളയുകയും ചുറ്റും പീരങ്കിയടക്കം സ്ഥാപിക്കുകയും ചെയ്തു. ഖിലാഫത്ത് വളണ്ടിയർമാരുൾപ്പെടെ പുറത്തു നിന്നൊരാളും അങ്ങോട്ടു പ്രവേശിക്കാതിരിക്കാനുള്ള എല്ലാ സജ്ജീകരണങ്ങളും പട്ടാളം ചുറ്റും ഏർപ്പെടുത്തി. കീഴടങ്ങണമോ പൊരുതി മരിക്കണമോ എന്ന ചർച്ച പള്ളിക്കകത്ത് നടന്നു. പൊരുതി മരിക്കാൻ തീരുമാനിച്ചവർ ചെറുത്തുനിൽപ്പിന് തയ്യാറായി. അതോടെ ചെറിയ വെടിവെപ്പുകളും ഇരുട്ടിന്റെ മറവിൽ ഗറില്ല ആക്രമണങ്ങളും നടന്നു. അതിൽ ബ്രിട്ടീഷ് ഉദ്യോഗസ്ഥരടക്കം മരണപ്പെട്ടു. കീഴടങ്ങുന്നതിനേക്കാൾ രക്തസാക്ഷിത്വമാണ് നല്ലതെന്ന് തീരുമാനിച്ചവരെല്ലാം വെടിയേറ്റ് വീരമരണം പ്രാപിച്ചു. 22 പോരാളികളാണ് ഇങ്ങനെ പള്ളിക്കകത്ത് ശഹീദായത്. ഒടുവിൽ പീരങ്കി ഉപയോഗിച്ച് പള്ളി തകർക്കുമെന്ന് പട്ടാളം പ്രഖ്യാപിച്ചതോടെ ആലി മുസ്ലിയാരും 38 അനുയായികളും വെള്ളക്കൊടി ഉയർത്തി പട്ടാളത്തിന് കീഴടങ്ങി. 

			ആലി മുസ്ലിയാരെ കോഴിക്കോട് വെച്ച് സ്പെഷൽ ട്രൈബ്യൂണൽ വിചാരണ നടത്തി. ബ്രിട്ടീഷ് ചക്രവർത്തിക്കെതിരായ യുദ്ധത്തിൽ ഏർപ്പെട്ടുവെന്നതായിരുന്നു അദ്ദേഹത്തിൽ ആരോപിക്കപ്പെട്ട കുറ്റം. നവംബർ രണ്ടാം തീയതി അദ്ദേഹത്തെ വധശിക്ഷക്ക് വിധിച്ചു. കോഴിക്കോട് വിചാരണ നടത്തിയ ശേഷം ആലി മുസ്ലിയാരെയും അനുയായികളെയും കോയമ്പത്തൂരിലേക്ക് കൊണ്ടുപോയി. 1922 ഫെബ്രുവരി 17 ന് ആലി മുസ്ലിയാരെയും സംഘത്തെയും കോയമ്പത്തൂർ ജയിലിൽ തൂക്കിക്കൊന്നു. വധശിക്ഷ നടപ്പാക്കേണ്ട ദിവസം സുബ്ഹ് നമസ്കാരം നിർവഹിക്കുന്നതിനിടെ അദ്ദേഹം സ്വാഭാവിക മരണത്തിന് കീഴടങ്ങുകയായിരുന്നൂവെന്നും ചിലർ രേഖപ്പെടുത്തിയിട്ടുണ്ട്.(6) മൃതദേഹം വ്യക്തികൾക്ക് വിട്ടുകൊടുക്കില്ലെന്നാണ് ജയിൽ അധികൃതർ അറിയിച്ചത്. ഈ സാഹചര്യത്തിൽ പെട്ടെന്ന് രൂപംകൊടുത്ത മലയാളി മുസ്‌ലിം അസോസിയേഷൻ എന്ന സംഘടന ആലി മുസ്ലിയാരുടെയും മറ്റ് 12 പേരുടെയും മൃതദേഹങ്ങൾ ഏറ്റുവാങ്ങി. കോയമ്പത്തൂർ ശുക്റാൻ പേട്ട ഖബർസ്ഥാനിൽ വെച്ച് വൻജനാവലിയുടെ സാന്നിധ്യത്തിൽ സംസ്കരിച്ചു. 

			വാരിയം കുന്നത്ത് കുഞ്ഞഹമ്മദ് ഹാജിപോരാട്ടത്തിന്റെ തുടക്കവും ഒടുക്കവും


			മലബാർ സമരത്തിന്റെ ആത്മീയ നേതാവ് ആലി മുസ്ലിയാർ ആയിരുന്നൂവെങ്കിലും സായുധപോരാട്ടത്തിന് തുടക്കം മുതൽ ഒടുക്കം വരെ നേതൃത്വം നൽകിയത് വാരിയംകുന്നത്ത് കുഞ്ഞഹമ്മദ് ഹാജിയായിരുന്നു. ബ്രിട്ടീഷ് ഭരണം നിലച്ചുപോയ ആറുമാസക്കാലം പോരാട്ട പ്രദേശങ്ങളിലെ ഭരണാധികാരി കൂടിയായിരുന്നു അദ്ദേഹം. മഞ്ചേരിക്കടുത്ത നെല്ലിക്കുത്തിൽ ചക്കിപറമ്പൻ മൊയ്തീൻകുട്ടി ഹാജിയുടെയും കുഞ്ഞായിശ ഹജ്ജുമ്മയുടെയും മകനായി 1866 ൽ ആണ് വാരിയം കുന്നത്ത് കുഞ്ഞഹമ്മദ് ഹാജി ജനിച്ചത്. നെല്ലിക്കുത്ത് ഓത്തുപള്ളിയിലായിരുന്നു പ്രാഥമിക വിദ്യാഭ്യാസം.  

			1894 ൽ മണ്ണാർക്കാട് നടന്ന ബ്രിട്ടീഷുകാരുമായുള്ള പോരാട്ടത്തിൽ പങ്കെടുത്തതിന് വാരിയംകുന്നത്ത് കുഞ്ഞഹമ്മദ് ഹാജിയുടെ പിതാവിനെ അന്തമാനിലേക്ക് നാടുകടത്തി. കുഞ്ഞഹമ്മദ് ഹാജിയുടെ സിരകളിൽ ബ്രിട്ടീഷ് വിരുദ്ധത ചെറുപ്പത്തിലെ പടർന്നുകയറുന്നതിന് പിതാവിന്റെ പോരാട്ടത്തിനും ഈ നാടുകടത്തപ്പെടലിനും നിർണായക പങ്കുണ്ട്. ഒളിഞ്ഞും തെളിഞ്ഞും ബ്രിട്ടീഷ് വിരുദ്ധ പ്രവർത്തനങ്ങളിൽ ഏർപ്പെട്ടുകൊണ്ടാണ് കുഞ്ഞഹമ്മദ് ഹാജി യൗവ്വനത്തിലേക്ക് പ്രവേശിക്കുന്നത്. വ്യാപാരമായിരുന്നു അദ്ദേഹത്തിന്റെ ഉപജീവനമാർഗം. കച്ചവടാവശ്യാർത്ഥം ഒരുപാട് പ്രദേശങ്ങളിലൂടെ നിരന്തരം സഞ്ചരിക്കുകയും അതുവഴി ധാരാളം പേരെ അദ്ദേഹം വിവിധയിടങ്ങളിലായി പരിചയപ്പെടുകയും ചെയ്തിരുന്നു. വ്യാപാര യാത്രകൾ വഴി ഏറനാട്ടിലും വള്ളുവനാട്ടിലും അദ്ദേഹത്തിനുണ്ടായ വിപുലമായ സൗഹൃദങ്ങളും ബന്ധങ്ങളും സർക്കാർ സംവിധാനങ്ങളെ കുറിച്ചുള്ള അറിവുകളും സമരപോരാട്ട കാലത്ത് ഹാജിക്ക് മുതൽക്കൂട്ടാവുന്നുണ്ട്. 

			1910 ൽ ഏറനാട്ടിൽ നടന്ന ബ്രിട്ടീഷ് വിരുദ്ധ നീക്കങ്ങളിൽ കുഞ്ഞഹമ്മദ് ഹാജിയെ അറസ്റ്റുചെയ്യാൻ സാധ്യതയുണ്ടെന്ന വിവരം ലഭിച്ചപ്പോൾ അദ്ദേഹം ബോംബെയിലേക്ക് കടന്നു. ബോംബെ ജീവിതകാലത്ത് കച്ചവടവും മറ്റ് സാമൂഹിക ബന്ധങ്ങളിലൂടെയും രാജ്യത്ത് നിലനിൽക്കുന്ന രാഷ്ട്രീയാവസ്ഥകളും അതിനെതിരെ പല നാടുകളിലും നടക്കുന്ന സ്വാതന്ത്ര്യസമരങ്ങളും അദ്ദേഹം മനസ്സിലാക്കുന്നുണ്ട്. ബോംബെയിൽ നിന്നും ഹജ്ജിനായി കപ്പൽ മാർഗ്ഗം കുഞ്ഞഹമ്മദ് ഹാജി മക്കയിലേക്ക് പുറപ്പെടുന്നു. മക്കയിലും അദ്ദേഹം ചില വ്യാപാരങ്ങളിൽ ഏർപ്പെടുകയും വിവിധ രാജ്യങ്ങളിൽ നിന്നുള്ളവരുമായി അടുത്തിടപഴകുകയും ചെയ്യുന്നുണ്ട്. മക്കയിലുള്ള ജീവിതകാലം കുഞ്ഞഹമ്മദ് ഹാജിക്ക് ലോക രാഷ്ട്രീയത്തെയും പുതുചലനങ്ങളെയും അടുത്തറിയാൻ സഹായമാകുന്നുണ്ട്. ഇവയെല്ലാം അദ്ദേഹത്തിലെ നേതൃഗുണത്തെ വളർത്തുന്നതിൽ നിർണായമായിട്ടുണ്ട്. 

			1914 ലാണ് കുഞ്ഞഹമ്മദാജി മക്കയിൽ നിന്ന് സ്വദേശമായ നെല്ലിക്കുത്തിലേക്ക് തിരിച്ചെത്തുന്നത്. നാട്ടിൽ എത്തിയത് മുതൽ അദ്ദേഹം ഭരണകൂടത്തിന്റെ നോട്ടപ്പുള്ളിയായിരുന്നു. ഹാജിക്കു ചുറ്റും ബ്രിട്ടീഷ് വിരുദ്ധ അനുയായിവൃന്ദം വളർന്നുവരുമോ എന്ന ആശങ്ക ബ്രിട്ടീഷുകാർക്കുണ്ടായിരുന്നു. അതോടെ അദ്ദേഹം സ്വദേശമായ നെല്ലിക്കുത്തിൽ താമസിക്കുന്നതിന് ഭരണകൂടം വിലക്കേർപ്പെടുത്തി. അങ്ങനെയാണ് ഹാജി മൊറയൂരിനടുത്ത പോത്തുവെട്ടിപ്പാറയിൽ കച്ചവടം തുടങ്ങുന്നതും തൊട്ടടുത്ത മുസ്ലിയാരങ്ങാടി നെടിയിരുപ്പിൽ താമസമാക്കുന്നതും. 1919 ൽ നെല്ലിക്കുത്തിലേക്ക് പ്രവേശനാനുമതി ലഭിക്കുന്നതുവരെ അദ്ദേഹം ഇവിടെയാണ് താമസിച്ചത്. ഇതിനിടയിലും ബ്രിട്ടീഷ് ഉദ്യോഗസ്ഥനെ വധിക്കാനുള്ള ഗൂഢാലോചനയിൽ പങ്കെടുത്തൂവെന്നാരോപിച്ച് കുപ്രസിദ്ധനായ ബ്രിട്ടീഷ് പോലീസ് ഉദ്യോഗസ്ഥൻ ഹിച്ച്കോക്ക് ഹാജിയെ ചോദ്യം ചെയ്യുന്നുണ്ട്. ആരോപണം വ്യാജമാണെന്ന് തെളിഞ്ഞതിനാൽ അദ്ദേഹം കുറ്റവിമുക്തനാവുകയായിരുന്നു. 1920 ൽ നിസ്സഹകരണ സമരവുമായി കോൺഗ്രസും ഖിലാഫത്ത് പ്രസ്ഥാനവും ഒരുമിച്ച് രംഗത്തുവന്നതോടെ ഹാജി ആ മൂവ്മെന്റിന്റെ ഭാഗമായി. ജന്മി - കുടിയാൻ ബന്ധം ചർച്ചയായ 1920 ലെ കോൺഗ്രസിന്റെ മഞ്ചേരി കോൺഫറൻസിൽ സമ്മേളന പ്രതിനിധിയായി ഹാജിയും പങ്കെടുത്തിരുന്നു.1

			നിസ്സഹകരണ സമരത്തിന്റെയും ഖിലാഫത്ത് മൂവ്മെന്റിന്റെയും പ്രചരണാർത്ഥം ഗാന്ധിജിയും ശൗക്കത്തലിയും ഒരുമിച്ചു പങ്കെടുത്ത കോഴിക്കോട് കടപ്പുറത്തെ സമ്മേളനത്തിൽ വാരിയം കുന്നത്ത് കുഞ്ഞഹമ്മദ് ഹാജി, തന്റെ ഹിന്ദുമുസ്‌ലിം സുഹൃത്തുക്കൾക്കൊപ്പം പങ്കെടുത്തതായി ചരിത്രം രേഖപ്പെടുത്തിയിട്ടുണ്ട്.2

			കോഴിക്കോട് സമ്മേളനം കഴിഞ്ഞ് മടങ്ങിയെത്തിയ കുഞ്ഞഹമ്മദ് ഹാജി പരസ്യമായി ബ്രിട്ടീഷ് വിരുദ്ധത പ്രകടിപ്പിക്കാൻ തുടങ്ങി. ഏറനാട് - വള്ളുവനാട് താലൂക്കുകളിലെ ഗ്രാമങ്ങളിലും പട്ടണങ്ങളിലും ഖിലാഫത് - കോൺഗ്രസ് പ്രവർത്തനങ്ങൾ ശക്തിപ്പെടുത്താനായി അദ്ദേഹം രംഗത്തിറങ്ങി. നല്ല പ്രസംഗികനും പടപ്പാട്ടുകളിൽ തൽപ്പരനുമായ ഹാജി തന്റെ ഈ കഴിവുകളെല്ലാം ബ്രിട്ടീഷ് വിരുദ്ധ പ്രചാരണങ്ങൾക്ക് ഉപയോഗപ്പെടുത്തി. ഏറനാട്ടിൽ ഖിലാഫത്ത് കമ്മിറ്റികളും കോൺഗ്രസ് യൂണിറ്റുകളും വർദ്ധിക്കുന്നതിൽ പരിഭ്രാന്തനായ മലബാർ കലക്ടർ 1921 ഫെബ്രുവരി 25ന് ഏറനാട്ടിൽ നിരോധന ഉത്തരവ് പ്രഖ്യാപിച്ചു. ആ സർക്കാർ ഉത്തരവിൽ പ്രസംഗിക്കാൻ പാടില്ലെന്ന് പേര് പറയപ്പെട്ട കോൺഗ്രസ് നേതാക്കൾക്കൊപ്പം കുഞ്ഞഹമ്മദ് ഹാജിയുടെ പേരുമുണ്ടായിരുന്നു.3 

			ഇതിനിടയിൽ തിരൂരങ്ങാടി കേന്ദ്രീകരിച്ച് ഖിലാഫത്ത് മൂവ്മെന്റിന് നേതൃത്വം നൽകിയിരുന്ന ആലിമുസ്ലിയാർ സ്വദേശമായ നെല്ലിക്കുത്ത് വന്നപ്പോൾ വാരിയം കുന്നത്ത് കുഞ്ഞഹമ്മദ് ഹാജി അദ്ദേഹത്തെ സന്ദർശിക്കുകയും ദീർഘമായ സംസാരം അവർക്കിടയിൽ നടക്കുകയും ചെയ്യുന്നുണ്ട്. തങ്ങളാലാവുംവിധം ഖിലാഫത് മൂവ്മെന്റ് ശക്തിപ്പെടുത്താനുള്ള തീരുമാനമാണ് രണ്ടുപേരും എടുക്കുന്നത്. പിന്നീടും വിവിധ സന്ദർഭങ്ങളിൽ അവർക്കിടയിൽ നേരിട്ടും അല്ലാതെയും ആശയവിനിമയം നടക്കുകയും രണ്ട് പ്രദേശങ്ങളിലും നടക്കുന്ന സ്വാതന്ത്രസമര പ്രവർത്തനങ്ങൾ പരസ്പരം പങ്കുവെക്കപ്പെടുകയും ചെയ്യുന്നുണ്ട്. 

			തിരൂരങ്ങാടിയിൽ ബ്രിട്ടീഷ് പട്ടാളം എത്തുകയും അവർ ആലി മുസ്ലിയാരെ അറസ്റ്റു ചെയ്യാൻ പോകുന്നൂവെന്ന വിവരം ലഭിച്ച ഉടൻ കുഞ്ഞഹമ്മദ്ഹാജി ജാതി-മത വ്യത്യാസമില്ലാതെ നെല്ലിക്കുത്തിലെയും പരിസരപ്രദേശങ്ങളിലെയും ജനങ്ങളെ ഒരുമിച്ചുകൂട്ടി ബ്രിട്ടീഷുകാർക്കെതിരെ യുദ്ധം പ്രഖ്യാപിച്ചു. പോലീസും പട്ടാളവും നെല്ലിക്കുത്തിലേക്ക് പ്രവേശിക്കാതിരിക്കാൻ ഉടൻതന്നെ നെല്ലിക്കുത്ത് പാലം തകർക്കാനും അദ്ദേഹം ഉത്തരവിട്ടു. യുദ്ധസജ്ജരാകാനും എന്തുവിലകൊടുത്തും തിരൂരങ്ങാടിയിലെ വെടിവെപ്പിന് പ്രതികാരം ചെയ്യാനും കുഞ്ഞഹമ്മദ് ഹാജി ജനങ്ങളോട് ആഹ്വാനം ചെയ്തു. വൈകാതെ പോലീസ് സ്റ്റേഷനടക്കമുള്ള ഭരണകൂട സംവിധാനങ്ങൾ പോരാളികളാൽ ആക്രമിക്കപ്പെടുകയും അവ പൂർണ്ണമായും നിലക്കപ്പെടുകയും ചെയ്തു.  

			ബ്രിട്ടീഷ് സാമ്രാജ്യത്തിനെതിരെ യുദ്ധം പ്രഖ്യാപിച്ച പോരാളികളെ പിടികൂടി ഭരണം തിരിച്ചുപിടിക്കാൻ സർവ്വായുധരായ ഇംഗ്ലീഷ് സൈന്യം ഏറനാട്ടിലെത്തിയതോടെ കുഞ്ഞഹമ്മദ് ഹാജി പുതിയ യുദ്ധതന്ത്രം സ്വീകരിച്ചു. വൻ യുദ്ധസന്നാഹങ്ങളുള്ള ബ്രിട്ടീഷുകാരോട് നേർക്കുനേരെയുള്ള ഏറ്റുമുട്ടൽ അദ്ദേഹം ഒഴിവാക്കി. അപ്രതീക്ഷിതമായ മിന്നൽ ആക്രമണം നടത്തുന്ന ഗറില്ലാ യുദ്ധമുറകളും ഒളിപ്പോർ ആക്രമണങ്ങളുമായിരുന്നു പിന്നീട് ഹാജിയും അനുയായികളും സ്വീകരിച്ചത്. പാണ്ടിക്കാട് പട്ടാളക്യാമ്പ് ആക്രമണവും നിലമ്പൂർ, പന്തല്ലൂർ പോലീസ് കേന്ദ്രം അറ്റാക്കുമെല്ലാം ഈ രീതിയിൽ കുഞ്ഞഹമ്മദ് ഹാജിയുടെ നേതൃത്വത്തിൽ നടന്നതാണ്. ബ്രിട്ടീഷുകാർ പതിനെട്ടടവും പയറ്റിയിട്ടും മാസങ്ങളോളം കുഞ്ഞഹമ്മദ് ഹാജിയെയും സംഘത്തെയും പിടികൂടാൻ സാധിച്ചില്ല. ഏറനാട്ടിലെ സുപരിചിതമായ മലകളിലും കുന്നുകളിലും ഒളിച്ചിരുന്ന ആ ധീരപോ രാളിയും സംഘവും മാസങ്ങളോളം സർവ്വായുധ സജ്ജരായ ബ്രിട്ടീഷ് പട്ടാളക്കാർക്ക് പിടികൊടുക്കാതെ നേർക്കുനേർ യുദ്ധങ്ങളും ഒളിപ്പോർ പോരാട്ടവും തുടർന്നു. ഒടുവിൽ ചാരന്മാരെയും ഒറ്റുകാരെയും രഹസ്യ പോലീസുകാരെയും ഉപയോഗപ്പെടുത്തിയാണ് കുഞ്ഞഹമ്മദ് ഹാജിയുടെ കല്ലാമൂലയിലെ ഒളിത്താവളം ബ്രിട്ടീഷ് പോലിസ് കണ്ടുപിടിക്കുന്നത്. ചതിയിലൂടെയാണ് ബ്രിട്ടീഷ് പോലീസ് അദ്ദേഹത്തെ പിടികൂടുന്നത്. മാർഷൽ ലോ കോടതി വിചാരണ നടത്തി ഹാജിയെയും അദ്ദേഹത്തിന്റെ വിശ്വസ്ത അനുയായികളായ ചേക്കുട്ടി, വാരിയം കുന്നത്ത് ഏനികുട്ടി എന്നിവരെ വെടിവെച്ചുകൊല്ലാൻ വിധിച്ചു. ആ വിചാരണയുടെ ദൃക്സാക്ഷിയായ പി. അലിമാസ്റ്റർ തിരൂരങ്ങാടി ആ നിമിഷങ്ങൾ രേഖപ്പെടുത്തിയത് ഇങ്ങനെയാണ് ‘കോട്ടും തലേക്കെട്ടും ധരിച്ചിരുന്ന ഹാജിയെ ഒരു കസേരയിൽ ഇരുത്തിയാണ് വിചാരണ ചെയ്തത്. അദ്ദേഹത്തിന്റെ രണ്ടു കൂട്ടുകാർ അടുത്തുനിന്നിരുന്നു. മൂന്ന് പട്ടാളക്കാർ നിറതോക്കുകളോടുകൂടി അവർക്ക് ചുറ്റും നിന്നിരുന്നു. തുക്കിടി ഹാജിയോട് ഹിന്ദുസ്ഥാനി ഭാഷയിൽ പലതും ചോദിച്ചു. ഹാജി അതേ ഭാഷയിൽ തന്നെ ഓരോ ചോദ്യത്തിനും അനായാസം മറുപടി പറഞ്ഞു. ഭീതിയുടെ നിഴലാട്ടം പോലും ആ മുഖത്ത് കണ്ടില്ല.’(4)

			അന്ത്യാഭിലാഷം ചോദിച്ചപ്പോൾ അതിനു മറുപടിയായി ഹാജി ഇങ്ങനെ പറഞ്ഞു: ‘ഞങ്ങൾ മാന്യമായ മരണം ആഗ്രഹിക്കുന്ന ഒരു ജനവിഭാഗമാണ്. കണ്ണുകൾ മൂടികെട്ടുന്നതും പിറകിൽനിന്ന് വെടിവെക്കുന്നതും നിങ്ങളുടെ രീതിയാണ്. എന്നെ മുന്നിൽനിന്ന് വെടിവെക്കണമെന്ന് പട്ടാള കോടതി മുമ്പാകെ ആവശ്യപ്പെടുന്നു.’(5) കോടതി ഈ ആവശ്യം അംഗീകരിക്കുകയും അതുപ്രകാരം 1922 ജനുവരി ഇരുപതാം തീയതി രാവിലെ പത്തുമണിക്ക് ഹാജിയെ പട്ടാളം കോട്ടക്കുന്നിലെ വടക്കേ ചെരിവിൽ കൊണ്ടുപോവുകയും ചെയ്തു. അവിടെവെച്ച് അവർ ധീരനായ വിപ്ലവകാരിയെ വെടിവെച്ചുകൊന്നു. അദ്ദേഹത്തിന്റെ മൃതദേഹം ബന്ധുക്കൾക്ക് വിട്ടുകൊടുക്കാൻ പട്ടാളം തയ്യാറായില്ല. അവർ അത് പെട്രോളൊഴിച്ച് കത്തിക്കുകയാണ് ഉണ്ടായത്. ഭൗതികാവശിഷ്ടങ്ങൾ പട്ടാളം എന്ത് ചെയ്തുവെന്ന് ആർക്കും അറിയില്ല. ഹാജിയുടെ മൃതദേഹത്തോടൊപ്പം വിപ്ലവ സർക്കാരിന്റെ രേഖകളടങ്ങിയ പെട്ടിയും പെട്രോൾ ഒഴിച്ചു കത്തിച്ചു.(6) 

			പൂക്കോട്ടൂർ യുദ്ധവുംവാഗൺ കൂട്ടക്കൊലയും

			മലബാർ സമരപോരാട്ടത്തിലെ ഏറ്റവും രക്തരൂഷിതമായ അധ്യായമാണ് 1921 ആഗസ്റ്റ് 26 ന് നടന്ന പൂക്കോട്ടൂർ യുദ്ധം. 1857 ലെ സ്വാതന്ത്ര്യസമരത്തിന് ശേഷം തങ്ങൾ അഭിമുഖീകരിച്ച ഏറ്റവും വലിയ സായുധ പോരാട്ടങ്ങളിലൊന്നായാണ് ബ്രിട്ടീഷുകാർ പൂക്കോട്ടൂർ യുദ്ധത്തെ രേഖപ്പെടുത്തിയിട്ടുള്ളത്. മലബാർ സമരങ്ങളെക്കുറിച്ച് ബ്രിട്ടീഷ് ഔദ്യോഗിക ഭാഷ്യങ്ങൾ രേഖപ്പെടുത്തിയ ആർ.എച്ച് ഹിച്ച്കോക്കിന്റെ എ ഹിസ്റ്ററി ഓഫ് ദ മലബാർ റെബല്യൻ 1921 എന്ന ഗ്രന്ഥത്തിലും ടോട്ടൻഹാമിന്റെ ‘മാപ്പിള റെബല്യൻ’ എന്ന പുസ്തകത്തിലും യുദ്ധം എന്നാണ് ഈ പോരാട്ടത്തെ വിശേഷിപ്പിച്ചിരിക്കുന്നത്.

			1921ലെ സ്വാതന്ത്ര്യസമര പോരാളികളെ നേരിടാൻ കോഴിക്കോട് നിന്ന് മലപ്പുറത്തേക്ക് ബ്രിട്ടീഷ് പട്ടാളം പുറപ്പെട്ടുവെന്ന വിവരം പൂക്കോട്ടൂരിലെ ഖിലാഫത്ത് പ്രവർത്തകർക്ക് ലഭിച്ചു. ഗറില്ലാ യുദ്ധ മുറയിലൂടെ പൂക്കോട്ടൂരിൽ വെച്ച് അവരെ ആക്രമിക്കുവാൻ സമരപോരാളികൾ തീരുമാനിച്ചു. പൂക്കോട്ടൂർ ഖിലാഫത്ത് കമ്മറ്റി സെക്രട്ടറി വടക്കേവീട്ടിൽ മുഹമ്മദിന്റെയും കാരാട്ട് മൊയ്തീൻ കുട്ടി ഹാജിയുടെയും നേതൃത്വത്തിലാണ് യുദ്ധതന്ത്രങ്ങൾ മെനഞ്ഞതും പോരാളികളെ സംഘടിപ്പിച്ചതും. പൂക്കോട്ടൂരിന് പുറമേ സമീപപ്രദേശങ്ങളായ വള്ളുവമ്പ്രം, പൊടിയാട്ട് മേൽമുറി, പുല്ലാര, വീമ്പൂർ, ആനക്കയം, പന്തല്ലൂർ, പാണ്ടിക്കാട്, പാപ്പിനിപ്പാറ, മലപ്പുറം തുടങ്ങിയ സ്ഥലങ്ങളിലുള്ളവരെല്ലാം പോരാട്ട സംഘത്തിലുണ്ടായിരുന്നു.

			കോഴിക്കോട് - പാലക്കാട് റൂട്ടിൽ പൂക്കോട്ടൂരിനും പിലാക്കലിനുമിടയിൽ റോഡിനോടു ചേർന്ന് തോടും നെൽവയലുകളും കുറ്റിക്കാടുകളും നിറഞ്ഞ തന്ത്രപ്രധാനമായ കേന്ദ്രമാണ് പട്ടാളത്തെ ഒളിപ്പോരിലൂടെ നേരിടാൻ പോരാളികൾ തെരഞ്ഞെടുത്തത്. രക്തസാക്ഷികളാവാൻ തയ്യാറായവരായിരുന്നു ബ്രിട്ടീഷുകാരോടുള്ള തുറന്ന യുദ്ധത്തിന് മുന്നോട്ടുവന്നത്. അന്ന് ശേഖരിക്കാൻ സാധ്യമാവുന്ന ആയുധങ്ങളായ തോക്കുകളും കൈബോംബുകളും വാളും കുന്തവുമെല്ലാം അവർ സംഘടിപ്പിച്ചിരുന്നു. പട്ടാളത്തിന്റെ യാത്ര ദുഷ്കരമാക്കാൻ റോഡിലെ പാലങ്ങളെല്ലാം തകർക്കുകയും വഴിയിലുടനീളം വലിയ മരങ്ങൾ മുറിച്ച് തടസ്സം തീർക്കുകയും ചെയ്തിരുന്നു. 

			ആഗസ്റ്റ് 25 ന് പട്ടാള വാഹനവ്യൂഹം അറവങ്കര പാപ്പാട്ടുങ്ങൽ എത്തിയെങ്കിലും അവിടെയുള്ള വലിയ പാലം സമരക്കാർ പൊളിച്ചതിനാലവർ മുന്നോട്ടുപോകാനാവാതെ കൊണ്ടോട്ടിയിലേക്ക് മടങ്ങി. താൽക്കാലിക പാലം നിർമ്മിച്ച് പിറ്റേ ദിവസം ആഗസ്റ്റ് 26 വെള്ളിയാഴ്ച പട്ടാളം യാത്ര തുടർന്നു. പൂക്കോട്ടൂരിനും പിലാക്കലിനും ഇടക്കുള്ള വയലിലും കുറ്റിക്കാട്ടിലും തോട്ടിലുമായി പട്ടാളത്തെ ആക്രമിക്കാൻ പോരാളികൾ പതിഞ്ഞിരുന്നു. ബ്രിട്ടീഷ് സൈനിക വ്യൂഹത്തിലെ ആദ്യ വാഹനനിര പിലാക്കലിൽ എത്തുമ്പോൾ മുന്നിലെ സൈനിക ലോറിക്ക് വെടിവെക്കാനും അതോടെ നാലുഭാഗവും വളഞ്ഞ് സാധ്യമാകുന്നത്ര വെള്ളപട്ടാളക്കാരെ വധിക്കാനുമായിരുന്നു പോരാളികളുടെ പദ്ധതി.

			ഇതിന് വിരുദ്ധമായി തന്ത്രം മെനയുമ്പോൾ സ്ഥലത്തില്ലാതിരുന്ന ചിലർ ആദ്യ സൈനികവാഹനങ്ങൾ പാടത്തിന്റെ ഭാഗത്തേക്ക് പ്രവേശിച്ചപ്പോൾ തന്നെ വെടിയുതിർത്തു. അതോടെ അപകടം മണത്ത ബ്രിട്ടീഷ് പട്ടാളം വാഹനങ്ങളെല്ലാം പിറകോട്ടെടുത്ത് പൂക്കോട്ടൂർ അങ്ങാടിയിൽ നിർത്തിയിട്ടു. തുടർന്ന് വെടിയൊച്ച കേട്ട ഭാഗത്തേക്കവർ പുകബോംബെറിഞ്ഞു. അതോടെ ഒളിഞ്ഞിരുന്നവർ വെടിയുതിർക്കാൻ തുടങ്ങി. കനത്ത പുക കാരണം പട്ടാളത്തെ നേർക്കുനേർ കാണാതെയുള്ള അവരുടെ വെടിവെപ്പുളെല്ലാം ഉന്നം പിഴച്ചു. പുകയുടെ മറവിൽ ശത്രുബലവും എണ്ണവും ഏകദേശം തിട്ടപ്പെടുത്തി ബ്രിട്ടീഷ് പട്ടാളം റോഡിലും പരിസരത്തും അവരെ നേരിടാൻ സ്റ്റോക്സ് മോട്ടോർ പീരങ്കികളും ലുയിസ് ഗണ്ണുകളും നിരത്തി പ്രത്യാക്രമണത്തിന് റെഡിയായിനിന്നു. ഇതറിയാതെ പുകയടങ്ങിയപ്പോൾ മുന്നിൽകണ്ട നാലഞ്ചു ബ്രിട്ടീഷ് പട്ടാളക്കാർക്ക് നേരെ പോരാളികളിൽ ഒരു സംഘം ഓടിയടുത്തു. പട്ടാളക്കാർ പതിയെ പിന്നോട്ടു മാറുകയും പോരാളികൾ നിരത്തിവെച്ച യന്ത്രത്തോക്കുകൾക്ക് മുന്നിലേക്ക് എത്തിപ്പെടുകയും ചെയ്തു. മോട്ടോർ പീരങ്കികളും ലൂയിസ് ഗണ്ണുകളും ഗർജ്ജിക്കാൻ തുടങ്ങിയതോടെ മുന്നോട്ടു കുതിച്ച മാപ്പിള സമരക്കാരെല്ലാം നിമിഷങ്ങൾക്കകം രക്തസാക്ഷികളായി. ഒന്നിലധികം സംഘങ്ങൾ ഇങ്ങനെ മുന്നിലെ അപകടം അറിയാതെ തീ തുപ്പുന്ന പടക്കോപ്പുകൾക്ക് മുന്നിലെത്തുകയും കൂട്ടത്തോടെ ശഹീദുകളാവുകയും ചെയ്തു.(1) ഇതിനിടയിൽ മറ്റു വഴികളിലൂടെ മുന്നോട്ടു കുതിച്ച ചിലർ പട്ടാളത്തോട് ഏറ്റുമുട്ടുകയും ബ്രിട്ടീഷ് ഓഫീസർമാരടക്കമുള്ള നിരവധിപേരെ വധിക്കുകയും ചെയ്തു. അഞ്ചു മണിക്കൂർ നീണ്ടുനിന്ന നേർക്കുനേർ യുദ്ധത്തിനൊടുവിൽ പോരാട്ടത്തിന് നേതൃത്വം നൽകിയ വടക്കുവീട്ടിൽ മുഹമ്മദടക്കം മുന്നൂറിലധികം പോരാളികൾ ശഹീദായി. അമ്പതിലേറെ പേർ ബ്രിട്ടിഷ് ഭാഗത്തുനിന്ന് മരണപ്പെട്ടൂവെന്ന് പറയപ്പെടുന്നു. 

			യുദ്ധമുഖത്ത് രക്തസാക്ഷിയായവരിൽ മാപ്പിള സ്ത്രീകളും ഉണ്ടായിരുന്നുവെന്ന് ചരിത്രം രേഖപ്പെടുത്തിയിട്ടുണ്ട്. മാപ്പിള സ്ത്രീകൾ സജീവമായി പങ്കെടുക്കുകയും മക്കളെ രക്തസാക്ഷിത്വത്തിനായി ആവേശപൂർവം പറഞ്ഞയക്കുകയും ചെയ്ത പോരാട്ടമാണ് പൂക്കോട്ടൂർ യുദ്ധം. ശഹീദായ ചിലരുടെ മൃതദേഹങ്ങൾ സംസ്കരിക്കുന്നതിന് നേതൃത്വം നൽകിയതും പൂക്കോട്ടൂരിലെ വനിതകളായിരുന്നു.(2) യുദ്ധത്തിന് ശേഷവും പോരാട്ടത്തിന്റെ പിന്നിലെ ആസൂത്രകരെ അന്വേഷിച്ച് പൂക്കോട്ടൂരും പരിസരപ്രദേശങ്ങളിലുമെല്ലാം ആഴ്ചകളോളം പട്ടാളം അക്രമം അഴിച്ചുവിട്ടു. ഇത്തരമൊരു പട്ടാള ആക്രമണത്തിലാണ് മേൽമുറി അധികാരത്തൊടിയിലെ കൂട്ടക്കൊല നടക്കുന്നത്. 1921 ഒക്ടോബർ 25 ന് ബ്രിട്ടീഷ് സൈനിക വിഭാഗമായ ഡോർസെറ്റ് റെജിമെന്റ് സ്ത്രീകളും കുട്ടികളും വൃദ്ധരുമടക്കം 246 പേരെയാണ് വെടിവെച്ച് കൊന്നത്. പൂക്കോട്ടൂർ യുദ്ധം കഴിഞ്ഞാൽ 1921 ൽ ബ്രിട്ടീഷുകാർ നടത്തിയ ഏറ്റവും വലിയ കൂട്ടക്കൊലയാണ് അധികാരത്തൊടിയിലേത്.(3) 

			വാഗൺ കൂട്ടക്കൊല

			1921 ലെ ബ്രിട്ടീഷ് വിരുദ്ധ സമരങ്ങളിൽ പങ്കെടുത്തതിന്റെ പേരിൽ ശിക്ഷിക്കപ്പെട്ടവരെ ആദ്യം കണ്ണൂർ സെൻട്രൽ ജയിലിലാണ് പ്രവേശിപ്പിച്ചിരുന്നത്. അവിടം നിറഞ്ഞതോടെ ബെല്ലാരി ജയിലിലേക്കാണ് പിന്നീട് തടവുകാരെ അയച്ചത്. സ്പെഷ്യൽ ഡിവിഷൻ ഉദ്യോഗസ്ഥൻ ഇവാൻസ്, പട്ടാള കമാൻഡർ ഹംഫ്രി, ജില്ലാമേധാവി ഹിച്ച്കോക്ക് എന്നിവർക്കായിരുന്നു തടവുകാരെ ബെല്ലാരിയിൽ എത്തിക്കാനുള്ള ചുമതല. കന്നുകാലികളെ കയറ്റുന്ന തീവണ്ടിയിൽ കുത്തിനിറച്ചാണ് ആദ്യം തടവുകാരെ അയച്ചത്. ഇതിൽ സുരക്ഷാഭീഷണി ചൂണ്ടിക്കാട്ടിയിട്ടോ മറ്റോ പിന്നീടത് ചരക്കു വാഗണിലാക്കി. തുടക്കത്തിൽ ഇത്തരം വാഗണിന്റെ പ്രവേശനകവാടം വായുസഞ്ചാരത്തിനായി കയറുകൊണ്ട് ബന്ധിപ്പിച്ച് അൽപം തുറന്നിട്ടിരുന്നു. യാത്രക്കിടയിലുള്ള സ്റ്റേഷനുകളിൽ നിർത്തുമ്പോൾ തടവുകാർക്ക് ശുദ്ധവായു ശ്വസിക്കാൻ അവസരവുമൊരുക്കിയിരുന്നു. പിന്നീട് ഇത്തരം കാര്യങ്ങളൊന്നും ഉദ്യോഗസ്ഥർ ശ്രദ്ധിക്കാതെയായി. അടച്ചുപൂട്ടിയ ചരക്കു വാഗണിൽ തടവുകാരെ അയച്ചുതുടങ്ങി. ഇങ്ങനെ 32 തവണകളിലായി രണ്ടായിരത്തിലധികം തടവുകാരെ ബെല്ലാരി ജയിലിലേക്ക് അയച്ചിട്ടുണ്ട്.

			1921 നവംബർ 19 ന് സമരത്തിൽ പങ്കെടുത്തതിന് ഏറനാട്ടിൽ നിന്നും വള്ളുവനാട്ടിൽ നിന്നും അറസ്റ്റ് ചെയ്ത് ശിക്ഷിക്കപ്പെട്ട നൂറ് പേരെ ബെല്ലാരി ജയിലിലേക്കയക്കാൻ തിരൂർ റെയിൽവേ സ്റ്റേഷനിൽ എത്തിച്ചു. ഇവരിൽ 41 പേരും പുലാമന്തോൾ പഞ്ചായത്തിലെ കുരുവമ്പലം, വളപുരം, ചെമ്മലശ്ശേരി, ഗ്രാമങ്ങളിൽ നിന്നുള്ളവരായിരുന്നു.(4) സമരത്തിൽ ചേർന്ന് പുലാമന്തോൾ പാലം പൊളിക്കാൻ ശ്രമിച്ചൂവെന്ന കുറ്റം ചുമത്തിയാണ് ഇവർക്ക് ശിക്ഷ വിധിച്ചത്.

			മദ്രാസ് സൗത്ത്, മറാട്ട കമ്പനിക്കാരുടെ എം എസ് എം - എൽ വി 1711 എന്ന് മുദ്രണം ചെയ്ത വാഗണിലേക്കാണ് തിരൂരിൽ നിന്ന് ഈ നൂറ് തടവുകാരെ പ്രവേശിപ്പിച്ചത്. ചരക്ക് കടത്താൻ ഉപയോഗിക്കുന്ന, കാറ്റും വെളിച്ചവും കടക്കാത്ത ഈ വാഗണിൽ അമ്പത് പേർക്ക് നിൽക്കാൻ പോലും ഇടമില്ലായിരുന്നു. അതിലാണ് നൂറ് പേരെ ബ്രിട്ടീഷ് ഉദ്യോഗസ്ഥർ കുത്തിനിറച്ചത്.

			പ്രവേശനകവാടം പൂർണമായി അടച്ചതോടെ തിരൂരിൽ വെച്ചുതന്നെ തടവുകാർ ശ്വാസം കിട്ടാതെ പിടച്ചിൽ തുടങ്ങിയിരുന്നു. ട്രെയിൻ പുറപ്പെട്ടതോടെ മരണവെപ്രാളത്തോടെ തമ്മിൽ തമ്മിൽ കടിച്ചും കീറിയും മാന്തിപറിച്ചും ഇത്തിരി വെള്ളത്തിനും ശുദ്ധവായുവിനും വേണ്ടിയവർ നിലവിളിച്ചു. ട്രെയിനിൽ ഉണ്ടായിരുന്ന കാവൽ പോലീസും ഉദ്യോഗസ്ഥരും ആ ഭാഗത്തേക്ക് ശ്രദ്ധിച്ചതുപോലുമില്ല. യാത്രാമധ്യേ ഷൊർണൂരിലും ഒലവക്കോടും ട്രെയിൻ നിർത്തിയപ്പോൾ മരണവെപ്രാളത്തോടെയുള്ള നിലവിളി ഉച്ചത്തിൽ ഉയർന്നൂവെങ്കിലും ഉത്തരവാദപ്പെട്ടവർ കേട്ട ഭാവം നടിച്ചില്ല. തിരൂരിൽ നിന്നും 180 കിലോമീറ്റർ ദൂരമുള്ള തമിഴ്നാട്ടിലെ പോത്തന്നൂർ സ്റ്റേഷനിലെത്താതെ വാഗൺ തുറക്കില്ലെന്ന നിലപാടിലായിരുന്നു ഉദ്യോഗസ്ഥർ. നവംബർ 20 ന് പുലർച്ചെ ട്രെയിൻ പോത്തന്നൂരിലെത്തി. സ്റ്റേഷൻ മാസ്റ്റർ വാഗൺ തുറന്നപ്പോൾ കണ്ടത് പരസ്പരം മാന്തി പൊളിച്ചും കെട്ടിപ്പിടിച്ചും മരിച്ചു കിടക്കുന്ന 64 ഹതഭാഗ്യരെയാണ്. ബാക്കിയുള്ളവരാവട്ടെ ജീവനോട് മല്ലിട്ടുകൊണ്ടിരിക്കുകയും ചെയ്യുന്നു. ജീവൻ അവശേഷിച്ചവരെ ഉടൻ ആശുപത്രിയിലേക്ക് മാറ്റി. അവരിൽ ആറുപേർ വൈകാതെ മരണത്തിന് കീഴടങ്ങി. ട്രെയ്നിലെ മൃതശരീരങ്ങൾ ഏറ്റുവാങ്ങില്ലെന്ന് പോത്തന്നൂർ സ്റ്റേഷൻ മാസ്റ്റർ നിലപാടെടുത്തതോടെ അതേ വാഗണിൽ ആ മൃതശരീരങ്ങൾ തിരൂരിൽ തിരികെയെത്തിച്ചു. തിരൂർ കോരങ്ങത്തെ വലിയ ജുമാമസ്ജിദ് ഖബർസ്ഥാനിൽ അവരെ മറവുചെയ്തു. മരണപ്പെട്ടവരിൽ അഞ്ചുപേർ തിയ്യ വിഭാഗത്തിലുള്ള ഹിന്ദുക്കളായിരുന്നു.(5)

			വാഗൺ കൂട്ടക്കൊലയുടെ വിവരം പുറത്തുവന്നതോടെ ഇന്ത്യയിലുടനീളവും ലോകത്തിന്റെ പലഭാഗത്തും പ്രതിഷേധങ്ങൾ ഉയർന്നു. ലണ്ടൻ ടൈംസ് അടക്കമുള്ള ലോകമീഡിയകളിൽ ബ്രിട്ടീഷ് നടപടികളെ വിമർശിച്ച് റിപ്പോർട്ടുകൾ വന്നു. മലബാറിൽ നടക്കുന്ന ബ്രിട്ടീഷ് ക്രൂരതകൾ ലോകം ശ്രദ്ധിക്കാൻ വാഗൺ കൂട്ടക്കൊല നിമിത്തമായി.(6) ഈ ദാരുണസംഭവത്തിന് ഉത്തരവാദികളായ ഉദ്യോഗസ്ഥരെ ശിക്ഷിക്കണമെന്ന ആവശ്യം രാജ്യത്തെങ്ങുമുയർന്നു. ഒടുവിൽ അതിനായി ഒരു കമ്മീഷനെ ബ്രിട്ടീഷ് സർക്കാർ നിയോഗിച്ചു. ഒരു അന്വേഷണ പ്രഹസന നാടകത്തോടെ ആ ചടങ്ങ് അധിനിവേശ ഭരണകൂടം പൂർത്തിയാക്കി. ഒരു ഉദ്യോഗസ്ഥൻ പോലും രാജ്യം സാക്ഷ്യം വഹിച്ച വലിയ കൂട്ടക്കൊലകളിൽ ഒന്നായ ഈ കേസിൽ ശിക്ഷിക്കപ്പെട്ടില്ല.

			പൂക്കോട്ടൂർ യുദ്ധവും വാഗൺ കൂട്ടക്കൊലയും

		

		
			പൂക്കോട്ടൂർ യുദ്ധവും വാഗൺ കൂട്ടക്കൊലയും

		

		
			പൂക്കോട്ടൂർ യുദ്ധവും വാഗൺ കൂട്ടക്കൊലയും

		

		
			പൂക്കോട്ടൂർ യുദ്ധവും വാഗൺ കൂട്ടക്കൊലയും

		

		
			ശഹീദായ മാപ്പിള സ്ത്രീകളുംപോരാട്ടത്തിലെ വനിതാ പങ്കാളിത്തവും

			1921 ലെ സമരപോരാട്ടത്തിൽ മാപ്പിള സ്ത്രീകൾ വഹിച്ച പങ്കാളിത്തം ഇനിയും പഠിക്കപ്പെടേണ്ടതാണ്. ബ്രിട്ടീഷുകാർക്കെതിരെ മക്കളെയും ഭർത്താക്കന്മാരെയും ആവേശപൂർവം പൊരുതാൻ അയച്ചവർ മാത്രമായിരുന്നില്ല അവർ. സമരത്തിൽ നേർക്കുനേർ പങ്കെടുത്തവരും ബ്രിട്ടീഷ് പട്ടാളത്തിന്റെ വെടിയേറ്റ് ശഹാദത്ത് വരിച്ച ധീരമാപ്പിള വനിതകളുണ്ട്. അതിൽ വളരെ കുറച്ചുപേരുടെ ചരിത്രം മാത്രമെ നമുക്ക് ലഭിച്ചിട്ടുള്ളൂ. 

			അഞ്ചുമണിക്കൂർ നീണ്ടുനിന്ന പൂക്കോട്ടൂർ യുദ്ധത്തിലെ മാപ്പിള സ്ത്രീകളുടെ പങ്കാളിത്തം ബ്രിട്ടീഷുകാർ തന്നെ രേഖപ്പെടുത്തിയിട്ടുണ്ട്.‘പൂക്കോട്ടൂരിൽ പോരാളികളുടെ കൂടെ സ്ത്രീകളും ഉണ്ടായിരുന്നു.സ്ത്രീകളുടെ പോരാട്ടവീര്യത്തെ കുറിച്ച് ക്യാപ്റ്റൻ മെക്കൻ റോയ് വ്യക്തമാക്കിയിട്ടുണ്ട്. രക്തസാക്ഷികളായവരുടെ കൂട്ടത്തിൽ സ്ത്രീകളുണ്ടായിരുന്നു. മാപ്പിള പോരാളികൾക്ക് തൂക്കുപാത്രത്തിൽ ഗ്രനേഡുകൾ എത്തിച്ചു കൊടുത്തിരുന്നതും ബ്രിട്ടീഷ് സൈനികരിൽ നിന്ന് രക്ഷനേടാൻ കുറ്റിക്കാട്ടിലും ചമ്മലുകൾക്കിടയിലും ഒളിച്ചിരുന്ന് സൈനിക നീക്കങ്ങൾ അറിയിച്ചിരുന്നതും സ്ത്രീകളായിരുന്നു. രക്തസാക്ഷികളുടെ ഖബറുകളിൽ സ്ത്രീകളുടെ ഖബറുകളുമുണ്ട്.’1

			പൂക്കോട്ടൂരിൽ ആണുങ്ങൾ യുദ്ധത്തിനിറങ്ങിയപ്പോൾ പെണ്ണുങ്ങൾ ബദ്ർ ബൈത്ത് ചൊല്ലി അവരെ പ്രോത്സാഹിപ്പിച്ചിരുന്നതായി ബ്രിട്ടീഷ് പോലിസ് ഉദ്യോഗസ്ഥൻ റിപ്പോർട്ട് ചെയ്തിട്ടുണ്ട്. പട്ടാളത്തെ നയിച്ച ക്യാപ്റ്റൻ മെക്കൻറോയ് മദ്രാസ് ഗവർണർക്കും സൈനിക ഹെഡ് ക്വാർട്ടേഴ്സിലേക്കുമായി അയച്ച റിപ്പോർട്ടിലും മാപ്പിള വനിതകളുടെ സമര പ്രോത്സാഹനത്തെ പരാമർശിക്കുന്നുണ്ട്. ‘മാപ്പിള വീടുകളിലെ ഓരോ ഉമ്മമാരും തങ്ങളുടെ രണ്ടു മക്കളിൽ ഒരു മകനെ യുദ്ധത്തിന് അയച്ചു. ചില വീടുകളിൽ രണ്ട് മക്കളെയും അയച്ചു. അറവങ്കരയിലെ പാപ്പാട്ടുങ്ങൽ മമ്മൂട്ടി- തായുമ്മ ദമ്പതിമാരുടെ രണ്ടു മക്കൾ അലവി, മുഹമ്മദ് എന്നിവരെ ചുവന്ന പട്ടുവസ്ത്രം ധരിപ്പിച്ച് വാളുകളുമായി അവസാന ഭക്ഷണവും പ്രാർത്ഥനയും കഴിച്ച് മാതാപിതാക്കൾ യാത്രയാക്കി. അതിൽ ജ്യേഷ്ഠൻ അലവി രക്തസാക്ഷിയായി. മുഹമ്മദിനെ വെടിയുണ്ടയേറ്റ് അബോധാവസ്ഥയിൽ മറ്റുള്ളവരാൽ താങ്ങിയെടുത്തു ഉമ്മയുടെ മുമ്പിൽ എത്തിച്ചു. ബോധം വന്ന് സംസാരിക്കാനായപ്പോൾ മകൻ ഉമ്മയോട് ഖേദപൂർവ്വം പരാതിപ്പെട്ടു: ‘ഉമ്മാ എനിക്ക് ശഹീദ് ആകാൻ ഭാഗ്യമുണ്ടായില്ല. ഈ മകന്റെ കാര്യത്തിൽ ഉമ്മ വ്യാകുലപ്പെട്ടു.’2 

			യുദ്ധത്തിന് ശേഷം ജീവിച്ചിരിക്കുന്ന പുരുഷന്മാരെല്ലാം ഒളിവിൽ പോകാൻ നിർബന്ധിതരായപ്പോൾ പൂക്കോട്ടൂരിൽ ശഹീദായ ചിലരെയെല്ലാം മാപ്പിള സ്ത്രീകൾ ഖബർ കുഴിച്ചാണ് സംസ്കരിച്ചത്. സ്ത്രീകൾ മറവ് ചെയ്ത രണ്ടടി മാത്രം താഴ്ചയുള്ള ഖബറുകളിലൊന്ന് ഇപ്പോഴും മലപ്പുറത്തുണ്ട്.3

			പൂക്കോട്ടൂർ യുദ്ധത്തിന് ശേഷം ഒളിവിൽ പോയ പോരാളികളെ അന്വേഷിച്ച് പട്ടാളം രണ്ടുമാസത്തോളം പൂക്കോട്ടൂരും സമീപപ്രദേശങ്ങളും നിരന്തരം സർവ്വായുധങ്ങളുമായി റെയ്ഡ് ചെയ്തിരുന്നു. തെരഞ്ഞുവന്നവരെ ലഭിക്കാത്ത സന്ദർഭത്തിൽ അരിശം തീർക്കാൻ വീട്ടിലവശേഷിച്ച പ്രായാധിക്യമുള്ളവരോ രോഗികളോ ആയ പുരുഷന്മാരെയും ആൺകുട്ടികളെയുമെല്ലാം ക്രൂരരായ ഡോർസെറ്റ് റെജിമെന്റിലെ സൈനികർ വെടിവെച്ചു കൊന്നു. സ്വന്തം പിതാവിനെ വെടിവെക്കുന്നത് ചെറുത്ത പതിനൊന്ന് വയസ്സുകാരി കീടക്കാടൻ ഫാത്തിമയും അരീപ്പുറം പാറക്കൽ കുഞ്ഞീൻ ഹാജിയുടെ മകൾ കദിയാമുവും ബ്രിട്ടീഷുകാരാൽ കൊല്ലപ്പെടുന്നത് ഈ സന്ദർഭത്തിലാണ്. രണ്ട് ധീരവനിതകളുടെയും ഖബറുകൾ മലപ്പുറത്തിനടുത്ത അധികാരത്തൊടിയിലും കോണോംപാറയിലുമുള്ള വീട്ടുമുറ്റങ്ങളിൽ ഇന്നും കാണാം.

			വെടിവെച്ചുകൊല്ലാനായി പിതാവിനെ ബ്രിട്ടീഷുകാർ പിടിച്ചപ്പോൾ പതിനൊന്ന് വയസുകാരി ഫാത്തിമ തടഞ്ഞു. സൈനികർ തോക്കിന്റെ ചട്ട കൊണ്ടവളെ കുത്തികയറ്റാൻ ശ്രമിച്ചു. ഏറെ ബലപ്രയോഗം നടത്തിയിട്ടും പെൺകുട്ടി പിതാവിനെ കെട്ടിപ്പിടിച്ചു നിന്നതോടെ ഇരുവരെയും സൈന്യം ഒരുമിച്ചു വെടിവെച്ചുകൊന്നു. കദിയാമുവിന്റെ പിതാവ് രോഗിയായിരുന്നു. പട്ടാളം അദ്ദേഹത്തെ വലിച്ചിഴച്ച് മുറ്റത്ത് കിടത്തി വെടിവെക്കാനൊരുങ്ങിയപ്പോൾ കദിയാമു പിതാവിനെ കെട്ടിപ്പിടിച്ചു കിടന്നു.അവരെ ബലംപ്രയോഗിച്ച് മാറ്റാൻ ശ്രമിച്ചിട്ടും നടക്കാതെ വന്നപ്പോൾ പിതാവിനെയും മകളെയും ഒരുമിച്ച് പട്ടാളം വെടിവെച്ചു കൊന്നു. 

			പട്ടാളം ഓരോ വീടും കയറിയിറങ്ങി ആണുങ്ങളെയെല്ലാം വെടിവെച്ചുകൊല്ലാൻ തുടങ്ങിയ സന്ദർഭത്തിൽ പുരുഷന്മാരെല്ലാം ഒളിവിൽ പോകേണ്ടി വന്നു. മാസങ്ങളോളം ഒരൊറ്റ വീട്ടിലും ആണുങ്ങ ളില്ലാത്തയവസ്ഥ സമര പ്രദേശങ്ങളിലെല്ലാം ഉണ്ടായി. കുടുംബത്തിലെ പുരുഷന്മാർ സമരത്തിൽ ശഹീദാവുകയോ തടവിലാക്കപ്പെടുകയോ ചെയ്ത ഒട്ടനവധി കുടുംബങ്ങളുടെയും അവസ്ഥ ഇതുതന്നെയായിരുന്നു. ഈ പ്രതിസന്ധിഘട്ടത്തിൽ മാപ്പിള സ്ത്രീകളുടെ മുൻകയ്യിലാണ് മലബാറിൽ കുടുംബ സാമൂഹിക ജീവിതം മുന്നോട്ടുപോയത്.

			വാരിയംകുന്നത്ത് കുഞ്ഞഹമ്മദ് ഹാജിയുടെ മാതാവ് കുഞ്ഞായിശ ഹജ്ജുമ്മ പോരാട്ട സന്ദർഭത്തിൽ മകന് നൽകിയ പിന്തുണ ചരിത്രം രേഖപ്പെടുത്തിയിട്ടുണ്ട്. ‘വാരിയംകുന്നത്ത് ഹാജിയുടെ അസാന്നിധ്യത്തിൽ അദ്ദേഹത്തിന്റെ വീട്ടിലെ എല്ലാ കാര്യങ്ങളും നോക്കിനടത്തിയിരുന്നത് മാതാവായിരുന്നു. അക്കാര്യത്തിൽ ഹാജിയെ പോലും അതിശയിപ്പിക്കുന്ന മികവാണ് അവർ പ്രകടിപ്പിച്ചത്. കൊണ്ടോട്ടിയിൽ കുറേ വർഷങ്ങൾ ഹാജി തങ്ങാൻ ഇടയായത് അവരുടെ പ്രേരണ മൂലമാണ്. അവർ താമസിച്ചിരുന്ന വീട് പൂർണമായി തകർക്കപ്പെട്ടതിനെതുടർന്ന് കലാപം അവസാനിക്കുന്നതിനു മുമ്പുതന്നെ നെല്ലിക്കുത്ത് പാലത്തിന് സമീപം മറ്റൊരു വീട് പണിയാൻ തുടങ്ങിയത് ഹാജിയുടെ ഉമ്മയുടെ താൽപര്യത്തിൽ ആയിരുന്നു.4 

			1921ലെ പോരാട്ടങ്ങളുടെ സമരനായകൻ വാരിയംകുന്നത്ത് കുഞ്ഞഹമ്മദ് ഹാജിയുടെ ഭാര്യമാരിൽ ഒരാളായ ഫാത്തിമ എന്ന മാളു ഹജ്ജുമ്മ ഭർത്താവിന്റെ കൂടെ പോരാട്ടത്തിൽ പങ്കുചേർന്നിരുന്നു.കുഞ്ഞഹമ്മദ് ഹാജിയുടെ അമ്മാവനായ തുവ്വൂർ പറവട്ടി കോയാമു ഹാജിയുടെ മകളായിരുന്നു മാളു ഹജ്ജുമ്മ. കരുവാരക്കുണ്ടിൽ സമരത്തിന് നേതൃത്വം നൽകിയിരുന്നത് മാളു ഹജ്ജുമ്മയുടെ പിതാവായിരുന്നു. ബ്രിട്ടീഷുകാർക്കെതിരെ സമരപോരാട്ടം നടന്നുകൊണ്ടിരിക്കുമ്പോഴാണ് കുഞ്ഞഹമ്മദ് ഹാജി ഇവരെ വിവാഹം ചെയ്യുന്നത്. സമരനായകനായ കുഞ്ഞഹമ്മദ് ഹാജിയുമായുള്ള വിവാഹത്തിന് ആഗ്രഹം പ്രകടിപ്പിച്ചത് മാളു ഹജ്ജുമ്മ ആയിരുന്നു.

			‘വിപ്ലവകാരിയായ കുഞ്ഞഹമ്മദാജിയുടെ ഭാര്യയായിരിക്കാനുള്ള ഹജ്ജുമ്മയുടെ ആഗ്രഹമാണ് ഈ വിവാഹത്തിന് കാരണം. ഒളിവിലും തെളിവിലും നടന്ന എല്ലാ പടയോട്ടങ്ങളിലും ഹജ്ജുമ്മ ഹാജി യോടൊപ്പം ഉണ്ടായിരുന്നുവെന്നാണ് സൂക്ഷ്മ വിവരം.’5 

			 1921 ലെ സമരത്തിൽ പങ്കെടുത്ത വനിതയെന്ന നിലക്ക് മാളു ഹജ്ജുമ്മയുടെ ചരിത്രം മാത്രമാണ് വിശദമായി ലഭ്യമായിട്ടുള്ളത്. ഹിജ്റ 1305 ലാണ് ഫാത്തിമ ജനിച്ചത്. മാളു ഹജ്ജുമ്മ എന്നായിരുന്നു എല്ലാവരും അവരെ വിളിച്ചിരുന്നത്. മഞ്ചേരി ഹൈസ്കൂളിൽ അഞ്ചാം ക്ലാസ് വരെ പഠിച്ച അവർ മഞ്ചേരി തഹസിൽദാർ ഓഫീസിൽ ഏതാനും വർഷം ക്ലർക്കായി ജോലി ചെയ്തിരുന്നൂവെന്ന് കെ.കെ മുഹമ്മദ് അബ്ദുൽ കരീം രേഖപ്പെടുത്തിയിട്ടുണ്ട്.6 മലയാളവും ഇംഗ്ലീഷും വായിക്കാനും എഴുതാനും അവർക്കറിയാമായിരുന്നു. 1920 ലാണ് കുഞ്ഞഹമ്മദ് ഹാജിയുമായുള്ള മാളുഹജ്ജുമ്മയുടെ വിവാഹം നടന്നത്. 1922 ൽ തന്നെ അദ്ദേഹം ശഹീദായി. മുപ്പതിനടുത്ത പ്രായം മാത്രം ഉണ്ടായിരുന്ന മാളു ഹജ്ജുമ്മ ഹാജിയുടെ മരണത്തിനുശേഷം വന്ന വിവാഹാലോചനകളെല്ലാം നിരസിക്കുകയായിരുന്നു. നല്ല സാമ്പത്തിക ശേഷിയുള്ള കുടുംബത്തിലെ അംഗമായിരുന്ന മാളു ഹജ്ജുമ്മ മരണംവരെ നാട്ടിലെ സാമൂഹിക വിദ്യാഭ്യാസ വിഷയങ്ങളിലെല്ലാം ഇടപെട്ടിരുന്നു.

			 അവരുടെ നാട്ടിൽ ആദ്യമായി ഒരു പ്രൈമറി സ്കൂൾ സ്ഥാപിച്ചത് മാളു ഹജ്ജുമ്മയായിരുന്നു. അവർ അഞ്ചു തവണ വിശുദ്ധ ഹജ്ജ് കർമ്മം നിർവ്വഹിച്ചിട്ടുണ്ട്. കരുവാരകുണ്ട് മാമ്പുഴ ജുമുഅത്ത് പള്ളിക്കും അവിടത്തെ പഴയ ജുമുഅത്ത് പള്ളിക്കും ഏക്കർ കണക്കിന് ഭൂമിയവർ വഖഫ് ചെയ്തു. 1960 ലാണ് മാളു ഹജ്ജുമ്മ അന്തരിച്ചത്. കരുവാരക്കുണ്ട് പഴയ ജുമുഅത്ത് പള്ളി ഖബർസ്ഥാനിലാണ് അവരെ മറവ് ചെയ്തത്.7 

			പേരും ഊരും മേൽവിലാസവും രേഖപ്പെടുത്താത്ത ഒട്ടനേകം മാപ്പിള സ്ത്രീകൾ 1921 ലെ സമരത്തിൽ പങ്കാളികളായിട്ടുണ്ട്.സ്ത്രീകളും പുരുഷൻമാരുമൊന്നടങ്കം കുടുംബസഹിതം ബ്രിട്ടീഷുകാരാൽ വധിക്കപ്പെട്ടപ്പോൾ വീടുകളുടെ മുറ്റത്തും പറമ്പിലെ കല്ലുവെട്ടി കുഴികളിലുമൊക്കെ കൂട്ടകുഴിമാടമൊരുക്കിയാണ് അവരെ സംസ്കരിച്ചിരുന്നത്.അവയിൽ ചില കൂട്ടകുഴിമാടങ്ങൾ ഏറനാട്ടിലും വള്ളുവനാട്ടിലുമുള്ള ചില വീട്ടുമുറ്റങ്ങളിൽ ഇന്നും സംരക്ഷിക്കപ്പെട്ടിട്ടുണ്ട്. ഇവയിൽ മിക്കവയിലും ആരെല്ലാമാണവിടെ അടക്കം ചെയ്യപ്പെട്ടതെന്നത് അജ്ഞാതമാണ്. വധിക്കപ്പെട്ട സ്ത്രീകളുമതിലുണ്ടാകാം. 

			1921 ലെ സമരത്തിന് ശേഷം ഓരോ പ്രദേശത്തും എന്തെല്ലാം നടന്നൂവെന്നും ആരൊക്കെ മരണപ്പെട്ടൂവെന്നും കൃത്യമായ രേഖപ്പെടുത്താത്തതിനാൽ ചരിത്രം ഇപ്പോഴും അപൂർണ്ണമായി തുടരുകയാണ്. ബ്രിട്ടീഷ് രേഖകളിലുള്ള ഏതാനും പേരുവിവരങ്ങളും സംഭവ റിപ്പോർട്ടുകളുമാണ് ലഭ്യമായ ഒരു ചരിത്രസോഴ്സ്. പിൽക്കാലത്ത് മാപ്പിളമാരിലെ അപൂർവം ചില ചരിത്രബോധമുള്ളവർ സമരം നടന്ന പ്രദേശങ്ങൾ സന്ദർശിച്ച്, പോരാട്ടത്തിൽ പങ്കെടുത്ത ജീവിച്ചിരിക്കുന്നവരും അവരുടെ കുടുംബാംഗങ്ങളുമായും സംസാരിക്കുന്നുണ്ട്. ഇങ്ങനെ ലഭിച്ച വിവരങ്ങൾ വഴിയാണ് ഉൾപ്രദേശങ്ങളിലടക്കം നടന്ന ചില സംഭവങ്ങളും അതിൽ ശഹീദായവരുടെ പേരുകളെങ്കിലും രേഖപ്പെടുത്തപ്പെട്ടത്. 1921 ലെ ചരിത്രം ഇത്തരം എഴുത്തുകാരോട് കൂടി കടപ്പെട്ടിരിക്കുന്നു.

			വർഗീയ ആരോപണങ്ങളും 

			യാഥാർത്ഥ്യവും


			1921 ലെ സമരങ്ങൾക്കെതിരെയുള്ള വർഗീയ ആരോപണങ്ങൾക്ക് ഒരു നൂറ്റാണ്ട് പഴക്കമുണ്ട്. സമരം നടന്ന 1921 ൽ തന്നെ അത്തരം ആരോപണങ്ങൾ ഉയർന്നിട്ടുണ്ട്. സമരത്തിന്റെ വിവിധഘട്ടങ്ങളിൽ ഹിന്ദുജന്മിമാർ കൊല്ലപ്പെട്ടതും അവരുടെ വീടുകൾ ആക്രമിക്കപ്പെട്ടതുമാണ് ഈ ആരോപണങ്ങളുടെ അടിസ്ഥാനകാരണം. 1921 ലെ പോരാട്ടങ്ങൾക്ക് ബ്രിട്ടീഷ് വിരുദ്ധതക്കൊപ്പം ഫ്യൂഡൽ വിരുദ്ധതയുടെ ഉള്ളടക്കം കൂടി ഉണ്ടായിരുന്നതിനാൽ ജന്മിമാർ ആക്രമിക്കപ്പെടുകയും കൊല്ലപ്പെടുകയും ചെയ്തുവെന്നത് സ്വാഭാവികം മാത്രമാണ്. ജന്മിമാരുടെ മതവിശ്വാസമല്ല അവർ ആക്രമിക്കപ്പെടാൻ കാരണം. മാപ്പിള കർഷകരുടെയും ഹിന്ദു കീഴാള വിഭാഗങ്ങളുടെയും ജീവിതം ദുസ്സഹമാക്കിയ ഫ്യൂഡൽ വിഭാഗം എന്ന നിലക്കും ബ്രിട്ടീഷ് അനുകൂലികൾ എന്നയടിസ്ഥാനത്തിലുമാണ് മാപ്പിളമാരും കീഴാള വിഭാഗവും ഒരുമിച്ചു ചേർന്നും അല്ലാതെയും ചില ജന്മികളെ അക്രമിച്ചതും കൊലപ്പെടുത്തിയതും. ഇത്തരം ആക്രമണങ്ങളുടെ കാരണം അവരുടെ മതസ്വത്വമായിരുന്നില്ലെന്ന് ദേശീയ പ്രസ്ഥാന നേതാവായിരുന്ന ഇ. മൊയ്തു മൗലവി രേഖപ്പെടുത്തിയത് കാണുക: ‘ഖാൻ ബഹദൂർ ചേക്കുട്ടിയും മൊയ്തീനും (പോലീസുകാരൻ) തങ്ങൾക്കെതിരാണെന്ന് മനസ്സിലായപ്പോൾ മാപ്പിളമാർ അവരെയും കൊന്നുകളഞ്ഞു. തങ്ങളുടെ ശത്രുക്കളോടുള്ള അവരുടെ മനോഭാവം മതാധിഷ്ഠിതമായിരുന്നില്ല. ബ്രിട്ടീഷുകാർക്ക് അനുകൂലമോ പ്രതികൂലമോ എന്നതുമാത്രമാണ് പരിഗണിക്കപ്പെട്ടിരുന്നത്. കലാപത്തിന് മൂലകാരണം വർഗീയം ആയിരുന്നില്ല. പോലീസിനെ ഉപയോഗിച്ചുള്ള രാഷ്ട്രീയമായ അടിച്ചമർത്തലുകൾക്ക് എതിരെയാണ് കലാപം ആരംഭിച്ചത്.’1 കൊണ്ടോട്ടി തങ്ങൻമാർ ബ്രിട്ടീഷ് അനുകൂലികളായതിനാൽ മുസ്ലീമായിട്ടും കുഞ്ഞഹമ്മദ് ഹാജിയുടെ നേതൃത്വത്തിൽ അവർക്കെതിരെ നടന്ന സായുധനീക്കവും ഇതിനോട് ചേർത്തുവായിക്കേണ്ടതാണ്. മാപ്പിള കീഴാള കർഷകരോട് അനുഭാവപൂർവം പെരുമാറിയിരുന്ന ജന്മികൾ സമരസന്ദർഭത്തിൽ അക്രമിക്കപ്പെട്ടില്ലെന്നതും ശ്രദ്ധേയമാണ്. ഇത്തരം പല ജന്മിഭവനങ്ങൾക്കും സമരനേതാക്കളുടെ ആവശ്യപ്രകാരം മാപ്പിളപോരാളികൾ കാവൽ നിന്നിരുന്നതായും ചരിത്രം രേഖപ്പെടുത്തിയിട്ടുണ്ട്. 

			ബ്രിട്ടീഷ് ഭരണം അവസാനിക്കുകയും വിപ്ലവകാരികൾ ബദൽ നിയമപാലക സംവിധാനം ഏർപ്പെടുത്തുകയും ചെയ്യുന്നതിന് മുമ്പ് കുറഞ്ഞ ദിവസങ്ങൾ മാത്രമുള്ള ഇടക്കാല സന്ദർഭം 1921 ലുണ്ടായിരുന്നു. ഈ ഘട്ടത്തിലെ അരാജകത്വം മുതലെടുത്ത് സമരത്തെ വികൃതമാക്കാനും വർഗീയമാക്കി അട്ടിമറിക്കാനും ബ്രിട്ടീഷ് അനുകൂലികളായ ജന്മിമാരും ഉദ്യോഗസ്ഥന്മാരും ശ്രമം നടത്തിയിരുന്നു. ബ്രിട്ടീഷ് റിസർവ് പോലീസിലെയും, ഇന്റലിജൻസ് ഡിപാർട്മെന്റിലെയും ഉദ്യോഗസ്ഥരായിരുന്നു മിക്കകൊള്ളകളുടെയും മതപരിവർത്തനങ്ങളുടെയും പിന്നിലുണ്ടായിരുന്നത്. ജന്മിമാർ തങ്ങൾക്ക് കീഴിലുള്ള ഗുണ്ടകളെയും ശിങ്കിടികളെയും ഉപയോഗപ്പെടുത്തി കൊള്ളയും അക്രമണങ്ങളും അഴിച്ചുവിട്ടു. ഇവരിൽ പലരും മാപ്പിള വേഷം ധരിച്ച് സമരക്കാരായി ചമഞ്ഞായിരുന്നു കൊള്ളകളും കൊലകളും നടത്തിയത്. മാപ്പിള സമുദായത്തിലെ ചില സാമൂഹിക ദ്രോഹികളും കള്ളന്മാരും ഇവർക്കൊപ്പമുണ്ടായിരുന്നു. 

			വാരിയംകുന്നത്ത് കുഞ്ഞഹമ്മദ് ഹാജിയുടെ നേതൃത്വത്തിൽ നിലമ്പൂർ കേന്ദ്രീകരിച്ച് വിപ്ലവ ഭരണകൂടം നിലവിൽ വന്നതോടെ ഈ അരാജകത്വം അവസാനിപ്പിക്കാനുള്ള നടപടികളാണ് ആദ്യം രൂപപ്പെടുത്തിയത്. തന്റെ കീഴിലുള്ള പ്രദേശങ്ങളിൽ അദ്ദേഹം വ്യവസ്ഥാപിതമായ നിയമവ്യവസ്ഥകൾ രൂപപ്പെടുത്തി. ഡോ: കെ ടി ജലീൽ അതിങ്ങനെ രേഖപ്പെടുത്തുന്നു: ‘മോഷണമോ നിർബന്ധിത മതപരിവർത്തനമോ ഒരുതരത്തിലും അവിടെ അനുവദിച്ചിരുന്നില്ല. ‘പാസ്’ (അനുവാദ പത്രം) ഇല്ലാതെ ആരെയും അവിടേക്ക് പ്രവേശിപ്പിക്കുകയും അവിടെ നിന്ന് പുറത്തേക്ക് വിടുകയോ ചെയ്തിരുന്നില്ല. എങ്ങും ബ്രിട്ടീഷുകാർക്കെതിരായി മുദ്രാവാക്യങ്ങൾ മുഴക്കി കൊണ്ട് ആളുകൾ പ്രകടനം നടത്തികൊണ്ടിരുന്നു. ശരീഅത്തിന് വിരുദ്ധമായ കവർച്ചകളും കൊലപാതകങ്ങളും ഹാജി നിരോധിച്ചിരുന്നു.’2

			ഹിന്ദുവിനും മുസ്ലിമിനും ഒരുപോലെ ഉൾക്കൊള്ളാവുന്ന ഭരണ നയം പ്രഖ്യാപിച്ച കുഞ്ഞഹമ്മദ് ഹാജി അക്രമകാരികൾക്കും കൊള്ളക്കാർക്കുമെതിരെ കടുത്ത നിലപാട് പ്രഖ്യാപിക്കുകയും അവരെ പിടികൂടി ശിക്ഷിക്കുകയും ചെയ്തു. അതോടെ പ്രാരംഭഘട്ടത്തിലെ അരാജകത്വം പൂർണ്ണമായും അവസാനിച്ചു. 1921 ലെ സമരത്തെ പ്രതികൂലിച്ചു റിപ്പോർട്ട് എഴുതിക്കൊണ്ടിരുന്ന അക്കാലത്തെ മലയാള പത്രങ്ങൾ പോലും കുഞ്ഞഹമ്മദ് ഹാജിയുടെ ഈ ഭരണ നയപ്രഖ്യാപനവും അക്രമകാരികൾക്കെതിരെ അദ്ദേഹം നടപ്പാക്കിയ ശിക്ഷകളും റിപ്പോർട്ട് ചെയ്തിരുന്നു. അതിൽ ഒരു വാർത്ത ഇങ്ങനെയാണ്: ‘1921 ആഗസ്റ്റ് 24 ന് മഞ്ചേരിയിൽ വെച്ച് നടത്തിയ വിളംബരത്തിൽ എല്ലാ ഹിന്ദുക്കൾക്കും സുരക്ഷിതത്വവും പരിരക്ഷയും നൽകുമെന്ന് കുഞ്ഞഹമ്മദ് ഹാജി ഉറപ്പുനൽകി. എല്ലാവരുടെയും പിന്തുണയുണ്ടെങ്കിലേ തനിക്കു മുന്നോട്ടു പോകുവാൻ കഴിയൂവെന്ന് ഒരുപക്ഷേ അദ്ദേഹത്തിന് ബോധ്യപ്പെട്ടിരിക്കാം. മഞ്ചേരിയിലെ ബാങ്ക് കവർച്ചയിൽ നഷ്ടപ്പെട്ട ഉരുപ്പടികൾ ഉടമസ്ഥർക്ക് തിരിച്ചു കൊടുത്ത നടപടി ഹിന്ദുക്കളുടെ വിശ്വാസം നേടാനുള്ള ശ്രമത്തിന്റെ ഭാഗമായി വേണം കാണാൻ. കവർച്ചകൾ തടയുന്നതിനും കുറ്റക്കാരെ ശിക്ഷിക്കുന്നതിനും വേണ്ടി ഹാജി നാട്ടിലുടനീളം സഞ്ചരിച്ചിരുന്നു. അവയവങ്ങൾ ഛേദിച്ചു കളയുകയോ പരസ്യമായി ചമ്മട്ടി കൊണ്ട് അടിക്കുകയോ ആയിരുന്നു സാധാരണയായി നൽകിയിരുന്ന ശിക്ഷകൾ. എന്നാൽ അതൊന്നും തന്നിഷ്ടപ്രകാരം ആയിരുന്നില്ല. മതിയായ അന്വേഷണത്തിനും വിചാരണക്കും ശേഷം മാത്രമേ ശിക്ഷ നൽകിയിരുന്നുള്ളൂ. മാത്രമല്ല, നമ്പൂതിരി ബാങ്കിലെ ഉരുപ്പടികൾ തിരികെ കിട്ടിയ പലരും ഹിന്ദുക്കളായിരുന്നു.’ (കേരളപത്രിക)3

			കോൺഗ്രസിന്റെ ആദ്യകാല ചരിത്രം എഴുതിയ എ.കെ പിള്ളയും ഹാജിയുടെ നിയമവ്യവസ്ഥകളെ രേഖപ്പെടുത്തിയിട്ടുണ്ട്. ‘കുഞ്ഞഹമ്മദ് ഹാജി നേതൃത്വം ഏറ്റെടുത്തതോടെ കലാപത്തിലെ ലക്ഷ്യം തന്നെ ഉയർന്ന തലത്തിൽ എത്തി എന്നുപറയാം. മാർഗഭ്രംശം സംഭവിക്കാതിരിക്കാൻ മുൻകരുതലുകൾ സ്വീകരിക്കുന്നതോടൊപ്പം ദുഷ്ടശക്തികൾ സാഹചര്യം മുതലെടുക്കാതിരിക്കുന്നതിനും അദ്ദേഹം ബദ്ധശ്രദ്ധനായിരുന്നു. അനുചരന്മാർക്കായി പെരുമാറ്റചട്ടങ്ങൾ ആവിഷ്കരിച്ച ഹാജി അതിനു വിരുദ്ധമായി പ്രവർത്തിക്കുന്നവരെ കർശനമായി ശിക്ഷിക്കാറുണ്ടായിരുന്നു. സംശയത്തിന്റെ പേരിൽ തടഞ്ഞുവെക്കപ്പെട്ട ആരെയും തന്റെ അനുവാദം കൂടാതെ ഒരു കാരണവശാലും വധിക്കാൻ പാടില്ലെന്ന് അദ്ദേഹം കർശന നിർദ്ദേശം നൽകിയിരുന്നു. ഹിന്ദുക്കളെ പീഡിപ്പിച്ചതായുള്ള പരാതികൾ അദ്ദേഹം പ്രത്യേകം പരിശോധിച്ചു. പെരുമാറ്റസംഹിത ലംഘിച്ചവരെയും പൊതുജനങ്ങളെ ഉപദ്രവിച്ചിരുന്നവരെയും കടകൾ കൊള്ളയടിച്ചിരുന്നവരെയും വിചാരണ നടത്തി ശിക്ഷിച്ചു.4

			കേരളപ്പത്രിക റിപ്പോർട്ടിൽ പരാമർശിച്ച വാരിയംകുന്നത്ത് കുഞ്ഞഹമ്മദ് ഹാജിയുടെ മഞ്ചേരിയിലെ നയപ്രഖ്യാപനം ദേശാഭിമാനിയിൽ എഴുതിയ ലേഖനത്തിൽ സർദാർ ചന്ദ്രോത്ത് രേഖപ്പെടുത്തിയിട്ടുണ്ട്. 

			‘ഹിന്ദുക്കളെ കൊലപ്പെടുത്തുകയോ ഭീഷണിപ്പെടുത്തുകയോ ചെയ്യരുത്.അവരെ നിർബന്ധിച്ച് മതം മാറ്റരുത്. നാം അവരെ ഉപദ്രവിച്ചാൽ സ്വാഭാവികമായും അവർ സർക്കാറിനെ അനുകൂലിക്കും. അത് നമ്മുടെ പരാജയത്തിന് കാരണമാകും. നമ്മെപ്പോലെ തന്നെ അവരും ദുരിതത്തിലാണ്. ഇപ്പോൾതന്നെ ഹിന്ദുക്കൾ മുസ്‌ലിംകൾക്കെതിരെയാണെന്നാണ് വെളിയിലുള്ള സംസാരം. നമുക്ക് ഹിന്ദുക്കളോട് യാതൊരു വിരോധവുമില്ല. പക്ഷേ, അവർ സർക്കാറിനെ പിന്താങ്ങുകയും കൂട്ടുകാരായി പ്രവർത്തിക്കുകയോ ചെയ്താൽ അവർക്ക് കടുത്ത ശിക്ഷ ഏറ്റുവാങ്ങേണ്ടി വരും.5 

			മലബാറിന് പുറത്ത് ദേശീയതലത്തിലടക്കം സമരത്തിനും സമരനേതാക്കൾക്കുമെതിരെ വർഗീയ ആരോപണങ്ങൾ പ്രചരിച്ചിരുന്നു. അത് ശ്രദ്ധയിൽപ്പെട്ടപ്പോൾ ‘ദ ഹിന്ദു’ പത്രത്തിൽ അതിനോട് കുഞ്ഞഹമ്മദ് ഹാജി പ്രതികരിക്കുന്നുണ്ട്. അതിന്റെ ഉള്ളടക്കം താഴെ ചേർക്കുന്നു. 

			പന്തല്ലൂർ മല

			1921  ഒക്ടോബർ 7

			ബഹുമാന്യ പത്രാധിപർ,

			താഴെപ്പറയുന്ന വിവരം താങ്കളുടെ പത്രത്തിൽ പ്രസിദ്ധീകരിക്കണമെന്ന് അപേക്ഷിക്കുന്നു. മലബാറിൽ നിന്നുള്ള പത്രറിപ്പോർട്ടുകൾ പ്രകാരം ഇവിടെ ഹിന്ദു-മുസ്‌ലിം ഐക്യം ഇല്ലാതായിരിക്കുകയാണെന്നാണ് കരുതുക. എന്റെ ആളുകൾ ഹിന്ദുക്കളെ നിർബന്ധിതമായി മതപരിവർത്തനം നടത്തുന്നുവെന്ന റിപ്പോർട്ട് തികച്ചും അസത്യമാണ്. സർക്കാറിന്റെ ആളുകളോ റിസർവ്വ് പോലീസുകാരോ സമരക്കാരുടെ കൂട്ടത്തിൽ കയറി ഇത്തരം പ്രവൃത്തികളിൽ ഏർപ്പെട്ടിട്ടുണ്ടാണ്ടാകാം. എന്നാൽ പട്ടാളത്തെ പേടിച്ച് ഒളിച്ചിരുന്ന നിർദോഷികളായ ഏതാനും മാപ്പിളമാരെ, പട്ടാളത്തെ സഹായിച്ചുവന്ന ചില ഹിന്ദു സഹോദരന്മാർ പിടികൂടി ബ്രിട്ടിഷ് പോലീസിനെ ഏൽപ്പിച്ചതിനെതുടർന്ന് ചില ഹിന്ദുക്കൾക്ക് ചില്ലറ ബുദ്ധിമുട്ടുകൾ ഉണ്ടായിട്ടുണ്ട്. മാത്രമല്ല, ആ പ്രവർത്തിക്കു വഴിവെച്ച നമ്പൂതിരിക്കും ചിലതൊക്കെ അനുഭവിക്കേണ്ടിവന്നിട്ടുണ്ട്. ഇപ്പോൾ ഇവിടത്തെ പട്ടാളമേധാവി വിവിധ താലൂക്കുകളിൽ നിന്നും ഹിന്ദുക്കളെ ഒഴിപ്പിച്ചുകൊണ്ടിരിക്കുകയാണ്. ഒരു തെറ്റും ചെയ്യാത്ത സ്ത്രീകളും കുട്ടികളുമടങ്ങിയ മുസ്‌ലിംകളെ അവിടം വിട്ടു പോകാൻ അനുവദിക്കുന്നുമില്ല. ഹിന്ദുക്കളെ നിർബന്ധപൂർവ്വം സൈന്യത്തിൽ ചേർത്തു കൊണ്ടിരിക്കുകയാണ്. അതിനാൽ പല ഹിന്ദുക്കളും അഭയം തേടി എന്റെ മലയിൽ എത്തിച്ചേർന്നിട്ടുണ്ട്. ഇങ്ങനെ വന്നവരിൽ കുറെ മുസ്ലീംകളുമുണ്ട്. നിരപരാധികളായ കുറെ ആളുകളെ പിടികൂടാനും ശിക്ഷിക്കാനും കഴിഞ്ഞൂവെന്നതൊഴിച്ചാൽ എന്ത് ഗുണമാണ് ഇതുകൊണ്ടൊക്കെ ഉണ്ടായിട്ടുള്ളത്? ലോകത്തുള്ള സമസ്ത ജനങ്ങളും ഇക്കാര്യം അറിയട്ടെ. മഹാത്മാഗാന്ധി ഇതറിയട്ടെ. മൗലാന ഇതറിയട്ടെ. 

			ഈ കത്ത് പ്രസിദ്ധീകരിക്കപ്പെടാത്ത പക്ഷം മറ്റൊരവസരത്തിൽ താങ്കളോട് ഞാൻ അതിനുള്ള വിശദീകരണം ചോദിക്കുന്നതായിരിക്കും. 

			വാരിയം കുന്നത്ത് കുഞ്ഞഹമ്മദ് ഹാജി

			(ദ ഹിന്ദു. 1921 ഒക്ടോബർ 18)6

			ഈ കത്തിൽ വാരിയംകുന്നത്ത് കുഞ്ഞഹമ്മദ് ഹാജി ചൂണ്ടിക്കാണിച്ചതുപോലെ സമരത്തിന്റെ അന്തിമ ഘട്ടത്തിൽ ബ്രിട്ടീഷ് സൈന്യം ഏറനാട്ടിൽ പ്രവേശിച്ചതോടെ അവരുടെ സഹായികളായും പോരാളികളെ ഒറ്റി കൊടുക്കുന്നവരായും ഹിന്ദു സമുദായത്തിലെ ചിലർ രംഗത്തുവന്നിരുന്നു. മുസ്‌ലിംവീടുകൾ കൂട്ടത്തോടെ അഗ്നിക്കിരയാക്കുകയും അവിടെയുള്ള പുരുഷന്മാരെ വെടിവെച്ചു കൊല്ലുകയും ചെയ്യുന്ന സന്ദർഭത്തിൽ പട്ടാളത്തോടൊപ്പം ഇങ്ങനെ ചില ഹിന്ദുക്കളും ആഘോഷപൂർവ്വം പങ്കെടുത്തിരുന്നു. പലപ്പോഴും മാപ്പിള പോരാളികളുടേതാണെന്ന് ഇവർ ചൂണ്ടികാണിക്കുന്ന മുസ്‌ലിം കൂരകളാണ് വെള്ളപ്പട്ടാളം അഗ്നിക്കിരയാക്കിയത്. ചില സമ്പന്ന മുസ്‌ലിം ഭവനങ്ങൾ കൊള്ളയടിക്കുന്നതിലും പട്ടാളത്തോടൊപ്പം ഇവരിൽ ചിലർ പങ്കെടുത്തിരുന്നു. മുസ്‌ലിംവീടുകൾ അഗ്നിക്കിരയാക്കുക, അവിടെ അവശേഷിച്ച പുരുഷന്മാരെ വെടിവെച്ചുകൊല്ലുക, സ്ത്രീകളെ മാനഭംഗപ്പെടുത്തുക, വസ്തുവഹകൾ കൊള്ളയടിക്കുക തുടങ്ങിയ ‘ദൗത്യം’ പൂർത്തീകരിച്ച ശേഷം തൊട്ടടുത്ത പ്രദേശത്തേക്ക് ഇതേ ദൗത്യത്തിനായി പ്രവേശിക്കുകയായിരുന്നു പട്ടാളത്തിന്റെ പതിവ്. ഇങ്ങനെ പട്ടാളം ദൗത്യം പൂർത്തിയാക്കി ഒരു പ്രദേശം വിട്ടുകഴിഞ്ഞാൽ ഒളിവിൽപോയ മാപ്പിള പോരാളികൾ തിരിച്ചെത്തുകയും ബ്രിട്ടീഷ് പട്ടാളത്തെ സഹായിക്കുകയും തങ്ങളുടെ കുടുംബത്തെ കൂട്ടക്കൊല നടത്താൻ കാരണക്കാരാവുകയും ചെയ്ത ഹിന്ദുവിഭാഗത്തിലെ ഒറ്റുകാരിൽ സാധ്യമായവരെ അക്രമിക്കുകയും കൊലപ്പെടുത്തുകയും ചെയ്തിട്ടുണ്ട്. ഇതൊന്നും ഒറ്റുകാരുടെ മതവിശ്വാസം മുൻനിർത്തിയായിരുന്നില്ല. ബ്രിട്ടീഷുകാരെ സഹായിക്കുകയും പോരാളികളെ ഒറ്റിക്കൊടുക്കുകയും ചെയ്തൂവെന്ന കുറ്റകൃത്യത്തിന്റെ പേരിലാണ് അവർ അക്രമിക്കപ്പെട്ടതും ചിലർ കൊല്ലപ്പെട്ടതും. ഇത്തരം തിരിച്ചടികളെല്ലാം വർഗീയതയുടെ അക്കൗണ്ടിൽ വരവുവെച്ചപ്പോഴാണ് ചിലരുടെ മനസ്സിലെങ്കിലും മലബാർ സമരങ്ങൾക്ക് വർഗീയതയുടെ നിറം കൈവന്നത്. ചരിത്രസന്ദർഭങ്ങളും അന്നത്തെ ജന്മി-കുടിയാൻ സാമൂഹികാവസ്ഥകളും തിരിച്ചറിഞ്ഞ് മലബാർ സമരചരിത്രം വായിച്ചാൽ അത്തരം തെറ്റിദ്ധാരണകൾ മാറാവുന്നതെയുള്ളൂ.

			ടിപ്പു സുൽത്താനുംമലബാറിലെ പരിഷ്കരണങ്ങളും


			കേരള നവോത്ഥാന മുന്നേറ്റത്തിന്റെയും ഇന്ത്യയുടെ അധിനിവേശ വിരുദ്ധ പോരാട്ട ചരിത്രത്തിന്റെയും മുൻപേജിൽ രേഖപ്പെടുത്തേണ്ട ചരിത്രമാണ് ടിപ്പുസുൽത്താന്റേത്. ഇന്ത്യയിലെ ചില ചരിത്രകാരൻമാർ സുൽത്താനെതിരെ ഉയർത്തിവിട്ട ആരോപണങ്ങൾ അദ്ദേഹത്തെ വിവാദനായകനാക്കുകയായിരുന്നു. ടിപ്പുവിരോധികൾ ഉയർത്തുന്ന വിമർശനങ്ങൾ സുൽത്താന്റെ ജീവിത കാലത്തോളം പഴക്കമുള്ളതാണ്. ഇന്ത്യ ഭരിച്ച സാമ്രാജ്യത്വ ശക്തിയായ ബ്രിട്ടീഷുകാരുടെ ചരിത്രരേഖകളിലാണ് അതിന്റെ വേരുകൾ ചെന്നെത്തുന്നത്. മൈസൂർ കേന്ദ്രീകരിച്ച് പതിനഞ്ച് വർഷം ബ്രിട്ടീഷ് വിരുദ്ധ പോരാട്ടം നയിച്ച ആ ധീരദേശാഭിമാനിയെ ഇംഗ്ലീഷുകാർ വർഗീയവാദിയായി അടയാളപ്പെടുത്തിയില്ലെങ്കിലേ അത്ഭുതമുള്ളൂ. ആ ഇംഗ്ലീഷ് രേഖകൾ അന്ധമായി പിന്തുടർന്നവർ സുൽത്താന്റെ ധീരസാഹസിക സാമ്രാജ്യത്വ വിരുദ്ധ പോരാട്ടങ്ങൾക്ക് മേൽ വർഗീയതയുടെ സ്റ്റിക്കറൊട്ടിക്കുകയായിരുന്നു. 

			കൊളോണിയൽ പ്രേതബാധയേൽക്കാത്ത വായനകളും ചരിത്രാന്വേഷണങ്ങളും ശക്തിപ്പെടുന്ന വർത്തമാനകാലത്ത് സുൽത്താന്റെ ജീവിതവും പോരാട്ടവും മുൻവിധികളില്ലാതെ വിശകലന വിധേയമായിട്ടുണ്ട്. ഇന്ത്യൻ സ്വാതന്ത്ര്യ സമരത്തിന്റെ പ്രേരകോർജമായും ആധുനിക ഭരണപരിഷ്കാരങ്ങളുടെ ഉപജ്ഞാതാവായും സുൽത്താൻ അടയാളപ്പെട്ടിട്ടുണ്ട്. ‘ഇന്ത്യയിൽ നടന്ന ഏറ്റവും വലിയ സാമ്രാജ്യത്വ വിരുദ്ധ സമരത്തിന്റെ പ്രതീകമാണ് ടിപ്പുസുൽത്താൻ. ഇവിടുത്തെ മറ്റ് രാജാക്കന്മാരും പ്രഭുക്കന്മാരും മണ്ണിനും പെണ്ണിനും വേണ്ടി മരിച്ചപ്പോൾ ഒരാദർശത്തിന്റെ അൾത്താരയിൽ ‘ഞാൻ കീഴടങ്ങുകയില്ല’ എന്ന ഓംകാര നാദത്തോടെ, അല്ലാഹു അക്ബർ എന്ന മന്ത്രവാക്യത്തോടെ ആത്മത്യാഗം ചെയ്ത ടിപ്പുസുൽത്താൻ പിന്നീട് തന്റെ വഴിയിൽ കടന്നുവന്ന ഝാൻസി റാണി ലക്ഷ്മി ഭായിക്കും താന്തിയോ തോപ്പിക്കും നാനാസാഹിബിനും എല്ലാം ഒരു പ്രേരകശക്തിയായി മാറി. ചരിത്രത്തിന്റെ നിയോഗം ഏറ്റെടുത്ത ആ മഹാനെ ചരിത്രകാരന്മാർ എന്തെന്തു വ്യാഖ്യാനങ്ങളിലൂടെ വിലയിരുത്തിയാലും ആ ആത്മത്യാഗം ഒരു ജനതയുടെ കണ്ണിൽ ഇന്നും നക്ഷത്ര ഗോളങ്ങളിലെ അനന്തമായ പ്രകാശവർഷം പോലെ അനശ്വരമായ തേജസ്സ് ചൊരിയുന്നു. അത് ഇന്ത്യയുടെ ആത്മാഭിമാനത്തിന്റെ പ്രകാശമായിരുന്നു.’’ (നവാബ് ടിപ്പുസുൽത്താൻ ഒരു പഠനം, കെ.കെ.എൻ. കുറുപ്പ്)

			അധിനിവേശ വിരുദ്ധ പോരാട്ടത്തിന് നേതൃത്വം നൽകിയ ഭരണാധികാരികളിലൊരാൾ എന്ന പതിവു ചരിത്രമെഴുത്തിന്റെ നാലുവരികളിൽ ഒതുക്കാവുന്നതല്ല ടിപ്പുവിന്റെ ജീവിതം. ഇന്ത്യൻ സമൂഹത്തിന് ആധുനിക ഭരണപരിഷ്കരണങ്ങളുടെ മാതൃക സമർപ്പിക്കുകയും കേരളമടക്കമുള്ള ദക്ഷിണേന്ത്യൻ സംസ്ഥാനങ്ങളിലെ സാമൂഹിക നവോത്ഥാനങ്ങൾക്ക് ശക്തിപകരുകയും ചെയ്ത പരിഷ്കർത്താവായിരുന്നു ടിപ്പുസുൽത്താൻ. കേരളീയ നവോത്ഥാനത്തിലെ രണ്ട് സുപ്രധാന ഏടുകളായ അയിത്താചാരങ്ങൾക്കെതിരെയുള്ള സാമൂഹിക മുന്നേറ്റവും ഭൂപരിഷ്കരണ നിയമവും സുൽത്താനോട് ഏറെ കടപ്പെട്ടു നിൽക്കുന്നതാണ്. ഇടതുപക്ഷം ഏറെ കൊട്ടിഘോഷിച്ച ‘കൃഷി ഭൂമി കർഷകന്’ എന്ന വിപ്ലവ മുദ്രാവാക്യം പോലും ടിപ്പുവിൽനിന്ന് കടമെടുത്തതാണെന്ന് പലരും നിരീക്ഷിച്ചിട്ടുണ്ട്.

			ജന്മിമാരുടെയും ഇടനിലക്കാരുടെയും പിടിച്ചുപറിയിൽ മുതുകൊടിഞ്ഞിരുന്ന മലബാറിലെ കർഷകരെ നിവർന്നുനിൽക്കാൻ ആദ്യമായി സഹായിച്ചത് ടിപ്പു നടപ്പിലാക്കിയ ഭൂ കാർഷിക നയങ്ങളായിരുന്നു. മൈസൂർ ഭരണത്തെ ബ്രിട്ടീഷുകാർ തകർത്തില്ലായിരുന്നെങ്കിൽ മലബാർ അടക്കമുള്ള ദക്ഷിണേന്ത്യയുടെ ചരിത്രം തന്നെ മറ്റൊരു വിധമാകുമായിരുന്നു. ഇരുപതാം നൂറ്റാണ്ടിന്റെ തുടക്കത്തിൽ നാം നേടിയെടുത്ത സാമൂഹിക കാർഷിക മുന്നേറ്റങ്ങൾ ടിപ്പുവിലൂടെ നൂറ്റാണ്ടുകൾക്ക് മുമ്പ് ലഭിക്കുമായിരുന്നു. സുൽത്താൻ മലബാറിലടക്കം നടപ്പിലാക്കിത്തുടങ്ങിയ പുരോഗമനപരമായ എല്ലാവിധ പരിഷ്കരണങ്ങളും അദ്ദേഹത്തിന്റെ മരണശേഷം ബ്രിട്ടീഷുകാർ റദ്ദുചെയ്യുകയായിരുന്നു. ടിപ്പുവിന് മുമ്പുള്ള പഴയ ഫ്യൂഡൽ നിയമങ്ങൾ പുനഃസ്ഥാപിച്ച് ബ്രിട്ടീഷുകാർ മലബാറടക്കമുള്ള പ്രദേശങ്ങളെ ഇരുണ്ട യുഗത്തിലേക്ക് വീണ്ടും തള്ളിയിട്ടു. സ്വാതന്ത്ര്യം നേടി വർഷങ്ങൾ പിന്നിട്ട ശേഷമാണ് വീണ്ടും തിരിച്ചുവരാൻ മലബാറിന് സാധിച്ചത്. ഭൂപരിഷ്കരണം നടപ്പാക്കിയ ഇടതുപക്ഷ ഗവൺമെന്റ് സുൽത്താന്റെ ഭൂ കാർഷിക നയങ്ങളുടെ മാതൃകയിലാണത് വികസിപ്പിച്ചെടുത്തത്. ജന്മിത്വ നാടുവാഴി ഭൂ സമ്പ്രദായത്തിന് പകരം സുൽത്താൻ നടപ്പിലാക്കിയ ഭൂപരിഷ്കരണങ്ങൾ പരിശോധിച്ചാൽ അത് വ്യക്തമാവും.

			ടിപ്പുവിന്റെ പിതാവ് സുൽത്താൻ ഹൈദരലിഖാനാണ് മൈസൂരിൽ ഭൂ-കാർഷിക പരിഷ്കരണങ്ങൾക്ക് തുടക്കമിട്ടത്. ജന്മി-നാടുവാഴികളിൽനിന്നും കർഷകരെയും കൃഷിഭൂമിയെയും സംരക്ഷിക്കാൻ പര്യാപ്തമായ ഭൂവിതരണ സമ്പ്രദായം സ്ഥാപിച്ചുകൊണ്ടായിരുന്നു ഹൈദരലിഖാന്റെ പരിഷ്കരണങ്ങളുടെ തുടക്കം. ഇതിന്റെ തുടർച്ചയും വികാസവുമാണ് ടിപ്പുവിന്റെ കാലത്ത് നടന്നത്. കൃഷിക്ക് മുഖ്യപരിഗണന നൽകുന്ന നയമാണ് ഭരണത്തിന്റെ തുടക്കം മുതലേ സുൽത്താൻ സ്വീകരിച്ചത്. കാർഷിക മേഖല ശക്തിപ്പെടുത്താൻ പുതിയ നിയമങ്ങളും നയങ്ങളും രൂപീകരിച്ചു. 1788 ൽ ടിപ്പു ആമിൽദാർമാർക്കയച്ച നിർദേശത്തിൽ ഈ നയം തെളിഞ്ഞുകാണാം. ‘കൃഷിയാണ് നാടിന്റെ ജീവരക്തം. മണ്ണിൽ പണിയെടുക്കുന്നവർക്ക് ഈ നാട് സമൃദ്ധവും ഫലഭൂയിഷ്ടവുമായ പ്രതിഫലം നൽകുന്നു. ഈ ഭൂനിയമത്തിലെ 127 വ്യവസ്ഥകളും നിങ്ങൾ ഉടനടി നടപ്പിൽ വരുത്തണം. വിശേഷിച്ചും കലപ്പകൾ വാങ്ങാനുദ്ദേശിക്കുന്ന കർഷകർക്ക് പണം വായ്പ നൽകുക, ആളുകൾ ഉപേക്ഷിച്ച ഭൂമി ഏറ്റെടുക്കാൻ നടപടികളെടുക്കുക, കൃഷിക്കാരനും അയാളുടെ അനന്തരാവകാശികൾക്കും സംരക്ഷണം നൽകുക, കരിമ്പ്, വെറ്റില, നാളികേരം തുടങ്ങിയ കൃഷി ചെയ്യുന്നവർക്ക് നികുതി ഇളവ് നൽകുക, മാവ്, പ്ലാവ് തുടങ്ങിയ മരങ്ങൾ ഓരോ ഗ്രാമത്തിലും 200 വീതം നട്ടുവളർത്താൻ പ്രോത്സാഹിപ്പിക്കുക.’’

			ഫ്യൂഡൽ ഭൂ-കാർഷിക സമ്പ്രദായമാണ് കാർഷിക മേഖലയുടെ മുരടിപ്പിന്റെ മൂലകാരണമെന്ന് സുൽത്താൻ ആദ്യമേ തിരിച്ചറിഞ്ഞിരുന്നു. അന്ന് നിലവിലുണ്ടായിരുന്ന ഭൂനിയമങ്ങൾ അടിമുടി അദ്ദേഹം പൊളിച്ചെഴുതി. സുൽത്താന്റെ അധികാര പരിധിയിലുണ്ടായിരുന്ന മലബാറിലെ കർഷകരും ഈ പരിഷ്കരണങ്ങളുടെ ഗുണഭോക്താക്കളായിരുന്നു. ഭൂമി ജന്മാവകാശമായി അനുഭവിച്ചാസ്വദിച്ചിരുന്ന ജന്മി-നാടുവാഴികൾ ഈ നയങ്ങൾ മൂലം സുൽത്താനെതിരെ തിരിഞ്ഞുവെന്നത് മറ്റൊരു ചരിത്രമാണ്. കാലങ്ങളായി തങ്ങളനുഭവിച്ചിരുന്ന സുഖസൗകര്യങ്ങൾക്കറുതി വരുത്തിയ ടിപ്പുവിനെ സൈനികമായി എതിരിടാനുള്ള ത്രാണി അവർക്കില്ലായിരുന്നു. സുൽത്താനെക്കുറിച്ച നിറം പിടിപ്പിച്ച വർഗീയ കഥകൾ പ്രചരിപ്പിച്ചാണ് അവർ സായൂജ്യമടഞ്ഞത്. പിന്നീട്, ടിപ്പുസുൽത്താനിൽ ശക്തനായ എതിരാളിയെ കണ്ട ബ്രിട്ടീഷുകാർ, ഭിന്നിപ്പിച്ചു ഭരിക്കുകയെന്ന കുടില തന്ത്രത്തിന്റെ ഭാഗമായി ഈ കഥകൾക്ക് ചരിത്ര ഭാഷ്യം നൽകുകയായിരുന്നു. റീഡ് മൈക്കൽ എന്ന കുപ്രസിദ്ധ കൊളോണിയൽ ചരിത്രകാരനാണ് ആദ്യമായി ടിപ്പുസുൽത്താനെ സംബന്ധിച്ച കള്ളക്കഥകൾ എഴുതിയുണ്ടാക്കിയത്. റീഡ് മൈക്കലിന്റെ രേഖകൾ പിന്തുടർന്ന് വർഗീയ പക്ഷപാതികളായ ഇന്ത്യൻ ചരിത്രകാരന്മാർ ടിപ്പുവിനെ വർഗീയവാദിയും മതഭ്രാന്തനും ക്ഷേത്രധ്വംസകനുമാക്കി ചാപ്പ കുത്തുകയായിരുന്നു.

			ജാതിയധിഷ്ഠിതമായ ഭൂനിയമങ്ങളെ പൊളിച്ചെഴുതാൻ ധീരത കാണിച്ചതാണ് ടിപ്പുവിന്റെ പേരിൽ പ്രചരിച്ച ദേശദ്രോഹ കഥകളുടെ പിന്നാമ്പുറ കാരണം. ജന്മിമാർ ചുമത്തിയ പലവിധ പാട്ട-മിച്ചവാരണങ്ങളിൽ ബന്ധനസ്ഥരായിരുന്ന കർഷകരെ അതിൽനിന്ന് മോചിപ്പിച്ച് ഭൂമിയുടെ പൂർണാവകാശി ആക്കുന്നതായിരുന്നു സുൽത്താന്റെ നിയമങ്ങൾ. ഭൂമിയുടെ വിസ്തീർണമനുസരിച്ച് ചുമത്തപ്പെട്ടിരുന്ന നികുതി, ഉൽപാദനത്തിന്റെ തോതനുസരിച്ചാക്കി. തരിശുനിലം കൃഷി ചെയ്യാൻ മുന്നോട്ട് വന്നവർക്ക് ആ ഭൂമി സൗജന്യമായി പതിച്ചു നൽകി. വിളവിന് നാശം വരുമ്പോൾ നികുതി ഇളവ് ചെയ്തും മറ്റ് ആനുകൂല്യങ്ങൾ നൽകിയും ഭരണകൂടം ആശ്വാസ നടപടികൾ കൈകൊണ്ടു. കർഷകരെ തുടർന്നും പീഡിപ്പിക്കാനൊരുമ്പെട്ട ജന്മിമാർക്ക് മാതൃകാപരമായി ശിക്ഷ നൽകി. കർഷകരെ ദ്രോഹിച്ച ചില ജന്മിമാരെ ആ കർഷകർക്കൊപ്പം ഭൂമിയിൽ പണിയെടുക്കുവാൻ കൽപിച്ചാണ് ഒരിക്കൽ ടിപ്പു അവരെ ശിക്ഷിച്ചത്.

			ടിപ്പുവിന്റെ ഭരണപരിഷ്കരണങ്ങൾ കാർഷിക മേഖലയിൽ മാത്രമൊതുങ്ങുന്നതല്ല. മലബാറിലേക്കുള്ള തന്റെ രണ്ടാം വരവിലാണ് ഇവിടെ നിലനിന്നിരുന്ന സാമൂഹിക- അന്ധവിശ്വാസ ജീർണതകൾക്കെതിരെ സുൽത്താൻ നിലപാട് പ്രഖ്യാപിച്ചത്. അന്ന് മലബാറിൽ നിലവിലുണ്ടായിരുന്ന സാമൂഹികാഴിമതികളും മരുമക്കത്തായവും തെറ്റായ വിവാഹസമ്പ്രദായങ്ങളും ഉച്ചനീചത്വങ്ങളും തുടച്ചുനീക്കാൻ സുൽത്താൻ നടപടികളാരംഭിച്ചു. നായർ സ്ത്രീകളുടെയും മറ്റും ബഹുഭർതൃത്വരീതി അവസാനിപ്പിക്കാൻ അദ്ദേഹം ഉത്തരവിട്ടു. പെൺമക്കളെ വിവാഹം ചെയ്തു കൊടുക്കാൻ കഴിവില്ലാത്തതാണ് ഈ രീതിയുടെ കാരണമെങ്കിൽ അവർക്ക് ഖജനാവിൽനിന്ന് സാമ്പത്തികസഹായം നൽകണമെന്നും സുൽത്താൻ തന്റെ ഉദ്യോഗസ്ഥർക്ക് നിർദേശം നൽകി. നായന്മാർ അധഃകൃത വർഗത്തിന്റെ നേരെ കൈകൊണ്ടിരുന്ന അയിത്താചാരത്തെയും നിയമം മൂലം നിരോധിച്ചു. സ്ത്രീകൾ മാറുമറക്കാനും കുപ്പായം ധരിക്കാനും അനാചാരങ്ങൾ ഒഴിവാക്കാനും കൽപന പുറപ്പെടുവിച്ചു. ജാതീയ ഉച്ചനീചത്വങ്ങൾക്കെതിരെയുള്ള ഇൗ പരിഷ്കരണങ്ങളെല്ലാം പിൽക്കാലത്ത് ഒരു മുസ്‌ലിം ഭരണാധികാരിയുടെ വർഗീയ നിലപാടുകളുടെ ഉത്തമോദാഹരണങ്ങളായാണ് സവർണ ദേശീയ ചരിത്രകാരന്മാർ രേഖപ്പെടുത്തിയതെന്നത് ചരിത്രത്തിലെ മറ്റൊരു വിരോധാഭാസം.

			കുറഞ്ഞ കാലയളവിനുള്ളിൽ ഇത്തരം ബഹുമുഖ പരിഷ്കരണങ്ങൾക്ക് തുടക്കമിട്ട ടിപ്പു സുൽത്താൻ കൈവെക്കാത്ത മേഖലകൾ കുറവായിരുന്നുവെന്ന് കെ.കെ.എൻ കുറുപ്പ് രേഖപ്പെടുത്തിയിട്ടുണ്ട്. ‘തികച്ചും ഹ്രസ്വമായ തന്റെ ഭരണകാലയളവിൽ ആധുനികമായ പല ഭരണനയങ്ങളും സുൽത്താൻ നടപ്പിലാക്കാൻ ശ്രമിച്ചു. ജമീന്ദാരികളും ജാഗിർദാരികളും ഇനാം ദാരികളും അവസാനിപ്പിച്ചുകൊണ്ട് ഭൂപ്രഭുത്വത്തെ ഒരളവോളം ഇല്ലാതാക്കാനും റയറ്റുവാരിയിലേക്കുള്ള കാർഷിക പരിഷ്കരണത്തിന് അടിത്തറയിടാനും തരിശുഭൂമികൾ ജലസേചനം വഴി ഉൽപാദനമുണ്ടാക്കുന്നതിനായി നികുതി ഇളവ് ചെയ്യാനും അദ്ദേഹം പ്രവർത്തിച്ചിരുന്നു.

			ശാസ്ത്ര സാങ്കേതിക വിദ്യകൾ ഉപയോഗപ്പെടുത്താനും ആധുനികതയിലേക്ക് ഉറ്റുനോക്കാനും ആധുനികഗ്രന്ഥശേഖരണമുണ്ടാക്കാനും വിദേശവുമായി നയതന്ത്രബന്ധം സ്ഥാപിക്കാനും ദേശീയോദ്യാനം ഉണ്ടാക്കാനും പുതിയ ഇരുമ്പുശാലകളും വ്യവസായ ശാലകളും നിർമിക്കാനും സൈന്യത്തെ നവീകരിക്കാനും വിദേശങ്ങളിൽ ഫാക്ടറി സ്ഥാപിക്കാനും എന്നു വേണ്ട അദ്ദേഹത്തിന്റെ പ്രതിഭ ബഹുമുഖ പ്രവർത്തനങ്ങളിലേർപ്പെട്ടു’’ (നവാബ് ടിപ്പുസുൽത്താൻ ഒരു പഠനം, കെ.കെ.എൻ. കുറുപ്പ് പേജ് 166).

			യൂറോപ്യൻ ആയുധ നിർമാണരീതിയോട് കിടപിടിക്കുന്ന ആധുനിക ഫാക്ടറികളാണ് യുദ്ധ സാമഗ്രികൾക്കായി സുൽത്താൻ സ്ഥാപിച്ചത്. ഇവിടെനിന്ന് വികസിപ്പിച്ചെടുത്ത മിസൈലിന്റെ നിർമാണ വൈദഗ്ധ്യം പിന്നീട് യൂറോപ്പിൽ പോലും ഗവേഷണ വിഷയമായിത്തീർന്നു. ഇന്ത്യൻ ഭരണാധികാരികളും ശാസ്ത്രജ്ഞരും അവഗണിച്ച സുൽത്താന്റെ മിസൈൽ സാങ്കേതിക വിദ്യ ആദരിക്കപ്പെടേണ്ടതും സംരക്ഷിക്കപ്പെടേണ്ടതുമായിരുന്നുവെന്ന് ഇന്ത്യൻ രാഷ്ട്രപതിയായിരുന്ന പ്രശസ്ത റോക്കറ്റ്-മിസൈൽ ഡിസൈനിങ് വിദഗ്ധൻ എ.പി.ജെ അബ്ദുൽകലാം തന്റെ ആത്മകഥയിൽ പരിതപിക്കുന്നുണ്ട് ‘നാസയുടെ അന്തരീക്ഷ നിരീക്ഷണത്തിനുള്ള ‘സൗണ്ടിംഗ് റോക്കറ്റ് പ്രോഗ്രാമിന്റെ പ്രധാനസ്ഥലം. ഇവിടത്തെ സ്വീകരണ മുറിയിൽ വളരെ പ്രാധാന്യം നൽകി പ്രദർശിപ്പിച്ചിട്ടുള്ള ഒരു വർണചിത്രം ഞാൻ കണ്ടു. അന്തരീക്ഷത്തിൽ ഏതാനും റോക്കറ്റുകൾ ചീറിപ്പായുന്ന ഒരു യുദ്ധരംഗമാണ് അതിൽ ചിത്രീകരിച്ചിരുന്നത്. ഒരു വ്യോമകേന്ദ്രത്തിൽ സ്ഥാപിക്കാവുന്ന സാധാരണചിത്രം. എന്നാൽ എന്റെ ശ്രദ്ധയെ ആകർഷിച്ചത്, അതിലെ റോക്കറ്റ് വിക്ഷേപകരായ സൈനികർ വെള്ളക്കാരായിരുന്നില്ല, പ്രത്യുത ദക്ഷിണ ഏഷ്യൻ വംശജരുടെ ഛായയുള്ള ഇരുണ്ട നിറക്കാരായിരുന്നു എന്നതാണ്. അങ്ങനെയിരിക്കെ ഒരു ദിവസം ജിജ്ഞാസ വർധിച്ചപ്പോൾ ഞാനാ ചിത്രം അടുത്തു ചെന്നു നോക്കി. ബ്രിട്ടീഷുകാരെ ആക്രമിക്കുന്ന ടിപ്പുസുൽത്താന്റെ സൈന്യമായിരുന്നു അതിൽ. ടിപ്പുവിന്റെ സ്വന്തം നാട്ടിൽ വിസ്മരിക്കപ്പെട്ട ഒരു വസ്തുത ഇതാ ഭൂഗോളത്തിന്റെ എതിർവശത്തുള്ള ഒരു രാജ്യത്ത് ആദരപൂർവം അനുസ്മരിക്കപ്പെടുന്നു. റോക്കറ്റ് യുദ്ധ സങ്കേതത്തിലെ വീരനായ ഒരു ഭാരതീയനെ നാസ ഇപ്രകാരം ആദരിച്ചത് എന്നെ അഭിമാന പുളകിതനാക്കി’’ (അഗ്നിചിറകുകൾ എ.പി.ജെ അബ്ദുൽ കലാം പേജ് 57-58)

		

		

			തുഹ്ഫത്തുൽ മുജാഹിദീനും

			ശൈഖ് സൈനുദ്ദീൻ മഖ്ദൂമും


			മലബാർ മുസ്‌ലിംകളുടെ മതസാമൂഹിക ജീവിതത്തെ ഏറെ സ്വാധീനിച്ച പണ്ഡിതന്മരാണ് മഖ്ദൂമുമാർ. അവരിൽ പ്രമുഖനാണ് ശൈഖ് സൈനുദ്ദീൻ മഖ്ദൂം. ചരിത്രത്തിൽ രണ്ട് സൈനുദ്ദീൻ മഖ്ദൂമുമാരുണ്ട്. പൊന്നാനി വലിയ ജുമുഅത്ത് പള്ളി സ്ഥാപിച്ച് അവിടെ പള്ളിദർസാരംഭിച്ച ശൈഖ് സൈനുദ്ദീൻ മഖ്ദും ഒന്നാമനാണ് അതിൽ ആദ്യത്തേത്. യമനിലെ മഅ്ബറിൽ നിന്നാണ് മഖ്ദൂം കുടുംബം കേരളത്തിലെത്തുന്നത്. ഹിജ്റ ഒമ്പതാം ശതകത്തിലാണവർ പൊന്നാനിയിലെത്തുന്നത്. ശൈഖ് സൈനുദ്ദീൻ മഖ്ദൂം ഒന്നാമൻ ഹദീസ് പണ്ഡിതനും ഗ്രന്ഥകാരനും സാമ്രാജ്യത്വ വിരോധിയുമായിരുന്നു. പോർച്ചുഗീസുകാർക്കെതിരെ വിപ്ലവ കാവ്യമായ ‘തഹ്രീദു അഹ്ലിൽ ഈമാൻ അലാ ജിഹാദി അബദിസ്സുൽബാൻ’ എഴുതിയത് അദ്ദേഹമാണ്.

			ശൈഖ് സൈനുദ്ദീൻ മഖ്ദും ഒന്നാമന്റെ മൂന്നാമത്തെ പുത്രനായ ശൈഖ് മുഹമ്മദുൽ ഗസ്സാലിയുടെ മകനാണ് ശൈഖ് സൈനുദ്ദീൻ മഖ്ദും രണ്ടാമൻ. അഹ്മദ് സൈനുദ്ദീനുബ്നു മുഹമ്മദിൽ ഗസ്സാലിബ്നു സൈനുദ്ദീനുബ്നു അലിയ്യുബ്നു അഹ്മദ് എന്നാണ് പൂർണ്ണനാമം. സൈനുദ്ദീൻ മഖ്ദൂം അൽ സ്വഗീർ എന്നും വിളിക്കപ്പെടുന്നു. പിതാവ് മുഹമ്മദുൽ ഗസ്സാലി വടക്കേ മലബാറിലെ ഖാദിയായിരുന്നു. മാഹിക്കടുത്ത ചോമ്പാലിലെ വലിയ ജുമുഅത്ത് പള്ളി നിർമ്മിച്ചത് ഇദ്ദേഹമാണ്. ചോമ്പാലിലെ വലിയകത്ത് തറകെട്ടി തറവാട്ടിലെ അംഗമായിരുന്നു സൈനുദ്ദീൻ മഖ്ദൂമിന്റെ മാതാവ്. ഹിജ്റ 938 ൽ ചോമ്പാലിൽ ആണ് ശൈഖ് സൈനുദ്ദീൻ മഖ്ദൂം രണ്ടാമൻ ജനിച്ചത്. പിതൃസഹോദരനായ പൊന്നാനി ദർസിലെ അന്നത്തെ പ്രധാന അധ്യാപകൻ മഖ്ദൂം അബ്ദുൽ അസീസിന്റെ കീഴിലാണ് അദ്ദേഹം പഠനമാരംഭിച്ചത്. അവിടത്തെ പഠനശേഷം ഉപരിപഠനത്തിനായി മക്കയിലെ മസ്ജിദുൽ ഹറമിലേക്ക് പോയി. അവിടെ പത്തുവർഷത്തോളം വ്യത്യസ്ത അധ്യാപകർക്ക് കീഴിൽ പഠിച്ചു. ഇസ്‌ലാമിക വിഷയങ്ങളിൽ, പ്രത്യേകിച്ച് ഹദീസിലും ഫിഖ്ഹിലും അവഗാഹം നേടി. ശാഫീഈ ഫിഖ്ഹിലെ പണ്ഡിതൻമാരിൽ പ്രമുഖനായ ഇമാം ഇബ്നുഹജർ ഹൈത്തമി മക്കയിലെ അദ്ദേഹത്തിന്റെ പ്രധാന അധ്യാപകരിൽപ്പെട്ട വ്യക്തിയാണ്.

			മക്കയിലെ പഠനശേഷം തിരിച്ചെത്തിയ ശൈഖ് സൈനുദ്ദീൻ മഖ്ദും രണ്ടാമൻ പൊന്നാനി പള്ളിദർസിലെ മുഖ്യ ഗുരുനാഥനായി സേവനമാരംഭിച്ചു. 36 വർഷത്തോളം അദ്ദേഹം അവിടെ അധ്യാപനം നടത്തി. ഇതിനിടയിൽ ഗ്രന്ഥരചനകളും നിർവഹിച്ചു. അദ്ദേഹത്തിന്റെ കർമ്മശാസ്ത്ര ഗ്രന്ഥമായ ഫത്ഹുൽ മുഈൻ ഫീ ശറഹി ഖുർറത്തുൽ ഐൻ എന്ന ഗ്രന്ഥം ഇന്ത്യക്കകത്തും പുറത്തും മതപാഠശാലകളിലെ അംഗീകൃത ടെക്സ്റ്റ് ബുക്കായിരുന്നു. ഒട്ടേറെ പണ്ഡിതന്മാർ ഫത്ഹുൽ മുഈന് വ്യാഖ്യാനങ്ങൾ രചിച്ചിട്ടുണ്ട്. തസവ്വുഫ് ഉള്ളടക്കമായ ഇർശാദുൽ ഇബാദാണ് അദ്ദേഹത്തിന്റെ മറ്റൊരു ഗ്രന്ഥം. അൽ അജ്വിബത്തുൽ അജീബ, അഹ്കാമുന്നികാഹ് എന്നിവയും ശൈഖിന്റെ പ്രധാന രചനകളാണ്. ഏറ്റവും പ്രചാരം നേടിയ ശൈഖിന്റെ ഗ്രന്ഥം ‘തുഹ്ഫത്തുൽ മുജാഹിദീൻ’ എന്ന ചുരുക്കപ്പേരിൽ അറിയപ്പെടുന്ന ചരിത്ര പുസ്തകമാണ്.

			തുഹ്ഫത്തുൽ മുജാഹിദീൻ 

			15,16 നൂറ്റാണ്ടുകളിലെ മലബാറിന്റെ സാമൂഹിക ജീവിതത്തെക്കുറിച്ച ലോകപ്രശസ്ത അറബി ഗ്രന്ഥമാണ് തുഹ്ഫത്തുൽ മുജാഹിദീൻ. കേരളത്തെ സംബന്ധിച്ച് എഴുതപ്പെട്ട ആദ്യ ചരിത്രഗ്രന്ഥം കൂടിയാണിത്. ‘തുഹ്ഫത്തുൽ മുജാഹിദീൻ ഫീ ബഅസി അഖ്ബാരിൽ ബുർത്തുഖാലിയ്യിൻ’ എന്നാണ് അറബിയിൽ എഴുതിയ പുസ്തകത്തിന്റെ പൂർണ്ണനാമം. ‘പോരാളികൾക്ക് പോർച്ചുഗീസുകാരുടെ വിവരങ്ങളടങ്ങിയ ഒരു പാരിതോഷികം’ എന്നാണ് ഇതിനർഥം. 1498 മുതൽ 1583 വരെ മലബാറിൽ നടന്ന പോർച്ചുഗീസ് അക്രമങ്ങളുടെയും അവക്കെതിരിൽ സാമൂതിരിയും കൂഞ്ഞാലി മരക്കാർമാരുമടങ്ങുന്ന മുസ്‌ലിം പോരാളികളും നടത്തിയ പ്രതിരോധത്തിന്റെയും പ്രത്യാക്രമങ്ങളുടെയും ചരിത്രം ശൈഖ് സൈനുദ്ധീൻ മഖ്ദൂം ഇതിൽ സവിസ്തരം വിവരിച്ചിരിക്കുന്നു. പുസ്തകത്തിൽ പരാമർശിക്കപ്പെട്ട പല ചരിത്ര സംഭവങ്ങൾക്കും ഗ്രന്ഥകർത്താവ് തന്നെ നേർസാക്ഷിയായതിനാലാണ് തുഹ്ഫത്തുൽ മുജാഹിദീന് ഇത്രയും ആധികാരികതയും പ്രശസ്തിയും ലഭിക്കാനുള്ള ഒരു കാരണം.

			മലബാറിലേക്കുള്ള ഇസ്‌ലാമിന്റെ വരവും അത് പ്രചരിച്ചതിന്റെ ചരിത്രവും അക്കാലത്ത് ഇവിടെ ഉണ്ടായിരുന്ന സമൂഹങ്ങളുടെ ജീവിതരീതികളും ഗ്രന്ഥത്തിൽ അടയാളപ്പെടുത്തിയിട്ടുണ്ട്. അതിനാൽ 15, 16 നൂറ്റാണ്ടിലെ മലബാറിനെ പഠിക്കാൻ ലഭ്യമായ ഏറ്റവും മികച്ച റഫറൻസ് കൂടിയാണ് തുഹ്ഫത്തുൽ മുജാഹിദീൻ. ഈ ചരിത്ര പ്രാധാന്യം തിരിച്ചറിഞ്ഞതിനാലാണ് നൂറ്റാണ്ടുകൾക്ക് മുമ്പേ തുഹ്ഫ ലോകഭാഷകളിലേക്ക് വിവർത്തനം ചെയ്യപ്പെട്ടത്. 38 ഭാഷകളിൽ ഇന്ന് തുഹ്ഫത്തുൽ മുജാഹിദ്ദീൻ ലഭ്യമാണ്. അറബി, ഇംഗ്ലീഷ്, പോർച്ചുഗീസ്, ലാറ്റിൻ, ഫ്രഞ്ച്, സ്പാനിഷ്, ചെക്ക് തുടങ്ങിയ ലോകഭാഷകളിലും ഉർദു, പേർഷ്യ, ഗുജറാത്തി, കന്നട, തമിഴ്, മലയാളം തുടങ്ങിയ ഇന്ത്യൻ ഭാഷകളിലും തുഹ്ഫയുടെ പരിഭാഷ ലഭ്യമാണ്. പുസ്തകം എഴുതപ്പെട്ട കാലത്തു തന്നെ അറബി കയ്യെഴുത്തു പ്രതികൾ ഇന്ത്യക്കകത്തും പുറത്തും പ്രചരിക്കപ്പെട്ടിരുന്നു. പിന്നീട് കയ്യെഴുത്തല്ലാതെ അറബി ഭാഷയിൽ ആദ്യമായി പ്രിന്റ് ചെയ്തത് ലിസ്ബണിൽ നിന്നാണ്. അതിന്റെ ഒരു കോപ്പി ഇപ്പോഴും ഈജിപ്തിലെ അൽ അസ്ഹർ യൂനിവേഴ്സിറ്റിയിൽ ഉണ്ടെന്ന് ചരിത്രകാരൻ കെ.കെ.മുഹമ്മദ് അബ്ദുൽ കരീം രേഖപ്പെടുത്തിയിട്ടുണ്ട്. 1931 ൽ ഹൈദരാബാദിൽ നിന്ന് ഹക്കീം ഷംസുള്ള ഖാദി മറ്റൊരു കോപ്പി അറബിഭാഷയിൽ അച്ചടിച്ചിട്ടുണ്ട്. ഉർദുവിലേക്ക് തുഹ്ഫ വിവർത്തനം ചെയ്തതും ഇദ്ദേഹം തന്നെയാണ്.

			ഇംഗ്ലീഷിൽ ഒന്നിലേറെ പരിഭാഷകൾ തുഹ്ഫക്കുണ്ട്. 1833 ലാണ് ആദ്യ ഇംഗ്ലീഷ് പരിഭാഷ പുറത്തിറങ്ങുന്നത്. മദ്രാസ് ഗവൺമെന്റിന്റെ പരിഭാഷകനായിരുന്ന എം.ജെ.റൗലണ്ട്സൻ ആയിരുന്നു ട്രാൻസ്ലേറ്റർ. പിന്നീട് പല കാലങ്ങളിലായി അമേർസൺ, ജയിംസ് ബ്രിഗ്സ്, റോക്സ്, പ്രഫ. മുഹമ്മദ് ഹുസൈൻ നൈനാർ എന്നിവരും തുഹ്ഫ ഇംഗ്ലീഷിലേക്ക് വിവർത്തനം ചെയ്തവരാണ്. മലയാളത്തിൽ തുഹ്ഫയുടെ മൂന്ന് പരിഭാഷകളുണ്ട്. ആദ്യ തർജമ 1936 ൽ കെ. മൂസ്സാൻകുട്ടി മൗലവി അറബി മലയാളത്തിൽ നിർവ്വഹിച്ചതാണ്. ഇത് പിന്നീട് മലയാളത്തിലും അച്ചടിച്ചു. ബ്രിട്ടീഷ് ഭരണകാലമായതിനാൽ ജിഹാദിനെ സംബന്ധിച്ച് വിശദമായി വിവരിക്കുന്ന അധ്യായമായ ‘അഹ്കാമുൽ ജിഹാദ്’ എന്ന ഭാഗം ഈ പരിഭാഷയിൽ ഉൾപ്പെടുത്തിയിട്ടില്ല. ജിഹാദ് ശ്രദ്ധയിൽ പെട്ടാൽ ബ്രിട്ടീഷുകാർ പുസ്തകം നിരോധിക്കുമെന്ന ഭയത്താലാകാം ആ ഭാഗം മുസ്സാൻകുട്ടി മൗലവി തർജമയിൽ നിന്ന് ഒഴിവാക്കിയത്. 1963 ൽ വേലായുധൻ പണിക്കശ്ശേരിയാണ് രണ്ടാമത്തെ വിവർത്തനം നിർവ്വഹിച്ചത്. മൂലഗ്രന്ഥമായ അറബിയിൽ നിന്ന് നേരിട്ടല്ല ഈ തർജ്ജമ നടത്തിയത്. അതിനാൽ ചില വിവർത്തക പോരായ്മകൾ അതിൽ ചൂണ്ടികാണിക്കപ്പെട്ടിട്ടുണ്ട്. 1995 ൽ സി.ഹംസയുടേതായി പുറത്തിറങ്ങിയതാണ് മൂന്നാമത്തെ പരിഭാഷ. അറബിയിൽ നിന്ന് നേരിട്ടുള്ള പരിഭാഷയും വിശദമായ കുറിപ്പുകളും ഡോ.കെ.എൻ.പണിക്കരുടെയും കെ.കെ.മുഹമ്മദ് അബ്ദുൽ കരീമിന്റെയും ആമുഖ ലേഖനങ്ങളും ഉൾക്കൊള്ളുന്നതുമാണ് ഈ തർജമ.

			തുഹ്ഫയുടെ ഉള്ളടക്കം 

			നാല് ഭാഗങ്ങളായാണ് തുഹ്ഫ മഖ്ദൂം ക്രമീകരിച്ചിരിക്കുന്നത്. പുസ്തകം രചിക്കാനുണ്ടായ ലക്ഷ്യം മുഖവുരയിൽ തന്നെ അദ്ദേഹം രേഖപ്പെടുത്തുന്നുണ്ട്. അതിങ്ങനെയാണ്. ‘കുരിശുപൂജകരായ പോർച്ചുഗീസുകാർക്കെതിരിൽ യുദ്ധത്തിനിറങ്ങാൻ സത്യവിശ്വാസികളെ പ്രേരിപ്പിക്കുകയെന്ന ലക്ഷ്യം മുൻനിർത്തിയാണ് ഞാനിത് രചിച്ചത്, പോർച്ചുഗീസുകാർ മുസ്‌ലിം പ്രദേശങ്ങൾ കടന്നാക്രമിക്കുക നിമിത്തം അവരോട് യുദ്ധം ചെയ്യേണ്ടത് ഓരോ മുസ്ലിമിന്റെയും വ്യക്തിപരമായ ബാധ്യതയായിത്തീർന്നതാണ് ഇതിന്റെ രചനയുടെ സന്ദർഭം.’

			ലക്ഷ്യം പറഞ്ഞ ശേഷം അന്നത്തെ ബീജാപ്പൂർ സുൽത്താനായിരുന്ന അലി ആദിൽഷാക്ക് (ഭരണകാലം 1557-1580) പുസ്തകം സമർപ്പിക്കുന്നു. പോർച്ചുഗീസുകാർക്കെതിരിലുള്ള പോരാട്ടത്തിൽ ബീജാപ്പുർ സുൽത്താൻ മലബാർ മുസ്‌ലിംകൾക്ക് നൽകിയ സൈനിക സഹായങ്ങൾ സവിസ്തരം ഈ സമർപ്പണശേഷം വിശദമാക്കുന്നു.

			പോർച്ചുഗീസുകാർക്കെതിരെ മുസ്ലീംകളോട് ജിഹാദിനിറങ്ങാനുള്ള ആഹ്വാനമാണ് പുസ്കത്തിന്റെ ഒന്നാംഭാഗത്തിന്റെ ഉള്ളടക്കം. അതിനായി ജിഹാദ് അനിവാര്യമായ നിലനിൽക്കുന്ന സാമൂഹികസന്ദർഭം വിവരിച്ച ശേഷം ജിഹാദിന്റെ പ്രാധാന്യവും അത് നിർവ്വഹിക്കുന്നവർക്ക് ഇസ്‌ലാം വാഗ്ദാനം നൽകുന്ന പ്രതിഫലവും വിശദീകരിക്കുന്നു. ഖുർആനും ഹദീസുകളും ഉദ്ധരിച്ചാണ് ജിഹാദും അതിന്റെ ശ്രേഷ്ഠതയും മഖ്ദൂം രേഖപ്പെടുത്തുന്നത്. പോർച്ചുഗീസുകാർക്കെതിരിലുള്ള ജിഹാദ് ഫർദ് ഐൻ (ഓരോ മുസ്‌ലിം വ്യക്തിക്കും നിർബന്ധമായ ദീനീ ബാധ്യത) ആണെന്ന മഖ്ദൂമിന്റെ പ്രശസ്ത ഫത്വ ഉൾകൊള്ളുന്നത് ഈ അധ്യായത്തിലാണ്. ഈ ഫത്വയിൽ പ്രചോദിതർ ആയാണ് കുഞ്ഞാലി മരക്കാർ ഉൾപ്പെടെയുള്ള പോരാട്ടനായകൻമാർ പോർച്ചുഗീസുകാർക്കെതിരെ രക്തസാക്ഷിത്വം വരെ അടരാടിയതെന്ന് നിരീക്ഷണങ്ങൾ പല ചരിത്രകാരൻമാരും രേഖപ്പെടുത്തിയിട്ടുണ്ട്. സൈനുദ്ദീൻ മഖ്ദൂം രണ്ടാമൻ സ്വയം നേരിട്ടു തന്നെ ഈ പോരാട്ടത്തിന് ശക്തി പകരാൻ രംഗത്തിറങ്ങിയിരുന്നു. സാമൂതിരിക്ക് വേണ്ടി സൈനിക സഹായങ്ങൾ അഭ്യർത്ഥിച്ച് ഇന്ത്യക്കകത്തും പുറത്തുമുള്ള മുസ്‌ലിം സുൽത്താൻമാർക്ക് അറബിയിൽ കത്ത് തയ്യാറാക്കിയിരുന്നത് സൈനുദ്ദീൻ മഖ്ദൂമായിരുന്നു. അത്തരമൊരു കത്ത് താൻ നേരിട്ട് കണ്ടതായി ഗവേഷകനായ ഡോ. ഹമീദുല്ല രേഖപ്പെടുത്തിയിട്ടുണ്ട്.

			മലബാറിലെ ഇസ്‌ലാമിക പ്രചരണ ചരിത്രം സംക്ഷിപ്തമായി വിവരിക്കുന്നതാണ് തുഹ്ഫയുടെ രണ്ടാംഭാഗം. മലബാറിലെ ഒരു രാജാവ് മക്കയിലേക്ക് പോകുന്നതും തുടർന്ന് ഇസ്‌ലാം സ്വീകരിക്കുന്നതുമായ അന്നേ പ്രസിദ്ധമായ ചരിത്രം മഖ്ദൂമും തുഹ്ഫയിൽ എടുത്തു ചേർക്കുന്നു. പിന്നീട് മാലികിബ്നു ദീനാറിന്റെയും സഹോദര പുത്രനായ മാലികിബ്നു ഹബീബിന്റെയും നേതൃത്വത്തിൽ മലബാറിൽ ഇസ്‌ലാം വ്യാപിക്കുന്ന ചരിത്രമാണ് പറയുന്നത്. ശ്രീകണ്ഠപുരം, ധർമ്മടം, പന്തലായനി, ചാലിയം, കൊടുങ്ങല്ലൂർ എന്നിവിടങ്ങളിൽ മാലികിബ്നു ഹബീബ് താമസിക്കുകയും അവിടങ്ങളിലെല്ലാം പള്ളികൾ പണിയുകയും ചെയ്യുന്നു. അവ കേന്ദ്രീകരിച്ച് മുസ്‌ലിം സമൂഹങ്ങൾ രൂപപ്പെടുന്നു. ക്രമേണ മലബാറിന്റെ സാമൂഹിക  സാമ്പത്തിക ജീവിതത്തിൽ ഒഴിച്ചു കൂടാനാവാത്ത പ്രബല കച്ചവടസംഘമായി മുസ്‌ലിം സമൂഹം മാറുന്നതിന്റെ ചിത്രം മഖ്ദൂം വരച്ചിടുന്നു.

			മലബാറിലെ മുസ്‌ലിംകളല്ലാത്ത മുഴുവൻ വിഭാഗങ്ങളുടെയും മത  സാമൂഹിക ജീവിതരീതികളാണ് മൂന്നാം ഭാഗത്ത് വിശദീകരിക്കുന്നത്. അന്നേ മലയാള നാട്ടിൽ നിലനിന്നിരുന്ന ജാതിവ്യവസ്ഥയും ഓരോ ജാതിക്കാരും അനുഷ്ഠിച്ചിരുന്ന വിചിത്രമായ ആചാരാനുഷ്ഠാനങ്ങളും സവിസ്തരം ഈ ഭാഗത്ത് അടയാളപ്പെടുത്തുന്നു. ബ്രാഹ്മണർ, നായൻമാർ, തട്ടാൻ, ആശാരി, കരുവാൻ, തീയ്യൻ, മുക്കുവൻ, പുലയർ എന്നീ ജാതിവിഭാഗത്തെയെല്ലാം സവിശേഷം പരിചയപ്പടുത്തിയ ശേഷമാണ് അവരുടെ വിശ്വാസ ആചാരരീതികൾ മഖ്ദൂം രേഖപ്പെടുത്തുന്നത്.

			പുസ്തകത്തിന്റെ പകുതിയിലധികം വരുന്ന നാലാംഭാഗമാണ് തുഹ്ഫയുടെ മുഖ്യ ഉള്ളടക്കമെന്ന് പറയാം. പോർച്ചുഗീസുകാർക്കെതിരെ ഒരു നൂറ്റാണ്ടുകാലം മലബാറിൽ നടന്ന ചെറുത്തുനിൽപ്പിന്റെയും അതിന് നേതൃത്വം വഹിച്ച മുസ്‌ലിം സമൂഹത്തിന്റെയും അധിനിവേശവിരുദ്ധ ചരിത്രമാണ് ഈ അവസാന ഭാഗത്തുള്ളത്. 14 അധ്യായങ്ങളായാണ് ഗ്രന്ഥകർത്താവ് ഈ ഭാഗത്തെ ക്രമീകരിച്ചിരിക്കുന്നത്. പോർച്ചുഗീസുകാരുടെ വരവും ലക്ഷ്യവും, അവരിവിടെ ചെയ്തു കൂട്ടിയ അതിക്രമങ്ങൾ എന്നിവയാണ് നാലാം ഭാഗത്തെ ആദ്യ അധ്യായങ്ങൾ വിശദീകരിക്കുന്നത്. പിന്നീട് സാമൂതിരിയുടെയും മുസ്‌ലിം സമൂഹത്തിന്റെയും നേതൃത്വത്തിൽ നടന്ന ചെറുത്തുനിൽപ്പുകളും പോരാട്ടങ്ങളും പറയുന്നു. കുഞ്ഞാലി മരക്കാർമാരുടെ നേതൃത്വത്തിൽ നടന്ന സാഹസിക പോരാട്ടങ്ങളും അവരുടെ രക്തസാക്ഷിത്വവുമെല്ലാം ഈ ഭാഗത്താണ് വരുന്നത്. പല കാലങ്ങളിൽ വ്യത്യസ്ത സാമൂതിരിമാർ പോർച്ചുഗീസുകാരുമായി നടത്തിയ വിവിധ സന്ധികളുടെ വിശദാംശങ്ങളും പോർച്ചുഗീസുകാരുടെ ചതികളും സാമൂതിരിയില്ലാതെ ഒറ്റക്ക് മുസ്‌ലിം സമൂഹം നടത്തിയ പോരാട്ടങ്ങളുമാണ് തുടർ അധ്യായങ്ങളിലുള്ളത്. പോർച്ചുഗീസുകാരിൽ നിന്ന് ചാലിയം കോട്ട പിടിച്ചെടുത്ത ശ്രദ്ധേയ പോരാട്ടം പ്രത്യേക അധ്യായങ്ങളായി തുഹ്ഫ അടയാളപ്പെടുത്തുന്നു. പ്രധാനപ്പെട്ട സംഭവങ്ങളെല്ലാം കൃത്യമായി വർഷങ്ങൾ സൂചിപ്പിച്ച് രേഖപ്പെടുത്തിയ ചരിത്രരചനാ ശൈലിയായതിനാൽ 15, 16 നൂറ്റാണ്ടുകളിലെ കേരളചരിത്രം പഠിക്കുന്നവർക്കെല്ലാം ഒഴിച്ചു കൂടാനാവാത്ത റഫറൻസ് കൃതിയാണ് തുഹ്ഫത്തുൽ മുജാഹിദീൻ എന്ന് നിസ്സംശയം പറയാം.

		

		

			ഖാദി മുഹമ്മദും ഫത്ഹുൽ മുബീനും


			കോഴിക്കോട്ടെ പ്രശസ്തമായ ഖാദി കുടുംബാംഗമാണ് ഖാദി മുഹമ്മദ്. സാമൂതിരിയുടെ ഭരണകാലം മുതലേ പ്രത്യേക സ്ഥാനവും പരിഗണനയും ഉണ്ടായിരുന്ന കുടുംബമാണിത്. തന്റെ രാജ്യം അഭിമുഖീകരിക്കുന്ന രാഷ്ട്രീയപ്രശ്നങ്ങളിലും മുസ്‌ലിംകളുമായി ബന്ധപ്പെട്ട വിഷയങ്ങളിലുമെല്ലാം സാമൂതിരി കോഴിക്കോട് ഖാദികുടുംബത്തോട് കൂടിയാലോചന നടത്താറുണ്ടായിരുന്നു.

			പോർച്ചുഗീസുകാർക്കെതിരെ സാമൂതിരിയുടെയും കുഞ്ഞാലി മരക്കാർമാരുടെയും നേതൃത്വത്തിൽ നടന്ന പോരാട്ടത്തിലും ഖാദികുടുംബം നിർണായക സംഭാവനകൾ അർപ്പിച്ചിട്ടുണ്ട്. പോർച്ചുഗീസുകാരുടെ കോഴിക്കോട്ടെ പ്രധാന സൈനികകേന്ദ്രമായിരുന്നു ചാലിയം കോട്ട. 1531 ലാണ് പോർച്ചുഗീസുകാർ തന്ത്രപ്രധാന പ്രദേശമായ ചാലിയത്ത് കോട്ട കെട്ടിയത്. വടക്ക് ബേപ്പൂർ പുഴയും തെക്ക് കടലുണ്ടിപ്പുഴയും പടിഞ്ഞാറ് അറബിക്കടലും അതിരിടുന്ന ദ്വീപ്പോലെ തോന്നിക്കുന്ന ചാലിയം കോഴിക്കോട് പട്ടണത്തിനടുത്ത പ്രദേശം കൂടിയാണ്. അറബിക്കടലിലൂടെയുള്ള കച്ചവടക്കാരുടെ യാത്രകളും സൈനിക നീക്കങ്ങളും സൂക്ഷ്മമായി നിരീക്ഷിക്കാനും അക്രമിച്ച് തകർക്കാനും പറ്റിയ സുരക്ഷിത താവളം എന്ന നിലക്കാണ് ചാലിയത്ത് പോർച്ചുഗീസുകാർ കോട്ട സ്ഥാപിച്ചത്. ഇത്രമേൽ തന്ത്രപ്രധാനമായ കോട്ട പോർച്ചുഗീസുകാരിൽ നിന്നും പിടിച്ചടക്കിയാലേ അവരെ കോഴിക്കോട് നിന്നും തുരത്താനാവൂ എന്ന തിരിച്ചറിവിലാണ് ചാലിയം യുദ്ധം നടക്കുന്നത്. 1571 ൽ നടന്ന ചാലിയം യുദ്ധത്തിൽ പിതാവ് അബ്ദുൽ അസീസിനൊപ്പം യുവാവായ ഖാദി മുഹമ്മദും പങ്കെടുത്തിരുന്നു. സാമൂതിരിയുടെ നായർപടയും കുഞ്ഞാലി മരക്കാരുടെ മുസ്‌ലിംസൈന്യവും സംയുക്തമായാണ് ചാലിയം യുദ്ധം നയിച്ചത്. പോർച്ചുഗീസുകാരിൽ നിന്നും ചാലിയംകോട്ട പിടിച്ചടക്കിയ യുദ്ധം മലബാറിലെ അധിനിവേശ വിരുദ്ധ പോരാട്ടത്തിലെ സുപ്രധാന അധ്യായമായിരുന്നു. ഈ യുദ്ധത്തിന്റെ വിശദവിവരണവും അന്നത്തെ രാഷ്ട്രീയ സാമൂഹികാവസ്ഥകളും വർണ്ണിക്കുന്നതാണ് ഖാദി മുഹമ്മദ് എഴുതിയ 517 വരികളുള്ള ഫത്ഹുൽ മുബീൻ എന്ന യുദ്ധകാവ്യം. പോർച്ചുഗീസുകാരുടെ കച്ചവട കുത്തകവത്ക്കരണത്താൽ മലബാറിലെ കാർഷിക രംഗത്തുണ്ടായ തകർച്ചകൾ, ഇവിടെ നിലനിൽക്കുന്ന മത സാമുദായിക മൈത്രി, സാമൂതിരിയുടെ മുസ്‌ലിം സ്നേഹത്തിന്റെയും സൗഹാർദ്ദത്തിന്റെയും വിവരണങ്ങൾ, അധിനിവേശ ശക്തിക്കെതിരെ ഒന്നിച്ചു പോരാടേണ്ടതിന്റെ ആവശ്യകത എന്നിവയാണ് കവിതയുടെ മുഖ്യ ഉള്ളടക്കം.

			സംസ്കൃതവും മലയാളവും ചേർത്ത് തുഞ്ചത്തെഴുത്തച്ഛൻ രചിച്ച രാമായണം കിളിപ്പാട്ടിന്റെ മുമ്പേ കാവ്യഭാഷയിൽ മുഹ്യിദ്ദീൻ മാല എഴുതിയ സാഹിത്യകാരൻ കൂടിയാണ് ഖാദി മുഹമ്മദ്. അറബിയും മലയാളവും ചേർന്ന അറബിമലയാളത്തിലാണ് ഈ കാവ്യരചന ഖാദിമുഹമ്മദ് നിർവ്വഹിച്ചിരിക്കുന്നത്. പ്രമുഖ സൂഫി ആചാര്യനായ അബ്ദുൽ ഖാദിർ ജീലാനിയുടെ അപദാനങ്ങളാണ് ഈ കൃതിയുടെ ഉള്ളടക്കം. മലയാള സാഹിത്യ ചരിത്രത്തിൽ മുഹ്യിദ്ദീൻ മാല ഇത്തരത്തിൽ അടയാളപ്പെടുത്തപ്പെടേണ്ട കാവ്യാവിഷ്കാരം കൂടിയാണ്.

		

		
		
			മലബാർ വിവേചനത്തിന്റെവർത്തമാനങ്ങൾ


			 

			ഇന്നത്തെ കേരളത്തിലെ കണ്ണൂർ, കോഴിക്കോട്, വയനാട്, മലപ്പുറം, പാലക്കാട് ജില്ലകളും തൃശ്ശൂർ, കാസർകോഡ് ജില്ലകളിലെ ചില പ്രദേശങ്ങളും മലബാർ എന്ന ഒരൊറ്റ ജില്ലയായി ബ്രിട്ടീഷ് ഇന്ത്യയുടെ മദ്രാസ് പ്രസിഡൻസിക്ക് കീഴിലായിരുന്നു. 1792 ലെ ശ്രീരംഗപട്ടണം ഉടമ്പടി വഴി ടിപ്പു സുൽത്താനിൽ നിന്നാണ് ഈ മലബാർ പ്രദേശങ്ങൾ ബ്രിട്ടീഷുകാർ പിടിച്ചുവാങ്ങിയത്. അന്ന് മുതൽ 1947 രാജ്യം സ്വതന്ത്രമാകുന്നതുവരെ ബ്രിട്ടീഷ് രാജിന്റെ നേരിട്ട ഭരണത്തിൻ കീഴിലായിരുന്നു മലബാർ ഉണ്ടായിരുന്നത്.ഇന്ത്യ സ്വാതന്ത്ര്യം നേടിയ ശേഷവും 1956 നവംബർ ഒന്നിന് മലയാളം സംസാരിക്കുന്നവർക്കെല്ലാം ഒരു സംസ്ഥാനമെന്ന മാനദണ്ഡത്തിൽ കേരളം പിറക്കുന്നത് വരെ മലബാർ മദ്രാസ് സംസ്ഥാനത്തിന്റെ ഭാഗമായിരുന്നു. ഇന്ന് മലബാറിന്റെ ഭാഗമായി ഗണിക്കാവുന്ന കാസർകോഡ് ദക്ഷിണ കന്നഡയിലെ ഒരു താലൂക്കായിരുന്നു. സംസാരഭാഷയുടെ പേരിലാണ് കണ്ണൂർ ജില്ലയോട് ചേർന്ന ആ പ്രദേശങ്ങളെ പൂർണ്ണമായും കേരളത്തിൽ ഉൾച്ചേർത്തത്.

			തിരുവിതാംകൂറും കൊച്ചിയും ഏകദേശം ഒരേ ചരിത്രവും സംസ്കാരവും പങ്കുവെക്കുന്ന നാട്ടുരാജ്യങ്ങളായിരുന്നു. ബ്രിട്ടീഷുകാരുടെ നേരിട്ടുള്ള ഭരണത്തിന്റെ ആഘാതങ്ങൾ ഒന്നും ഇരുനാട്ടുരാജ്യങ്ങളും അനുഭവിച്ചിട്ടില്ല. അതുകൊണ്ട് കൂടിയാണ് ഐക്യകേരളം പിറവിയെടുക്കുന്നതിനു മുമ്പേ ഈ രണ്ട് നാട്ടുരാജ്യങ്ങൾക്ക് ലയിച്ച് തിരുകൊച്ചി എന്ന പുതിയ ഭരണ മേഖലയായി മാറാൻ എളുപ്പത്തിൽ സാധിച്ചത്. തിരുകൊച്ചിയിൽ നിന്നും ഏറെ വ്യത്യസ്തമായിരുന്നു ബ്രിട്ടീഷുകാരുടെ നേരിട്ടുള്ള ഭരണത്തിൻ കീഴിലായിരുന്ന മലബാറിന്റെ ചരിത്രവും സംസ്കാരവും രാഷ്ട്രീയവും. ബ്രിട്ടീഷ് ഭരണത്തിനു മുൻപ് പോർച്ചുഗീസുകാർക്കും ഡച്ചുകാർക്കുമെതിരെ നൂറ്റാണ്ടുകളോളം നീണ്ട അധിനിവേശ വിരുദ്ധ പോരാട്ടത്തിൽ ഏർപ്പെട്ട ചരിത്രം കൂടി മലബാറിനുണ്ട്. ഈ പാരമ്പര്യമറിയാവുന്ന ബ്രിട്ടീഷുകാർ മലബാറിലെ ജനങ്ങളെ ശത്രുക്കളായാണ് കണ്ടത്. അതിനാൽതന്നെ ബ്രിട്ടീഷ് ഭരണത്തിലുടനീളം മലബാറിലെ ജനങ്ങൾ ഭരണകൂട ചൂഷണങ്ങൾക്കും അടിച്ചമർത്തലുകൾക്കും വിധേയമായി. 

			അധിനിവേശത്തിന്റെ ഒന്നാം തിയതിയിൽ തന്നെ ബ്രിട്ടീഷ് വിരുദ്ധ പോരാട്ടവും മലബാറിൽ ഉദ്ഘാടനം ചെയ്യപ്പെട്ടിരുന്നു. ആധിപത്യ അനീതിക്കെതിരെ പോരാട്ടമില്ലാത്ത ഒരു കാലവും മലബാറിൽ ഉണ്ടായിട്ടില്ല. സ്വസ്ഥമായി ഭരിക്കാൻ അനുവദിക്കാത്ത ജനതക്ക് ഒരു ഭരണകൂടവും അതിന്റെ സൗകര്യങ്ങളും സംവിധാനങ്ങളും ഒരുക്കിക്കൊടുക്കില്ലെന്നത് സ്വാഭാവികമാണ്. 

			കൊളോണിയൽ വിദ്യാഭ്യാസ വ്യവസ്ഥക്ക് പുറത്ത് സമ്പന്നമായ വിജ്ഞാന പാരമ്പര്യം മലബാറിൽ നൂറ്റാണ്ടുകൾക്ക് മുമ്പേ നിലനിന്നിരുന്നു. മലബാറിൽ മുസ്‌ലിംകൾ എന്നും ഒരു ഇന്റർനാഷണൽ സമൂഹമായിരുന്നു. വ്യാപാരത്തിനും വിദേശയാത്രകൾക്കും അനിവാര്യമായ അന്നത്തെ ലോകഭാഷയായ അറബിയും ഇന്ത്യൻ ഉപഭൂഖണ്ഡത്തിലെ പ്രധാന ഭാഷയായ ഹിന്ദിയും ഉറുദുവും ചേർന്ന ഹിന്ദുസ്ഥാനിയും മലബാറുകാർക്ക് അറിയാമായിരുന്നു. ഈ ഭാഷകളിലെ സാഹിത്യവും ചരിത്രവും മലബാറിലുള്ളവർ പഠിക്കുകയും ചെയ്തിരുന്നു. മുസ്‌ലിം സ്ത്രീകളടക്കം അറബിഭാഷയിലും ഇസ്‌ലാമിക ചരിത്രത്തിലും സംസ്കാരത്തിലും അറിവുള്ളവരായിരുന്നു. ഇന്ത്യക്ക് പുറത്ത് മക്കയിലടക്കം മലബാറിലുള്ളവർ ഉപരിപഠനം നടത്തിയിരുന്നു. അന്നത്തെ വാണിജ്യഭാഷയിലും സംസ്കാര ചരിത്ര പഠനങ്ങളിലുമെല്ലാം ഗഹന വിജ്ഞാനം നേടിയ പണ്ഡിതന്മാർ മലബാറിലുണ്ടായിരുന്നു. മലബാറിന്റെ സ്വന്തമായ ഈ വിജ്ഞാന പാരമ്പര്യത്തെ ബ്രിട്ടീഷുകാരാണ് അരികുവത്കരിച്ചത്. കൊളോണിയൽ ഇംഗ്ലീഷ് വിദ്യാഭ്യാസം നേടിയവരെ മാത്രമേ അവർ ഉദ്യോഗത്തിലും മറ്റും നിശ്ചയിച്ചുള്ളൂ. ഭരണ ഭാഷയും സർവീസ് നിയമനങ്ങളും കൊളോണിയൽ മാനദണ്ഡത്തിലാക്കിയത് മുതലാണ് മലബാർ മാപ്പിളമാർ ‘മുഖ്യധാരക്ക്’ പുറത്താവുന്നത്. അറബി, ഹിന്ദുസ്ഥാനി ഭാഷയും അതിൽ വിദ്യാഭ്യാസമാർജ്ജിച്ചവരെയും ബ്രിട്ടീഷുകാർ അവഗണിച്ചു. മറ്റുപലരെക്കാളും വിദ്യാസമ്പന്നരായിട്ടും ബ്രിട്ടീഷ് കാലഘട്ടത്തിൽ മലബാർ മാപ്പിളമാർ ‘വിവരമില്ലാത്ത’വരായത് അങ്ങനെയാണ്. സ്വാതന്ത്ര്യം നേടിയ ശേഷവും അതേ കൊളോണിയൽ വിദ്യാഭ്യാസ സമ്പ്രദായവും ഉദ്യോഗ മാനദണ്ഡങ്ങളുമാണ് രാജ്യം പിന്തുടർന്നത്. അങ്ങനെ മലബാർ മുസ്‌ലിംകൾ മുഖ്യധാരക്ക് പുറത്തായി.

			മലബാറിൽ ജനോപകരമായ ഗവൺമെന്റ് സ്ഥാപനങ്ങളും സംവിധാനങ്ങളും ബ്രിട്ടീഷ് കാലത്ത് നാമമാത്രമായിരുന്നു. തങ്ങൾ ഏതു അധിനിവേശ ഭരണകൂടത്തിന് എതിരെയാണോ പോരാടുന്നത് അവരുടെ ഭാഷയും സംസ്കാരവും ഉൾക്കൊള്ളുന്ന സിലബസ് പഠിപ്പിക്കുന്ന വിദ്യാലയങ്ങളെയും കലാലയങ്ങളെയും പോരാളികൾ ബഹിഷ്കരിക്കുക സ്വാഭാവികമാണ്. ദേശീയ സ്വാതന്ത്ര്യ സമരത്തിന്റെ ഭാഗമായി ഒരു ഘട്ടത്തിൽ ഗാന്ധിജിയും കോൺഗ്രസ്സുമടക്കം ഇത്തരം ബഹിഷ്കരണങ്ങൾക്ക് ആഹ്വാനം ചെയ്തതോർക്കുക. മലബാറിൽ നിലനിന്ന ഇത്തരം ബഹിഷ്കരണങ്ങളും ബ്രിട്ടീഷുകാരുടെ നേതൃത്വത്തിൽ ഇവിടെ പ്രചരിച്ച ഇംഗ്ലീഷ് വിദ്യാഭ്യാസം നേടുന്നതിൽനിന്ന് മലബാറിലെ ജനങ്ങളെ പിറകോട്ടടുപ്പിച്ചതിന്റെ കാരണങ്ങളിലുണ്ട്. 

			ബ്രിട്ടീഷുകാരോട് അനുരഞ്ജനത്തിലേർപ്പെട്ട് ഭരണം നടത്തിയിരുന്ന തിരുവിതാംകൂറിലും കൊച്ചിയിലും സാമൂഹികാവസ്ഥ മലബാറിൽ നിന്നും വ്യത്യസ്തമായിരുന്നു. പൊതുജനോപകാരമായ ഒട്ടേറെ ഗവൺമെന്റ് പദ്ധതികളും സംവിധാനങ്ങളും ആ നാട്ടുരാജ്യങ്ങളിലുണ്ടായിരുന്നു. കൊളോണിയൽ വ്യവസ്ഥയോടും അതിന്റെ വിദ്യാഭ്യാസ സമ്പ്രദായത്തോടും രാജിയായതിനാൽ പത്തൊമ്പതാം നൂറ്റാണ്ടിന്റെ തുടക്കത്തിൽ തന്നെയവിടെ ഇംഗ്ലീഷ് വിദ്യാഭ്യാസം ആരംഭിച്ചിരുന്നു. 1806-ൽ പ്രൊട്ടസ്റ്റന്റ് മിഷനറി റവ. വില്യം ട്രോബിസ് റിംഗിൾടോബ് ആണ് ആദ്യത്തെ ഇംഗ്ലീഷ് സ്കൂളവിടെ സ്ഥാപിക്കുന്നത്. 1817 ൽ ആദ്യത്തെ കോളേജായ കോട്ടയത്തെ സി.എം.എസും ആരംഭിച്ചു. പത്തൊമ്പതാം നൂറ്റാണ്ടിലാരംഭിച്ച ഈ ആധുനിക വിദ്യാഭ്യാസം ഇരുപതാം നൂറ്റാണ്ടിന്റെ തുടക്കത്തിലെത്തിയപ്പോൾ വ്യവസ്ഥാപിതമായ രൂപത്തിലാവുകയും അതുവരെയത് വിലക്കപ്പെട്ടിരുന്ന പല വിഭാഗങ്ങൾക്കും ലഭ്യമായിത്തുടങ്ങുകയും ചെയ്തു. മിഷനറിമാരുടെ നേതൃത്വത്തിലാരംഭിച്ച ആധുനിക വിദ്യാഭ്യാസത്തെ പിന്നീട് നാട്ടുരാജ്യങ്ങൾ ഏറ്റെടുത്തു. അധിനിവേശ വിരുദ്ധ പോരാട്ടത്തിന്റെ കാലുഷ്യമില്ലാത്തതിനാൽ സാമൂഹിക നവോത്ഥാന സംഘടനകളും വിദ്യാഭ്യാസ ശാക്തീകരണ കൂട്ടായ്മകളും തിരുകൊച്ചിയിൽ കേന്ദ്രീകരിച്ചു. മലബാറിൽ ആറുമാസം നീണ്ടുനിന്ന യുദ്ധവും തുടർന്നുള്ള കൂട്ടക്കൊലകളും നാടുകടത്തലുകളും നടക്കുമ്പോൾ തിരുകൊച്ചി ശാന്തമായിരുന്നു. പതിറ്റാണ്ടുകളെടുത്താണ് ഈ യുദ്ധത്തിന്റെ പ്രത്യാഘാതങ്ങളെ മലബാർ ഭാഗികമായെങ്കിലും പതിയെ മറികടന്നത്. മലബാറിൽ ഉപ്പുസത്യാഗ്രഹവും ബഹിഷ്കരണ പ്രക്ഷോഭവും ക്വിറ്റിന്ത്യാ സമരവും കൊടുമ്പിരി കൊള്ളുമ്പോൾ തിരുകൊച്ചിയിൽ ഭരണ സംവിധാനങ്ങളിലും ഉദ്യോഗസ്ഥ മേഖലകളിലും വിവിധ ജാതി സമുദായങ്ങൾക്ക് പങ്കാളിത്തം ആവശ്യപ്പെട്ടുള്ള സമരങ്ങളാണ് അരങ്ങേറിയിരുന്നത്. മലബാറിൽ ബ്രിട്ടീഷ് ഭരണ വിരുദ്ധ പ്രക്ഷോഭങ്ങൾ സാമൂഹിക ജീവിതം തകിടം മറിച്ചപ്പോൾ ഉത്തരവാദിത്വ ഭരണത്തിനുവേണ്ടിയുള്ള മുദ്രാവാക്യങ്ങളാണ് തിരുകൊച്ചിയിൽ മുഴങ്ങിയിരുന്നത്. ഈ സമരങ്ങളുടെയെല്ലാം ഗുണഫലങ്ങൾ തിരുകൊച്ചിയിലെ ജനങ്ങൾ അനുഭവിച്ചു തുടങ്ങുമ്പോഴും മലബാറിൽനിന്ന് ബ്രിട്ടീഷുകാർ കപ്പൽ കയറിയിരുന്നില്ല.

			രാജ്യം സ്വാതന്ത്ര്യം നേടുകയും പിന്നീട് ഭാഷാടിസ്ഥാനത്തിൽ ഐക്യകേരളം പ്രഖ്യാപിക്കപ്പെട്ടപ്പോഴും മലബാർ വികസനമേഖലകളിൽ പിന്നാക്കമായിരുന്നു. ബ്രിട്ടീഷുകാരുടെ ഭരണവും അധിനിവേശ ശക്തികൾക്കെതിരിലുള്ള നൂറ്റാണ്ടുകൾ നീണ്ട പോരാട്ടങ്ങളുമാണ് മലബാറിനെ പിന്നാക്കമാക്കിയത്. ഐക്യകേരളത്തിൽ മലബാറിനെ ലയിപ്പിക്കുമ്പോൾ അവർ അഭിമുഖീകരിച്ച 1921 ലെ യുദ്ധക്കെടുതികളും സ്വാതന്ത്ര്യ സമരപോരാട്ട ചരിത്രവും പരിഗണിച്ച് ഈ പ്രദേശങ്ങളെ എല്ലാ മേഖലകളിലും ശാക്തീകരിക്കാൻ ഭരണകൂടം പ്രത്യേകം പാക്കേജുകൾ വഴി പദ്ധതികളൊരുക്കണമായിരുന്നു. അത് അവരോട് ചെയ്യുന്ന സാമൂഹികനീതിയുടെ ഭാഗമായിരുന്നു. പക്ഷേ, അതുണ്ടായില്ലെന്ന് മാത്രമല്ല ഐക്യകേരള ഭരണത്തിന്റെ നടത്തിപ്പുകാരും മലബാറിനെ ബോധപൂർവം ക്രൂരമായ അവഗണനക്ക് വിധേയമാക്കി. വികസന പദ്ധതികളും സംരംഭങ്ങളും കേരള ഭരണകൂടം വീതംവെച്ചപ്പോൾ ജനസംഖ്യാനുപാതികമായി മലബാർ അർഹിച്ചത് പോലും തടഞ്ഞുവെക്കപ്പെട്ടു. വികസനം തീരുമാനിക്കുകയും നടപ്പാക്കുകയും ചെയ്യുന്ന സർക്കാർ ഓഫീസ് സംവിധാനങ്ങളെല്ലാം കേരളപ്പിറവി മുതൽ നിയന്ത്രിച്ചിരുന്നത് തിരുകൊച്ചിയിൽ നിന്നുള്ളവരായിരുന്നു. ഐക്യകേരളം യാഥാർഥ്യമാക്കുന്നതിന്റെ ഭാഗമായി ഭരണസിരാകേന്ദ്രമായ സെക്രട്ടേറിയേറ്റും ജുഡീഷ്യറിയുടെ ആസ്ഥാനമായ ഹൈക്കോടതിയും തിരുവിതാംകൂറും കൊച്ചിയുമാണ് വീതിച്ചെടുത്തത്. മലബാറിന് ഒരു അധികാര കേന്ദ്രമോ ഉന്നത ഉദ്യോഗ സംവിധാനമോ ഈ വീതംവെപ്പിൽ ലഭിച്ചില്ല. കേരളപ്പിറവി മുതൽ മലബാർ നേരിടുന്ന ഈ അവഗണനയുടെ ആഴമറിയാൻ കഴിഞ്ഞ 65 വർഷത്തിനുള്ളിൽ കേരള സർക്കാർ നടപ്പാക്കിയ മുഴുവൻ ജനസേവന സംവിധാനങ്ങളുടേയും ഗവൺമെന്റ് സംരംഭങ്ങളുടെയും വികസന പദ്ധതികളുടെയും കണക്കെടുത്താൽ മതിയാകും. കേരളത്തിലെ 42 ശതമാനം ജനങ്ങൾ ജീവിക്കുന്ന മലബാറിലെ ആറ് ജില്ലകൾക്ക് ജനസംഖ്യാനുപാതികമായ വികസനം ലഭിച്ചില്ലെന്നത് ആ കണക്കുകൾ വിളിച്ചുപറയും. ഐക്യകേരളത്തിന്റെ വികസന വീതംവെപ്പിൽ തിരുകൊച്ചി എപ്പോഴും ജനസംഖ്യാനുപാതികത്തിനപ്പുറം നേടിയെടുത്തപ്പോൾ മലബാറിന് ഒരിക്കലും അവരർഹിച്ചത് പോലും ലഭിച്ചില്ല. കേന്ദ്ര-സംസ്ഥാന പൊതുമേഖലാ സ്ഥാപനങ്ങൾ മുതൽ താലൂക്കുകൾ, പഞ്ചായത്തുകൾ, വില്ലേജുകൾ, കോളേജുകൾ, സ്കൂളുകൾ, വിദ്യാഭ്യാസ ഉപജില്ലകൾ, പൊതുമേഖലാ വ്യവസായ സ്ഥാപനങ്ങൾ, മെഡിക്കൽ കോളേജുകൾ, കമ്മ്യൂണിറ്റി ഹെൽത്ത് സെന്ററുകൾ, റെയിൽവേ, കെ.എസ്.ആർ.ടി.സി ഡിപ്പോകൾ വരെയുള്ള ഏത് സംവിധാനങ്ങളുടെ കണക്കെടുത്താലും ഈ വിവേചനം വ്യക്തമാകും.

			വിദ്യാഭ്യാസ മേഖലയിലെ വിവേചനങ്ങൾ

			65 വർഷമായി തുടരുന്ന ഈ മലബാർ അവഗണനയോടുള്ള വർത്തമാനം തിരിച്ചറിഞ്ഞുവേണം ഇന്ന് മലപ്പുറം മുതൽ കാസർകോഡ് വരെയുള്ള ആറ് ജില്ലകൾ അഭിമുഖീകരിക്കുന്ന ഹയർസെക്കന്ററി മുതൽ ഹയർ എജുക്കേഷൻ വരെയുള്ള വിദ്യാഭ്യാസ മേഖലയിലെ വിവേചനങ്ങളുടെ വേരുകൾ ചികയാൻ.

			1956-ന് ശേഷം കേരള സർക്കാറുകൾ അനുവദിച്ച പ്രൈമറി സ്കൂളുകളുടെ എണ്ണത്തിലാരംഭിക്കുന്നു മലബാർ വിദ്യാഭ്യാസ വിവേചനത്തിന്റെ ചരിത്രം. 1965 മുതൽ 2021 വരെ എൽ.പി-യു.പി വിഭാഗങ്ങളിലായി 660 പ്രൈമറി സ്കൂളുകൾ തിരുകൊച്ചി മേഖലയിൽ അനുവദിച്ചപ്പോൾ മലബാർ ജില്ലകളിൽ ഇത് 554 ആണ്. ഇരു മേഖലയിലെയും ഹൈസ്കൂളുകളുടെ എണ്ണം മുതൽക്കാണ് വികസന വീതംവെപ്പിന്റെ വർധിതമായ അന്തരം പ്രകടമാകുന്നത്. 1961-ൽ തിരുകൊച്ചിയിൽ 650 ഹൈസ്കൂളുകളാണുണ്ടായിരുന്നത്. 2021-ൽ ഇത് 1909 ആണ്. ഇതിനിടക്ക് 1259 ഹൈസ്കൂളുകൾ പുതുതായി കേരള സർക്കാർ തിരുകൊച്ചി ജില്ലകളിൽ അനുവദിച്ചുവെന്നർഥം. എന്നാൽ 1961-ൽ മലബാറിൽ 234 ഹൈസ്കൂളുകൾ ആണുണ്ടായിരുന്നത് 2021-ലെത്തുമ്പോൾ 1212 ആണ്. അറുപത് വർഷത്തിനിടയിൽ കേരള സർക്കാർ പുതുതായി കാസർകോട് മുതൽ പാലക്കാട് വരെയുള്ള ആറു ജില്ലകൾക്ക് അനുവദിച്ചത് 978 ഹൈസ്കൂളുകൾ മാത്രം. കേരളപ്പിറവിക്ക് മുമ്പേ സ്കൂളുകൾ കുറവുള്ള മലബാറിൽ കൂടുതൽ നൽകേണ്ടതിന് പകരം തിരുകൊച്ചിയിലാണ് അധികം നൽകിയതെന്ന് ചുരുക്കം. ഗവൺമെന്റ്/ എയ്ഡഡ് ഹൈസ്കൂളുകളുടെ എണ്ണം തിരുകൊച്ചിയിൽ 1709 ആകുമ്പോൾ മലബാറിലേത് 953 മാത്രമാണ്. ടെക്നിക്കൽ ഹൈസ്കൂളുകളെടുത്താൽ മലബാറിനെ ഈ മേഖലയിൽ പരിഗണിച്ചിട്ടേയില്ലെന്ന് മനസ്സിലാകും. കൊല്ലത്തൊഴികെ തിരുകൊച്ചിയിലെ എല്ലാ ജില്ലകളിലും ടെക്നിക്കൽ സ്കൂളുകളുണ്ട്. എന്നാൽ മലബാറിൽ മലപ്പുറത്തും കോഴിക്കോട്ടും മാത്രമാണ് ടെക്നിക്കൽ ഹൈസ്കൂളുകളുള്ളത്. രണ്ടിടത്തുമായി വെറും 276 സീറ്റുകളാണുള്ളത്. എന്നാൽ എറണാകുളം ജില്ലയിലെ ടെക്നിക്കൽ സ്കൂളുകളിൽ മാത്രം 406 സീറ്റുകളുണ്ട്.

			ഹയർ സെക്കന്ററി

			മലബാർ ജില്ലകൾ കഴിഞ്ഞ രണ്ട് പതിറ്റാണ്ടായി രൂക്ഷമായ സീറ്റ് പ്രതിസന്ധി അനുഭവിക്കുന്ന മേഖലയാണ് ഹയർസെക്കന്ററി. പ്രീഡിഗ്രി നിർത്തലാക്കി സ്കൂളുകളിൽ പ്ലസ്ടു ആരംഭിച്ച രണ്ടായിരത്തിൽ തുടങ്ങിയതാണ് ഈ പ്രതിസന്ധി. നായനാർ മുഖ്യമന്ത്രിയും പി.ജെ ജോസഫ് വിദ്യാഭ്യാസമന്ത്രിയുമായിരുന്ന 2000-2001 കാലത്ത് ആദ്യമായി ഹയർസെക്കന്ററി ബാച്ചുകൾ അനുവദിച്ചപ്പോൾ പുലർത്തിയ വിവേചനത്തിന്റെ പ്രത്യാഘാതമാണ് മലബാർ ഇപ്പോഴും അനുഭവിക്കുന്നത്. അന്ന് ഹയർസെക്കന്ററി അനുവദിച്ചപ്പോൾ തെക്കൻ ജില്ലകളിൽ യഥേഷ്ടം നൽകുകയും മലബാറിനാവശ്യമായത് നൽകാൻ സംസ്ഥാന ഭരണകൂടം തയാറായതുമില്ല. പത്താം ക്ലാസ് പരീക്ഷയിൽ വിജയശതമാനം കുറവായതിനാൽ പ്ലസ്ടു ആരംഭിച്ച ആദ്യ വർഷങ്ങളിലത് മലബാറിനെ സാരമായി ബാധിച്ചില്ല. പിന്നീട് എസ്.എസ്.എൽ.സി വിജയശതമാനം എഴുപത് ശതമാനത്തിനു മുകളിലേക്ക് ക്രമേണ മലബാർ ജില്ലകളും എത്തി. അതോടെ എസ്.എസ്.എൽ.സി പരീക്ഷയിൽ എഴുപത് ശതമാനം മാർക്ക് ലഭിക്കുന്ന വിദ്യാർഥിക്ക് പോലും പ്ലസ് വൺ സീറ്റ് ലഭിക്കാത്ത സ്ഥിതി മലബാറിൽ ഉടലെടുത്തു. ഓരോ വർഷവും അര ലക്ഷത്തിലധികം വിദ്യാർഥികൾ പൊതു മേഖലയിൽ ഉപരിപഠനത്തിന് സീറ്റ് ലഭിക്കാതെ പ്രൈവറ്റ് സംവിധാനങ്ങളെ ആശ്രയിക്കേണ്ട ഗതികേടുണ്ടായി. ഇത് ശാശ്വതമായി പരിഹരിക്കാൻ പുതിയ ഹയർ സെക്കന്ററികളും ബാച്ചുകളും അനുവദിക്കണമെന്നാവശ്യപ്പെട്ട് മലബാർ ജില്ലകളിൽ നിരന്തര സമരങ്ങളും മുറവിളികളുമുയർന്നുവെങ്കിലും നേരിയ പരിഹാര ശ്രമങ്ങൾക്കപ്പുറം സർക്കാർ ഒന്നും ചെയ്തില്ല. സീറ്റു വർധനവെന്ന താൽക്കാലിക ആശ്വാസങ്ങൾ മാത്രമാണ് ഇടതുവലതു ഭരണകൂടങ്ങൾ കാലങ്ങളായി ഈ വിഷയത്തിൽ ചെയ്യുന്നത്. പ്ലസ് വൺ ആരംഭിച്ച് ഇരുപത് വർഷം പിന്നിട്ടിട്ടും ഇന്നുമീ സീറ്റ് പ്രതിസന്ധി അപ്പടി മലബാറിൽ തുടരുന്നു. മലബാറിലെ ആറ് ജില്ലകളിലുമായി 208231 വിദ്യാർഥികളാണ് 2021 ൽ പ്ലസ് വണ്ണിന് അപേക്ഷിച്ചിരിക്കുന്നത്. ഇരുപത് ശതമാനം സീറ്റ് വർധനവിന് ശേഷവും പ്രസ്തുത വർഷം മലബാറിൽ 194875 വിദ്യാർഥികൾക്കാണ് പ്ലസ് വൺ പഠനസൗകര്യമുള്ളത്. 43356 അപേക്ഷകർക്ക് പ്ലസ് വൺ പഠനസൗകര്യം ഈ വർഷവും ലഭിക്കില്ലെന്ന് ചുരുക്കം. (പട്ടിക ഒന്ന് കാണുക)

			
				
					
					
					
					
				
				
					
							
							പട്ടിക 1

						
					

					
							
							ജില്ല

						
							
							+1 അപേക്ഷകർ

						
							
							+1 സീറ്റുകൾ

						
							
							കുറവ്

						
					

					
							
							പാലക്കാട്

						
							
							42911

						
							
							33097

						
							
							9814

						
					

					
							
							മലപ്പുറം

						
							
							77668

						
							
							61615

						
							
							16053

						
					

					
							
							കോഴിക്കോട്

						
							
							48451

						
							
							40312

						
							
							8139

						
					

					
							
							വയനാട്

						
							
							12380

						
							
							10296

						
							
							2084

						
					

					
							
							കണ്ണൂർ

						
							
							37202

						
							
							32837

						
							
							4365

						
					

					
							
							കാസർകോട്

						
							
							19619

						
							
							16718

						
							
							2901

						
					

					
							
							മൊത്തം

						
							
							208231

						
							
							194875

						
							
							43356

						
					

				
			

			വി.എച്ച്.എസ്.ഇ, ഐ.ടി.ഐ, പോളിടെക്നിക് പഠന സാധ്യതകൾ കൂടി പരിഗണിച്ചാലും 2021 ൽ മലബാറിൽ ഉപരിപഠനം സൗകര്യം ലഭിക്കാത്ത കാൽ ലക്ഷം വിദ്യാർഥികളുണ്ട്. മിക്ക തെക്കൻ ജില്ലകളിലും അപേക്ഷകരേക്കാൾ പ്ലസ് വൺ സീറ്റുകളുള്ളപ്പോഴാണ് ഇതെന്നോർക്കുക. പത്താം ക്ലാസ് പഠനശേഷമുള്ള മുഴുവൻ ഉപരിപഠന സൗകര്യങ്ങളും തെക്കൻ ജില്ലകളിലാണ് കേന്ദ്രീകരിച്ചിരിക്കുന്നത്. രണ്ട് ലക്ഷത്തോളം വരുന്ന പ്ലസ് വൺ സീറ്റുകൾക്ക് പുറമെ ഐ.ടി.ഐ, വി.എച്ച്.എസ്.ഇ, പോളിടെക്നിക്ക് മേഖലയിൽ 46931 സീറ്റുകൾ തിരുകൊച്ചി മേഖലയിലുണ്ട്.

			
				
					
					
					
					
					
				
				
					
							
							പട്ടിക 2

						
					

					
							
							
							വി.എച്ച്.എസ്.ഇ സീറ്റുകൾ

						
							
							ഐ.ടി.ഐ സീറ്റുകൾ

						
							
							പോളിടെക്നിക്ക് സീറ്റുകൾ

						
							
							ആകെ

						
					

					
							
							മലബാർ

						
							
							9625

						
							
							12200

						
							
							4175

						
							
							26000

						
					

					
							
							തിരുകൊച്ചി

						
							
							17900

						
							
							21416

						
							
							7615

						
							
							46931

						
					

				
			

			മിക്ക വർഷങ്ങളിലും പഠിക്കാൻ കുട്ടികളില്ലാതെ ഈ ജില്ലകളിൽ പല കോഴ്സുകളുടെയും ബാച്ചുകൾ കാലിയായി കിടക്കലാണ് പതിവ്. ഹയർസെക്കന്ററി മേഖലയിൽ സംസ്ഥാനത്തിന്റെ തെക്കൻ ജില്ലകളിൽ സീറ്റുകളും ബാച്ചുകളും വെറുതെ കിടക്കുമ്പോഴാണ് മലബാറിലെ കാൽ ലക്ഷത്തിലധികം വിദ്യാർഥികളുടെ വിദ്യാഭ്യാസ ഭാവി അവതാളത്തിലായി തുടരുന്നത്.

			സർക്കാർ - എയ്ഡഡ് മേഖലയിൽ സീറ്റില്ലാത്തതിനാൽ ഓപൺ സ്കൂൾ സംവിധാനമായ സ്കോൾ കേരളയെ ആശ്രയിക്കേണ്ടി വന്നവരുടെ 2013 മുതൽ 2020 വരെയുള്ള കണക്കെടുത്താൽ അതിൽ 70 ശതമാനവും മലബാർ ജില്ലകളിൽ നിന്നുള്ളവരാണെന്ന് കാണാം. പ്ലസ് വൺ പ്രതിസന്ധി ഏറ്റവുമധികം രൂക്ഷമായ മലപ്പുറം ജില്ലയിൽ നിന്നാണ് 31 ശതമാനം വിദ്യാർഥികൾ  ഓപൺ സ്കൂളിൽ അഡ്മിഷൻ എടുക്കേണ്ടിവന്നിരിക്കുന്നത്.  (പട്ടിക 3 നോക്കുക)

			
				
					
					
					
					
					
					
					
					
					
				
				
					
							
							പട്ടിക 3

						
					

					
							
							ജില്ല

						
							
							2013

						
							
							2014

						
							
							2015

						
							
							2016

						
							
							2017

						
							
							2018

						
							
							2019

						
							
							2020

						
					

					
							
							തിരുവനന്തപുരം

						
							
							5624

						
							
							4903

						
							
							4473

						
							
							3906

						
							
							282

						
							
							2476

						
							
							1641

						
							
							1781

						
					

					
							
							കൊല്ലം

						
							
							3692

						
							
							2838

						
							
							2589

						
							
							2323

						
							
							2021

						
							
							1688

						
							
							144

						
							
							1358

						
					

					
							
							പത്തനംതിട്ട

						
							
							398

						
							
							200

						
							
							93

						
							
							90

						
							
							69

						
							
							41

						
							
							43

						
							
							37

						
					

					
							
							ആലപ്പുഴ

						
							
							4143

						
							
							3089

						
							
							2948

						
							
							2422

						
							
							1833

						
							
							1448

						
							
							1180

						
							
							1049

						
					

					
							
							കോട്ടയം

						
							
							2478

						
							
							1969

						
							
							2101

						
							
							1548

						
							
							1145

						
							
							788

						
							
							731

						
							
							341

						
					

					
							
							ഇടുക്കി

						
							
							1644

						
							
							1400

						
							
							1158

						
							
							1174

						
							
							782

						
							
							666

						
							
							556

						
							
							364

						
					

					
							
							എറണാകുളം

						
							
							7067

						
							
							5248

						
							
							4781

						
							
							4054

						
							
							2959

						
							
							2452

						
							
							2148

						
							
							2042

						
					

					
							
							തൃശൂർ

						
							
							8873

						
							
							7138

						
							
							6493

						
							
							5352

						
							
							4632

						
							
							3730

						
							
							3460

						
							
							3580

						
					

					
							
							പാലക്കാട്

						
							
							9792

						
							
							9119

						
							
							9120

						
							
							8867

						
							
							8242

						
							
							7194

						
							
							7375

						
							
							6274

						
					

					
							
							മലപ്പുറം

						
							
							19269

						
							
							16656

						
							
							18823

						
							
							21756

						
							
							20677

						
							
							19070

						
							
							19349

						
							
							19215

						
					

					
							
							കോഴിക്കോട്

						
							
							11603

						
							
							8211

						
							
							10394

						
							
							9899

						
							
							8096

						
							
							5792

						
							
							6209

						
							
							6797

						
					

					
							
							വയനാട്

						
							
							2777

						
							
							1977

						
							
							2094

						
							
							1969

						
							
							1855

						
							
							1352

						
							
							1261

						
							
							1023

						
					

					
							
							കണ്ണൂർ

						
							
							4764

						
							
							3721

						
							
							4164

						
							
							4005

						
							
							3189

						
							
							2361

						
							
							2359

						
							
							2282

						
					

					
							
							കാസർഗോഡ്

						
							
							2459

						
							
							2191

						
							
							2048

						
							
							2074

						
							
							1965

						
							
							1730

						
							
							1599

						
							
							1756

						
					

				
			

			ഇങ്ങനെ പ്രൈവറ്റായി സ്വന്തം നിലക്ക് പഠിക്കേണ്ടി വരുന്നവരിൽ 60 ശതമാനവും തോൽക്കലാണ് പതിവ്. റഗുലർ സ്കീമിൽ 2013 മുതൽ  2020 വരെയുള്ള ശരാശരി വിജയം 84 ശതമാനമാകുമ്പോൾ ഓപൺ സ്കൂളിലത് 40 ശതമാനത്തിനും താഴെയാണ്. പത്താം ക്ലാസിൽ 40 ശതമാനം മാർക്ക് നേടി വിജയിച്ച തെക്കൻ ജില്ലയിലെ ഒരു വിദ്യാർഥിക്ക് പ്ലസ് വണിൽ റഗുലർ സ്കീമിൽ പ്രവേശനം കിട്ടിയതിനാൽ അവനതിൽ വിജയിച്ച് ഉന്നത വിദ്യാഭ്യാസം നേടുന്നു. മലബാറിൽ 70 ശതമാനം പത്താം ക്ലാസിൽ മാർക്ക് നേടിയ കുട്ടി റഗുലർ സ്കീമിൽ സീറ്റില്ലാത്തതിനാൽ ഓപൺ സ്കൂളിൽ ചേരാൻ നിർബന്ധിതനാവുന്നു. അവനതിൽ വിജയിക്കാതെ പഠനം അവസാനിക്കുന്നു. മലബാറിൽ ജനിച്ചുപോയി എന്നതുകൊണ്ട് മാത്രം സംഭവിക്കുന്ന ഈ വിവേചനം എന്നാണവസാനിക്കുക. ആരാണതിന് മുൻകയ്യെടുക്കുക. 

			ഉന്നത വിദ്യാഭ്യാസം

			2021 ലെ കണക്കനുസരിച്ച് കേരളത്തിൽ സർക്കാർ-എയ്ഡഡ് മേഖലയിൽ 238 ആർട്സ് ആന്റ് സയൻസ് കോളേജുകളാണുള്ളത്. 151 കോളേജുകൾ തിരുകൊച്ചിയിലും 87 മലബാറിലും. 2014-ൽ ഉമ്മൻ ചാണ്ടി സർക്കാർ അനുവദിച്ച, ഇപ്പോഴും സ്വന്തം കെട്ടിടം പോലുമാവാതെ വാടക ബിൽഡിംഗുകളിൽ മിനിമം കോഴ്സും 500-ൽ താഴെ വിദ്യാർഥികളുമായി പ്രവർത്തിക്കുന്നവയടക്കമാണ് മലബാറിലെ 87 കോളേജുകൾ. 

			ഉന്നത വിദ്യാഭ്യാസ മേഖലയിലെ മലബാർ വിവേചനം ഇങ്ങനെ കോളേജുകളുടെ എണ്ണത്തിൽ തുടങ്ങുന്നു. യു.ജി-പി.ജി സീറ്റുകളുടെ കണക്കെടുക്കുമ്പോൾ വിവേചന വിടവ് വീണ്ടും വർധിക്കും. പൊതുമേഖലയിൽ 90417 യു.ജി സീറ്റുകളാണ് 2021 ൽ കേരളത്തിലുള്ളത്. ഇതിൽ 62032 സീറ്റുകളും തിരുകൊച്ചി ജില്ലകളിലാണ്. മലബാറിൽ കേവലം 28385 യു.ജി സീറ്റുകളാണുള്ളത്. സംസ്ഥാനത്തെ സർക്കാർ എയ്ഡഡ് മേഖലയിലെ പി.ജി സീറ്റുകൾ 29292 ആണ്. ഇതിൽ 20942 സീറ്റും തിരുവനന്തപുരം മുതൽ തൃശൂർ വരെയുള്ള ജില്ലകളിലാണ്. വെറും 8350 പി.ജി സീറ്റുകൾ മാത്രമാണ് മറ്റു ആറു ജില്ലകളിലുള്ളത്. (പട്ടിക 4 നോക്കുക)

			
				
					
					
					
					
				
				
					
							
							പട്ടിക 4

						
					

					
							
							ജില്ലകൾ

						
							
							കോളേജുകളുടെ എണ്ണം (ഗവ.എയ്ഡഡ്)

						
							
							യു.ജി സീറ്റുകൾ

						
							
							പി.ജി സീറ്റുകൾ

						
					

					
							
							തിരുവനന്തപുരം

						
							
							28

						
							
							9297

						
							
							3572

						
					

					
							
							കൊല്ലം

						
							
							15

						
							
							6830

						
							
							2005

						
					

					
							
							പത്തനംതിട്ട

						
							
							10

						
							
							4541

						
							
							1802

						
					

					
							
							ആലപ്പുഴ

						
							
							13

						
							
							6147

						
							
							1667

						
					

					
							
							ഇടുക്കി

						
							
							10

						
							
							3229

						
							
							662

						
					

					
							
							എറണാകുളം

						
							
							26

						
							
							10879

						
							
							4467

						
					

					
							
							തൃശൂർ

						
							
							25

						
							
							10153

						
							
							3208

						
					

					
							
							പാലക്കാട്

						
							
							17

						
							
							5642

						
							
							2086

						
					

					
							
							മലപ്പുറം

						
							
							22

						
							
							6776

						
							
							1613

						
					

					
							
							കോഴിക്കോട്

						
							
							20

						
							
							6208

						
							
							2330

						
					

					
							
							കണ്ണൂർ

						
							
							14

						
							
							5439

						
							
							1453

						
					

					
							
							വയനാട്

						
							
							6

						
							
							2238

						
							
							390

						
					

					
							
							കാസർകോട്

						
							
							8

						
							
							2082

						
							
							478

						
					

				
			

			മെഡിക്കൽ കോളേജ്, എഞ്ചിനീയറിംഗ് കോളേജ് എന്നിവയുടെ എണ്ണത്തിലും സീറ്റുകളിലും ഈ വിവേചനത്തിന്റെ തുടർച്ച കാണാം. ഏറ്റവും കൂടുതൽ ഹയർസെക്കന്ററി വിദ്യാർഥികൾ വിജയിക്കുന്ന മലപ്പുറം ജില്ലയിലും പിന്നാക്ക ജില്ലയായ കാസർകോടും ഒരൊറ്റ സർക്കാർ എഞ്ചിനീയറിംഗ് കോളേജുമില്ല. മറ്റു പ്രഫഷണൽ ട്രെയ്നിംഗ് ഇൻസ്റ്റിറ്റ്യൂട്ടുകളുടെയും കോഴ്സുകളുടെയും സ്ഥിതി ഭിന്നമല്ല. മലപ്പുറം, വയനാട്, കാസർകോട് ജില്ലകളിൽ സർക്കാറിനു കീഴിൽ ബി.എഡ് കോളേജുകളില്ല. സംസ്ഥാനത്തെ 21 ബി.എഡ് കോളേജുകളിൽ 15 ഉം തിരുകൊച്ചി ജില്ലകളിലാണ്. ടീച്ചിംഗ് ഇൻസ്റ്റിറ്റ്യൂട്ടിന്റെ (ടി.ടി.ഐ) സ്ഥിതിയും തഥൈവ. 91 ടി.ടി.ഐ കളിൽ 63 എണ്ണവും തിരുകൊച്ചിയിൽ. മലബാറിൽ 28 മാത്രം. 4911 ടി.ടി.ഐ സീറ്റുകളാണ് സംസ്ഥാനത്തുള്ളത്. ഇതിൽ 3311 സീറ്റും മലബാറിനു പുറത്താണ്. 1600 മാത്രമാണ് പാലക്കാട് മുതൽ കാസർകോട് വരെയുള്ള ജില്ലകളിലുള്ളത്. 4 ലോ കോളേജുകളിൽ കോഴിക്കോട്ടെ ഒന്നു മാത്രമാണ് മലബാറിന് അവകാശപ്പെട്ടത്. കൊമേഴ്സൽ, ഫാഷൻ ഡിസൈനിംഗ് കോഴ്സുകളുടെ കണക്കുകൾ ഇതിന്റെ തുടർച്ചയാണ്. (പട്ടിക 5 നോക്കുക)

			
				
					
					
					
					
					
					
				
				
					
							
							പട്ടിക 5

						
					

					
							
							
							ലോ കോളേജുകൾ

						
							
							ബി.എഡ് കോളോജുകൾ

						
							
							ടി.ടി.ഐകൾ

						
							
							കൊമേഴ്സൽ ഇൻസിറ്റ്യൂട്ട്

						
							
							ഫാഷൻഡിസൈനിംഗ്

						
					

					
							
							മലബാർ

						
							
							1

						
							
							6

						
							
							28

						
							
							7

						
							
							16

						
					

					
							
							തിരുകൊച്ചി

						
							
							3

						
							
							15

						
							
							63

						
							
							10

						
							
							26

						
					

					
							
							മൊത്തം

						
							
							4

						
							
							21

						
							
							91

						
							
							17

						
							
							42

						
					

				
			

			ഓരോ വർഷവും മലബാറിലെ വിദ്യാർഥികൾ ഉന്നതവിദ്യഭ്യാസ രംഗത്ത് അനുഭവിക്കുന്ന പ്രതിസന്ധി മനസ്സിലാക്കാൻ 2019 ലെ ഡിഗ്രി - പി.ജി സീറ്റുകളുടെ കണക്കുകൾ ഉദാഹരണമായി പരിശോധിക്കാം. ഒന്നേമുക്കാൽ ലക്ഷം (175313) വിദ്യാർഥികൾ 6 മലബാർ ജില്ലകളിൽ നിന്നുമായി 2019 ൽ ഹയർസെക്കന്ററി പാസായിരുന്നു. എന്നാൽ 68798 ബിരുദ സീറ്റുകളാണ് സെൽഫ് ഫിനാൻസ് കോളേജുകളിലുൾപ്പെടെ 2019 അധ്യയന വർഷത്തിന്റെ തുടക്കത്തിൽ മലബാറിലുണ്ടായിരുന്നത്. മലബാറിലാണെങ്കിൽ ഹയർസെക്കന്ററി പാസാകുന്ന വിദ്യാർഥികളുമായി തുലനം ചെയ്യുമ്പോൾ ഒരു ലക്ഷത്തിന് മുകളിൽ (106515) ബിരുദ സീറ്റുകളുടെ കുറവുണ്ട്. 12938 വിദ്യാർഥികൾ ഹയർസെക്കന്ററി പാസായ കാസർകോട് ജില്ലയിൽ 6483 ബിരുദ സീറ്റുകളും 27033 ഹയർസെക്കന്ററി വിദ്യാർഥികൾ പാസായ കണ്ണൂർ ജില്ലയിൽ 13996 ഡിഗ്രി സീറ്റുകളും 9213 ഹയർസെക്കന്ററി വിദ്യാർഥികൾ പാസായ വയനാട് ജില്ലയിൽ 4586 ബിരുദ സീറ്റുമാണുള്ളത്. ബിരുദ രംഗത്ത് ഏറ്റവും കൂടുതൽ പ്രതിസന്ധി നേരിടുന്നത് യഥാക്രമം മലപ്പുറം, കോഴിക്കോട്, പാലക്കാട് ജില്ലകളാണ്. മലപ്പുറം ജില്ലയിൽ 2019 ൽ 60246 ഹയർസെക്കന്ററി വിദ്യാർഥികൾ വിജയിച്ചിട്ടുണ്ട്. 2019 ലെ കണക്കനുസരിച്ച് വെറും 26481 ബിരുദ സീറ്റുകളാണ് മലപ്പുറത്തുണ്ടായിരുന്നത്. 33765 വിദ്യാർഥികൾക്ക് ജില്ലയിൽ ബിരുദ പഠനാവസരമില്ല. എല്ലാവർഷവും കാൽ ലക്ഷത്തിലധികം വിദ്യാർഥികൾക്ക് മലപ്പുറം ജില്ലയിൽ ബിരുദ പഠനസൗകര്യമുണ്ടാവാറില്ല. വിവേചനത്തിൽ രണ്ടാമത് നിൽക്കുന്ന കോഴിക്കോട് ജില്ലയിൽ 37848 പേരാണ് 2019 ൽ ഹയർസെക്കന്ററി പാസായത്. എൻ.ഐ.ടിയും മെഡിക്കൽ കോളേജുമുൾപ്പെടെ 26481 ബിരുദ സീറ്റുകളാണ് 2019 ൽ കോഴിക്കോടുള്ളത്. 21513 സീറ്റുകളുടെ കുറവ്. പാലക്കാട് ജില്ലയിൽ 28035 ആണ് ഹയർ സെക്കന്ററി വിജയികൾ. ഡിഗ്രി സീറ്റുകൾ 15099. പാലക്കാട് ജില്ലയിൽ 12936 ബിരുദ സീറ്റുകളുടെ കുറവുണ്ട്. 

			2019 ൽ ഹയർസെക്കന്ററി വിജയികളേക്കാൾ കോട്ടയത്ത് 23257, എറണാകുളത്ത് 12022 ഇടുക്കിയിൽ 11122, പത്തനംതിട്ടയിൽ 542 ബിരുദ സീറ്റുകൾ അധികമുണ്ട്്. മലബാറിലെ 6 ജില്ലകളിലും ഹയർ സെക്കന്ററി പാസായവരുടെ പകുതി പോലും ബിരുദ സീറ്റില്ലാത്ത വിവേചനം ഇപ്പോഴും തുടരുന്നു. ബിരുദാനന്തര ബിരുദ മേഖലയിലും മലബാറിൽ തുച്ഛമായ സീറ്റാണുള്ളത്. സെൽഫ് ഫിനാൻസടക്കം 2019 ൽ കാസർകഗാഡ് 1680, കണ്ണൂർ 2284, വയനാട് 703, കോഴിക്കോട് 3603, മലപ്പുറം 3981, പാലക്കാട് 1823 എന്നിങ്ങനെയാണ് പി.ജി സീറ്റുകളുള്ളത്. 

			ഹയർസെക്കന്ററിയിൽ എൺപത് ശതമാനത്തിനു മുകളിൽ മാർക്കുള്ള വിദ്യാർത്ഥികൾക്ക് പോലും മലബാർ ജില്ലകളിൽ ബിരുദപഠനത്തിന് സൗകര്യമില്ല. മലബാറിൽ നിലവിലുള്ള ബിരുദ സീറ്റുകൾ അധികവും സ്വാശ്രയ മേഖലയിലാണുള്ളത്. സീറ്റ് പ്രതിസന്ധി ഉന്നയിക്കുമ്പോഴെല്ലാം ഉയർന്ന ഫീസ് കൊടുത്ത് പഠിക്കേണ്ട സ്വാശ്രയ കോളേജുകളാണ് സർക്കാർ മലബാറിൽ അനുവദിക്കാറുള്ളത്. 2019 ലെ കണക്കനുസരിച്ച് കേരളത്തിൽ മൊത്തം 441 സ്വാശയ കോളേജുകളാണുള്ളത്. അതിൽ 221 എണ്ണവും മലബാറിലെ ആറു ജില്ലകളിലാണ്. മലബാറിന് വിവേചനമില്ലാതെ ജനസംഖ്യാനുപാതികത്തിനും അപ്പുറം സർക്കാർ നൽകിയ ഏക സ്ഥാപനമാണ് സ്വാശ്രയ കോളേജുകൾ. വേണമെങ്കിൽ മലബാറിലെ കുട്ടികൾ പണം മുടക്കി പഠിച്ചോട്ടെയെന്ന സർക്കാരിന്റെ തീരുമാനത്തിന്റെ ഭാഗമാവാമിത്.!

			യൂനിവേഴ്സിറ്റി

			നിലവിൽ കേരളത്തിലെ 17 യൂനിവേഴ്സിറ്റികളിൽ മലബാറിലുള്ളത് അഞ്ചെണ്ണം മാത്രമാണ്. മലബാറിലെ പ്രധാന യൂനിവേഴ്സിറ്റിയായ കാലിക്കറ്റ് സർവകലാശാലക്ക് കീഴിൽ മാത്രം 477 കോളേജുകളാണ് അഫിലിയേറ്റ് ചെയ്തിരിക്കുന്നത്. യു.ജി.സി ചട്ട പ്രകാരം ഒരു യൂനിവേഴ്സിറ്റിക്ക് കീഴിലെ അഫിലിയേറ്റ്ഡ് കോളേജുകളുടെ എണ്ണം 100 ആണ്. യു.ജി.സി മാനദണ്ഡപ്രകാരം മാത്രം പുതിയ മൂന്ന് യൂനിവേഴ്സിറ്റികൾ മലബാറിൽ കാലിക്കറ്റ് യൂനിവേഴ്സിറ്റിയുടെ പരിധിക്കകത്ത് മാത്രം ഉണ്ടാവണമെന്നർഥം. അധിക ബാധ്യത പേറുന്നതിന്റെ എല്ലാ സ്തംഭനാവസ്ഥയും മെല്ലെപ്പോക്കും കാലിക്കറ്റ് യൂനിവേഴ്സിറ്റിയുടെ മുഖമുദ്രയാണ്.

			മലബാറിൽ നിർബാധം അനുവദിച്ച സ്വാശ്രയ കോളേജുകളിലെ ബിരുദ സീറ്റുകൾ ഉപയോഗപ്പെടുത്തിയാൽ പോലും ഓരോ വർഷവും ഹയർസെക്കന്ററി പാസ്സാകുന്ന ഒരു ലക്ഷത്തിനടുത്ത് വിദ്യാർഥികൾക്ക് സ്വന്തം ജില്ലകളിൽ ഉപരിപഠന സാധ്യതകളുണ്ടാവാറില്ല. പ്ലസ്ടു പാസ്സാകുന്ന വിദ്യാർഥികളുടെ നേർപകുതിക്ക് താഴെയാണ് മലബാർ ജില്ലകളിൽ ഉന്നത പഠനസൗകര്യമുള്ളത്. എറണാകുളം, കോട്ടയം, ഇടുക്കി, പത്തനംതിട്ട ജില്ലകളിൽ ഹയർസെക്കന്ററി പാസ്സാകുന്നവരേക്കാൾ ഉന്നത പഠന സീറ്റുകളുള്ളപ്പോഴാണ് മലബാർ ജില്ലകളിൽ മാത്രം ഈ പ്രതിസന്ധി അപരിഹാര്യമായി തുടരുന്നത്. മലബാർ ജില്ലകളിൽ ഒരൊറ്റ ഗവൺമെന്റ് കോളേജുകൾ പോലുമില്ലാത്ത നിയമസഭാ മണ്ഡലങ്ങൾ ഇപ്പോഴുമുണ്ട്. മലബാറിൽ പുതിയ യൂനിവേഴ്സിറ്റികളും കോളേജുകളും ഹയർസെക്കന്ററി ബാച്ചുകളും അനുവദിക്കുക മാത്രമാണ് ഈ വിദ്യാഭ്യാസ പ്രതിസന്ധിക്ക് പരിഹാരം. പത്താം ക്ലാസ് വിജയികൾക്ക് ആനുപാതികമായി ഹയർസെക്കന്ററി സീറ്റുകളും പ്ലസ്ടു പാസ്സാകുന്ന വിദ്യാർഥികൾക്ക് ആനുപാതികമായി ഉന്നത പഠന സീറ്റുകളും ഉണ്ടാകുംവിധമുള്ള മലബാർ സ്പെഷൽ പാക്കേജ് പ്രഖ്യാപിക്കാൻ സംസ്ഥാന സർക്കാർ തയാറാകണം. ഐക്യകേരളത്തിലെ എല്ലാ പൗരന്മാരും തുല്യ അവകാശമുള്ളവരാണ്. പ്രദേശപരമായ വിവേചനങ്ങളുണ്ടാവുന്നത് സാമൂഹിക അനീതിയാണ്. കഴിഞ്ഞ അറുപത്തിയഞ്ച് വർഷത്തെ ഐക്യകേരള സർക്കാറുകളുടെ വികസന വീതംവെപ്പിൽ ആ അനീതി ഉണ്ടായിട്ടുണ്ടെന്നാണ് ഈ വിവേചന ഭീകരതയുടെ കണക്കുകൾ തെളിയിക്കുന്നത്. ഒരു അനീതി തിരിച്ചറിഞ്ഞാൽ ഘട്ടംഘട്ടമായെങ്കിലും പൂർണമായി പരിഹരിക്കാനുള്ള ശ്രമങ്ങളാണ് സാമൂഹിക നീതിയിൽ വിശ്വസിക്കുന്ന ഒരു ഭരണകൂടത്തിൽനിന്ന് വിവേചനമനുഭവിക്കുന്ന പൗരന്മാർ പ്രതീക്ഷിക്കുന്നത്. മലബാറിന്റെ വിദ്യാഭ്യാസ വിഷയത്തിലും അതുണ്ടാകുമെന്നാണ് പ്രതീക്ഷ.  

		

		
		
			സച്ചാർ പദ്ധതികൾ കേരളത്തിൽ അട്ടിമറിച്ചതിന്റെ നാൾവഴികൾ


			മലബാറിലെ വിദ്യാഭ്യാസ സ്വപ്നങ്ങൾക്ക് നിറംപകർന്ന അറബിക് യൂനിവേഴ്സിറ്റിയടക്കമുള്ള ഒട്ടേറെ പദ്ധതികൾ സച്ചാർ കമീഷൻ റിപ്പോർട്ടിനെ തുടർന്ന് പ്രഖ്യാപിക്കപ്പെട്ടിരുന്നു. മലബാറിലെ എല്ലാ ജില്ലകളിലും പരീക്ഷാ പരിശീലനങ്ങൾക്കായി കോച്ചിംഗ് സെന്ററുകളും ഉന്നത വിദ്യാഭ്യാസ രംഗത്ത് വിവിധ സ്കോളർഷിപ്പുകളും സച്ചാർപദ്ധതിയെ പിൻപറ്റി ആരംഭിച്ചിരുന്നു. അവയെല്ലാം പെട്ടെന്ന് വഴിമാറുന്നതിനാണ് പിന്നീട് കേരളം സാക്ഷ്യം വഹിച്ചത്. മലബാറിലെ വിദ്യാഭ്യാസ സ്വപ്നങ്ങളുമായി ബന്ധമുണ്ടായിരുന്ന ഒരു ബൃഹദ് പ്രൊജക്ട് എന്ന നിലക്കാണ് സച്ചാർ കമ്മീഷൻ അട്ടിമറിയുടെ നാൾവഴികൾ ഈ പുസ്തകത്തിൽ രേഖപ്പെടുത്തുന്നത്.

			ഇന്ത്യയിലെ മുസ്‌ലിം പിന്നാക്കാവസ്ഥ പഠിക്കാനായിരുന്നു 2005 മാർച്ചിൽ ഡൽഹി ഹൈക്കോടതി റിട്ടയേർഡ് ചീഫ് ജസ്റ്റിസ് രജീന്ദ്ര സച്ചാർ ചെയർമാനായുള്ള കമ്മറ്റിയെ അന്നത്തെ പ്രധാനമന്ത്രി മൻമോഹൻ സിംഗ് നിയോഗിച്ചത്.കമ്മറ്റിയെ നിയമിച്ചുകൊണ്ടുള്ള പ്രധാനമന്ത്രിയുടെ ഓഫീസിൽ നിന്നുള്ള നോട്ടിഫിക്കേഷന്റെ തുടക്കത്തിൽ Constituion of a high level committee to prepare a report on the social, economic and educational status of the Muslim Community of India എന്ന് കൃത്യമായി നിയോഗ ലക്ഷ്യം വ്യക്തമാക്കിയിരുന്നു. മുസ്‌ലിം സമുദായത്തിന്റെ പിന്നാക്കാവസ്ഥ പഠിക്കാനും പുരോഗതിക്കായുള്ള നിർദ്ദേശങ്ങൾ സമർപ്പിക്കലുമാണ് സച്ചാർ കമ്മറ്റിക്ക് നൽകിയ ടോംസ് ഓഫ് റഫറൻസിൽ രേഖപ്പെടുത്തിയിരുന്നത്. അതനുസരിച്ച് മുസ്‌ലിം സമുദായത്തിന്റെ ഇന്ത്യയിലെ സാമൂഹികാവസ്ഥ വിശദമായ ഡാറ്റയുടെ അടിസ്ഥാനത്തിൽ വിവരിക്കുകയും അവ പരിഹരിക്കാനായി എഴുപത്തിരണ്ട് നിർദ്ദേശങ്ങളും മുന്നോട്ടു വെച്ചാണ് സച്ചാർ സമിതി അതിന്റെ റിപ്പോർട്ട് പ്രധാനമന്ത്രിക്ക് മുന്നിൽ വെക്കുന്നത്. 2006 നവംബർ 17ന് സമർപ്പിച്ച 440 പേജുള്ള റിപ്പോർട്ട് അതേ മാസം 30 ന് തന്നെ പാർലമെന്റിന്റെ മേശപ്പുറത്ത് വന്നു. 2007 ഫെബ്രുവരി മുതൽ നിർദ്ദേശങ്ങൾ നടപ്പാക്കുമെന്ന് ന്യൂനപക്ഷകാര്യ മന്ത്രി എ.ആർ ആന്തുലെ പാർലമെന്റിൽ പ്രഖ്യാപിക്കുകയും ചെയ്തു.

			സ്വതന്ത്ര ഇന്ത്യ നിലവിൽ വന്ന കാലംതൊട്ടേ പിന്നാക്കമായിരുന്ന മുസ്‌ലിംകളുടെ ദയനീയ സാമൂഹികാവസ്ഥ ഔദ്യോഗിക ഡാറ്റകളുടെ പിൻബലത്താൽ സ്ഥിരീകരിക്കപ്പെട്ടൂവെന്നതാണ് സച്ചാർ കമ്മീഷൻ റിപ്പോർട്ടിന്റെ പ്രാഥമിക ഗുണം. റിപ്പോർട്ടിലെ 43 നിർദ്ദേശങ്ങൾ നടപ്പിൽ വരുത്തുന്നതിന് കേന്ദ്രം പദ്ധതികൾ ആവിഷ്കരിക്കുകയും രാജ്യവ്യാപകമായി ഇത് പ്രയോഗവൽക്കരിക്കാൻ സംസ്ഥാനങ്ങൾക്ക് നിർദ്ദേശം നൽകിയതാണ് രണ്ടാമത്തെ നേട്ടം. പല കമ്മറ്റി റിപ്പോർട്ടുകളും ഏടുകളിൽ ഉറങ്ങലാണല്ലോ പതിവ്.

			ഇങ്ങനെ കേന്ദ്രസർക്കാർ ആവശ്യപ്പെട്ട സച്ചാർ സമിതി നിർദ്ദേശങ്ങൾ കേരളത്തിൽ എങ്ങനെയെല്ലാം നടപ്പാക്കണമെന്ന് ആലോചിച്ച് പദ്ധതികൾ ആവിഷ്കരിക്കാനാണ് വി.എസ് അച്ചുതാനന്ദൻ സർക്കാർ 2007 ഒക്ടോബറിൽ ഒരു കമ്മറ്റിയെ നിയോഗിക്കുന്നത്. തദ്ദേശ സ്വയംഭരണ വകുപ്പ് മന്ത്രിയായിരുന്ന പാലൊളി മുഹമ്മദ് കുട്ടി ചെയർമാനായുള്ള ആ 11 അംഗ ടീമിനെയാണ് പാലൊളി കമ്മിറ്റി എന്ന് വിളിക്കുന്നത്. 2008 ഫെബ്രുവരിയിൽ പാലൊളി കമ്മറ്റി സംസ്ഥാന സർക്കാറിന് 33 പേജുള്ള റിപ്പോർട്ട് സമർപ്പിച്ചു. ചെയർമാൻ പാലൊളി മുഹമ്മദ് കുട്ടി ഒപ്പിട്ട ആ റിപ്പോർട്ടിന്റെ ആമുഖത്തിൽ തന്നെ The eleven members Committe formed by the gov.of Kerala for submitting proposals necessary for implimenting the recommendation of Regindar Sachar Commission report in Kerala എന്ന് രേഖപ്പെടുത്തിയിട്ടുണ്ട്. മുസ്‌ലിം പിന്നാക്കാവസ്ഥ പരിഹരിക്കാനായി സച്ചാർ സമിതി നിർദ്ദേശിച്ച ശിപാർശകൾ നടപ്പാക്കുക എന്നത് മാത്രമാണ് പാലൊളി കമ്മറ്റിയുടെ ലക്ഷ്യമെന്നർത്ഥം.

			സച്ചാർ കമ്മറ്റി പശ്ചാത്തലത്തിൽ രൂപപ്പെട്ട പാലൊളി കമ്മറ്റിയുടെ നിർദേശങ്ങൾ നടപ്പിലാക്കാൻ മുസ്‌ലിം സമുദായത്തെ മാത്രം ലക്ഷ്യമിട്ടുള്ള ഒരു പ്രത്യേക വകുപ്പായിരുന്നു ഇടതുപക്ഷ സർക്കാർ അന്ന് രൂപീകരിക്കേണ്ടിയിരുന്നത്. പക്ഷെ 2008 ലെ വിഎസ് അച്യുതാനന്ദൻ സർക്കാർ പാലൊളി കമ്മീഷൻ പദ്ധതികൾ നടപ്പാക്കാൻ പൊതുഭരണ വകുപ്പിന് കീഴിൽ ന്യൂനപക്ഷ സെൽ ആണ് രൂപീകരിച്ചത്. അതിന്റെ കീഴിലാണ് മുസ്‌ലിംകൾക്ക് മാത്രമായി സച്ചാർ കമ്മീഷൻ നിർദ്ദേശിച്ച പദ്ധതികളിൽ ചിലത് കേരളത്തിൽ ആരംഭിക്കുന്നത്. 2011 ൽ ഈ ന്യൂനപക്ഷ സെല്ലിനെ ഇടതു സർക്കാർ ന്യൂനപക്ഷ വകുപ്പാക്കി മാറ്റുകയും ചെയ്തു. 

			സച്ചാർ പദ്ധതികൾ നടപ്പാക്കുന്ന വകുപ്പിന്റെ പേരിലെ ‘ന്യൂനപക്ഷം’ ചൂണ്ടിക്കാട്ടിയാണ് തങ്ങൾക്കും ഇതിൽ പങ്കാളിത്തം വേണമെന്നാവശ്യപ്പെട്ട് കേരളത്തിലെ മറ്റൊരു ന്യൂനപക്ഷ വിഭാഗമായ ക്രൈസ്തവ സമൂഹത്തിലെ ചിലർ സംസ്ഥാന സർക്കാറിനെ സമീപിക്കുന്നത്. അപ്പോഴും മുസ്‌ലിം സമുദായത്തിന് മാത്രമായുളള സച്ചാർ പദ്ധതികൾ മറ്റൊരു പ്രത്യേക വകുപ്പിന് കീഴിലാക്കുന്നതിനു പകരം അവകാശവാദം ഉന്നയിച്ച ക്രൈസ്തവരിലെ പിന്നാക്ക വിഭാഗങ്ങൾക്ക് ഈ പദ്ധതികളിലെല്ലാം ഇരുപത് ശതമാനം പങ്കാളിത്തം അനുവദിച്ചു കൊടുക്കുകയാണ് അന്നത്തെ ഇടതുപക്ഷ സർക്കാർ ചെയ്തത്. 100 ശതമാനവും മുസ്‌ലിംകൾക്ക് അവകാശപ്പെട്ട സച്ചാർ - പാലൊളി പദ്ധതികളുടെ അട്ടിമറിയുടെ ആരംഭം ഇതായിരുന്നു. അതോടെ പാലൊളി കമ്മറ്റിയുടെ മുഴുവൻ പദ്ധതികളും 80 ശതമാനം മുസ്‌ലിംകൾക്കും 20% ക്രിസ്ത്യൻ പിന്നാക്ക വിഭാഗങ്ങൾക്കുമായി മാറി. 80:20 എന്ന അനുപാതത്തിലെ ഫോർമുല രൂപംകൊള്ളുന്നത് ഇങ്ങനെയാണ്. അന്ന് ഈ 80:20 അനുപാതത്തെ അനുതാപത്തോടെ ഉൾക്കൊണ്ട മുസ്‌ലിം സമുദായത്തിന്റെ സമീപനത്തിലും ഒരു പ്രത്യേക വകുപ്പ് സച്ചാർ പദ്ധതികളുടെ നടത്തിപ്പിന് രൂപീകരിക്കാൻ സംസ്ഥാന സർക്കാരിനോട് ആവശ്യപ്പെടാത്തതിലും ജാഗ്രതക്കുറവുണ്ടായിട്ടുണ്ട്. 2011 ൽ അധികാരമേറ്റ യുഡിഎഫ് സർക്കാരും ഈ 80:20 അനുപാതം തുടരുകയും സച്ചാർ പദ്ധതിയുടെ ഭാഗമായി അവർ നടപ്പിലാക്കിയ പുതിയ പ്രോജക്ടുകളിലും ഇതേ 80:20 അനുപാതം നടപ്പാക്കുകയുമാണ് ചെയ്തത്.

			ഒന്നാം പിണറായി സർക്കാരിന്റെ കാലമായപ്പോൾ പാലൊളി കമ്മീഷൻ പദ്ധതികളിൽനിന്ന് മുസ്‌ലിംനാമ സൂചനകൾ ഒഴിവാക്കുകയും പുതുതായി ആരംഭിച്ച സ്കോളർഷിപ്പുകൾക്ക് ക്രിസ്ത്യൻ പശ്ചാത്തലമടക്കമുള്ള സെക്കുലർ പേരുകൾ ചാർത്തുകയും ചെയ്തു. കോച്ചിംഗ് സെന്റർ ഫോർ മുസ്‌ലിംയൂത്ത് എന്നത് മൈനോറിറ്റി യൂത്ത് ആക്കുന്നതും മദർ തെരേസ സ്കോളർഷിപ്പ്, ജോസഫ് മുണ്ടശ്ശേരി സ്കോളർഷിപ്പ് എന്നിവ ആരംഭിക്കുന്നതും ഇക്കാലത്താണ്. സംസ്ഥാന ന്യൂനപക്ഷ വകുപ്പിന് കീഴിൽ ക്രിസ്ത്യൻ പേരിലുള്ള സ്കോളർഷിപ്പുകൾ പോലും 80 ശതമാനവും മുസ്‌ലിംകൾ അടിച്ചുമാറ്റുന്നൂവെന്ന തൽപ്പരകക്ഷികളുടെ കുപ്രചരണങ്ങൾക്ക് ഇത് ആയുധമാകുന്നതാണ് പിന്നീട് കാണുന്നത്. ഈ വിഷലിപ്ത ക്യാമ്പയിനുകൾക്കിടയിലാണ് സംസ്ഥാന ന്യൂനപക്ഷ വകുപ്പിന് കീഴിൽ നടക്കുന്ന പദ്ധതികളിലെ 80:20 എന്ന അനുപാതം റദ്ദ് ചെയ്ത് അവ ന്യൂനപക്ഷ വിഭാഗങ്ങൾക്കിടയിൽ ജനസംഖ്യാനുപാതികമായി വിതരണം ചെയ്യാൻ നിർദ്ദേശം നൽകണമെന്നാവശ്യപ്പെട്ട് കേരള ഹൈക്കോടതിയിൽ ഹരജി നൽകപ്പെടുന്നത്. ഈ കേസിലെ ഹൈക്കോടതി വിധിയോടെ ന്യൂനപക്ഷ വകുപ്പിന് കീഴിൽ 80:20 എന്ന നിർദ്ദേശങ്ങൾ പുറപ്പെടുവിച്ച കേരള ഗവൺമെന്റ് ഓർഡറുകൾ റദ്ദ് ചെയ്യപ്പെട്ടു. ഫലത്തിൽ മുസ്‌ലിംകൾക്കായി സംസ്ഥാനത്ത് ആവിഷ്കരിക്കപ്പെട്ട സച്ചാർ - പാലൊളി പദ്ധതികൾ പൂർണ്ണമായി അട്ടിമറിക്കപ്പെട്ടു.

			റോമൻ കത്തോലിക്കാ വിഭാഗത്തിൽപ്പെട്ട ജസ്റ്റിൻ പള്ളിവാതുക്കൽ കേരള ഹൈക്കോടതിയിൽ നൽകിയ റിട്ട് പെറ്റീഷനിലാണ് ഈ കോടതി വിധി ഉണ്ടാകുന്നത്. 1992 ലെ നാഷണൽ മൈനോറിറ്റി ആക്ട് പ്രകാരം ആറ് നോട്ടിഫൈഡ് മൈനോറിറ്റി വിഭാഗങ്ങൾക്കിടയിൽ വിവേചനം പാടില്ല എന്ന പരാതിക്കാരന്റെ മുഖ്യവാദം അംഗീകരിച്ച് മുസ്‌ലിം ന്യൂനപക്ഷത്തിന് കൂടുതൽ ആനുകൂല്യങ്ങൾ നൽകുന്ന പദ്ധതികൾ കോടതി മരവിപ്പിച്ചു.

			സച്ചാർ കമ്മീഷൻ പദ്ധതികൾ ന്യൂനപക്ഷ സമൂഹമെന്ന നിലക്കല്ല; പിന്നാക്ക വിഭാഗമെന്ന അടിസ്ഥാനത്തിലാണ് മുസ്‌ലിംകൾക്കായി പദ്ധതികൾ ശിപാർശ ചെയ്തിരുന്നത്. മതവും ന്യൂനപക്ഷ പദവിയുമല്ല; പിന്നാക്കക്കാർ എന്നതാണ് ഈ പദ്ധതികളുടെ അടിസ്ഥാനം. ഇങ്ങനെ രൂപപ്പെടുത്തിയ സച്ചാർ പദ്ധതികളുടെ ഭാഗമാണ് 80 ശതമാനം മുസ്‌ലിംകൾക്കായി നീക്കിവെച്ച ഈ സംസ്ഥാന പദ്ധതികളെന്ന് ഗവൺമെന്റിനായി ഹാജരായ അഭിഭാഷകൻ കോടതിക്ക് മുമ്പിൽ വ്യക്തമാക്കാതിരുന്നതാണ് ഇത്തരമൊരു വിധി വരാനുണ്ടായ മുഖ്യ കാരണം. എല്ലാ ന്യൂനപക്ഷങ്ങൾക്കും ഒരു പോലെ അവകാശവാദമുന്നയിക്കാവുന്ന മൈനോറിറ്റി വകുപ്പിന് കീഴിലാണ് സംസ്ഥാന ഭരണകൂടം ഈ പദ്ധതികൾ നടപ്പിലാക്കിയതെന്നത് ഹരജിക്കാരന് തന്റെ വാദങ്ങൾ സമർഥിക്കാൻ എളുപ്പമാവുകയും ചെയ്തു.

			ഒരു സമുദായത്തിന് മാത്രം പദ്ധതികളാവിഷ്കരിച്ച സച്ചാർ കമ്മീഷൻ നടപടി വിവേചനപരമാണെന്ന് ചൂണ്ടികാട്ടി അതിന്റെ സാധുത തന്നെ ചോദ്യംചെയ്ത് ബോംബെ, അഹമ്മദാബാദ് ഹൈക്കോടതികളിൽ നേരത്തെ ഹരജികളുണ്ടായിട്ടുണ്ട്. പിന്നാക്ക വിഭാഗം എന്ന അടിസ്ഥാനത്തിലാണ് ഈ പദ്ധതികൾ മുസ്‌ലിംകൾക്ക് മാത്രമായി നൽകുന്നതെന്ന് ആ വാദം തള്ളിക്കളഞ്ഞ് ഈ കോടതികൾ വിധി പ്രസ്താവിച്ചിട്ടുമുണ്ട്. മതം മാനദണ്ഡമാക്കിയല്ല; മറിച്ച് ദേശീയ ശരാശരിയേക്കാൾ കാലങ്ങളായി പിറകിൽ നിൽക്കുന്നവർ എന്ന നിലക്കാണ് മുസ്‌ലിംകൾക്ക് ആനുകൂല്യം നൽകുന്നത്. അത് വിവേചനമല്ല മറിച്ച് വിവേചന പരിഹാരമാർഗമാണെന്ന് ബോംബെ ഹൈക്കോടതി ചീഫ് ജസ്റ്റിസ് മൊഹിത് എസ്.ഷാ പ്രസ്തുത കേസിന്റെ വിധിയിൽ രേഖാമൂലം വ്യക്തമാക്കിയതാണ്. ഇത്തരം കോടതി വിധികളൊക്കെ മുന്നിൽവെച്ച് കേരളഹൈക്കോടതി വിധിയെ കോടതി വ്യവഹാരങ്ങളിലൂടെത്തന്നെ തിരുത്താനുള്ള ശ്രമമായിരുന്നു ഇടതുഭരണകൂടം ചെയ്യേണ്ടിയിരുന്നത്. അതിന് മുതിരാതെ 80:20 റദ്ദാക്കിയ ഹൈക്കോടതി വിധി അപ്പടി നടപ്പാക്കി മുന്നോട്ടു പോവുകയാണ് രണ്ടാം പിണറായി സർക്കാർ ചെയ്തത്. ഫലത്തിൽ സച്ചാർ കമ്മീഷൻ പദ്ധതികൾ സംസ്ഥാനത്ത് ഇതുവഴി അട്ടിമറിക്കപ്പെട്ടു. നിയമപരമായ വ്യവഹാരങ്ങൾക്ക് തയ്യാറല്ലെങ്കിൽ നിലവിലെ കോടതി ഉത്തരവ് ലംഘിക്കാതെ തന്നെ തുടർന്നും സച്ചാർ പദ്ധതികൾ സംസ്ഥാനത്ത് നടപ്പാക്കാൻ മറ്റ് സാധ്യതകൾ അന്വേഷിക്കാൻ ഇനിയും സർക്കാർ തയ്യാറാവേണ്ടതുണ്ട്.

			സച്ചാർ കമ്മീഷന്റെയും പാലൊളി കമ്മിറ്റിയുടെയും സാധുത കേരളഹൈക്കോടതി ഇപ്പോഴും റദ്ദ് ചെയ്തിട്ടില്ല. ന്യൂനപക്ഷമെന്ന അടിസ്ഥാനത്തിൽ നൽകുന്ന പദ്ധതികളിൽ വിവിധ ന്യൂനപക്ഷങ്ങൾക്കിടയിൽ വിവേചനം പാടില്ല എന്നതാണ് കോടതിവിധിയുടെ മർമ്മം. പിന്നാക്ക വിഭാഗം എന്ന നിലക്ക് മുസ്‌ലിംകൾക്ക് മാത്രമായുള്ള സച്ചാർ - പാലൊളി കമ്മറ്റി പദ്ധതികൾ നടപ്പിലാക്കുവാൻ ന്യൂനപക്ഷ വകുപ്പിന് പുറത്ത് പ്രത്യേക സംവിധാനം ഇപ്പോഴും സംസ്ഥാന സർക്കാറിന് ആരംഭിക്കാവുന്നതേയുള്ളൂ. അതിന് കീഴിൽ സച്ചാർ - പാലോളി പദ്ധതികൾ അതിന്റെ ആരംഭകാലത്തെ പോലെ നൂറ് ശതമാനവും മുസ്‌ലിംകൾക്ക് മാത്രമായി തുടരാവുന്നതുമാണ്.കേരളത്തിലെ ക്രൈസ്തവ ന്യൂനപക്ഷത്തിന്റെ സാമൂഹിക പിന്നാക്കാവസ്ഥ പഠിച്ച് ആവശ്യമായ പരിഹാരനിർദ്ദേശങ്ങൾ സമർപ്പിക്കുന്നതിനായി സംസ്ഥാന സർക്കാർ നിയോഗിച്ച കോശി കമ്മീഷൻ അതിന്റെ റിപ്പോർട്ട് സമർപ്പിക്കുമ്പോൾ ആ ശിപാർശകൾ നൂറുശതമാനവും ക്രൈസ്തവ സമൂഹത്തിൽ നടപ്പാക്കുവാനും സമാനരീതിയിൽ മറ്റൊരു വകുപ്പിനും സർക്കാർ രൂപം കൊടുക്കട്ടെ. ഇങ്ങനെ രണ്ട് ന്യൂനപക്ഷ സമുദായങ്ങൾക്കിടയിലും സ്പർദ്ധയും ആശയസംഘർഷവും ഇല്ലാതെ, കേരളത്തിലെ സൗഹാർദാന്തരീക്ഷം നിലനിർത്തി കൊണ്ടുതന്നെ സച്ചാർ - പാലൊളി കമ്മീഷൻ പദ്ധതികളുടെ രൂപീകരണ ലക്ഷ്യത്തോടെയുള്ള തുടർച്ച സംസ്ഥാനത്ത് ഉറപ്പ് വരുത്തുവാൻ കേരളസർക്കാരിന് സാധിക്കും. അതിനു പക്ഷേ, സർക്കാർ യാഥാർഥ്യങ്ങൾ ഉൾക്കൊള്ളുകയും ആത്മാർത്ഥമായ തുടർനടപടികൾ സ്വീകരിക്കുകയും ചെയ്യണമെന്ന് മാത്രം.

		

		

			വികസനത്തിന്റെ മലപ്പുറം മോഡലും 

			പത്തനംതിട്ട മാതൃകയും


			 

			2012ലെ യുഡിഎഫ് മന്ത്രിസഭ രണ്ട് ജില്ലകൾക്ക് മെഡിക്കൽ കോളേജുകൾ അനുവദിച്ചു. 45 ലക്ഷത്തിലേറെ ജനസംഖ്യയുള്ള മലപ്പുറം ജില്ലക്കും 12 ലക്ഷം ജനസംഖ്യയുള്ള പത്തനംതിട്ട ജില്ലക്കുമായിരുന്നൂവത്. വളരെ സമയമെടുത്ത് 5 വർഷത്തിന് ശേഷമാണ് പത്തനംതിട്ട ജില്ലയിലെ കോന്നി മെഡിക്കൽ കോളേജ് യാഥാർഥ്യമായത്. എന്നാൽ പ്രഖ്യാപനം നടന്ന് ഒരു വർഷത്തിനകം തന്നെ മലപ്പുറം ജില്ലയിൽ മെഡിക്കൽ കോളേജ് ‘യാഥാർത്ഥ്യമാക്കി’ ജില്ലയിലെ പ്രമുഖ രാഷ്ട്രീയ പാർട്ടി കേരളത്തെ ഞെട്ടിച്ചു. സംഭവം നിസ്സാരം. മഞ്ചേരിയിൽ നിലവിലുണ്ടായിരുന്ന ജില്ലാജനറൽ ആശുപത്രിയുടെ നെയിംബോർഡ് മാറ്റി പകരം മെഡിക്കൽ കോളേജ് എന്ന് ബോർഡ് സ്ഥാപിച്ചു. അതോടെ മലപ്പുറം ജില്ലക്ക് മെഡിക്കൽ കോളേജ് സംഭാവന ചെയ്തതിന്റെ വീര രാഷ്ട്രീയഗാഥകൾ മലപ്പുറത്തെ നാട്ടിലെങ്ങും പാട്ടായി. ആ പാട്ടിന്റെ പശ്ചാത്തലത്തിൽ പുതിയ ഹോസ്പിറ്റൽ ബിൽഡിംഗിനുള്ള ജനകീയ പിരിവ് വർണ്ണശബളിമയോടെ ഉദ്ഘാടനം ചെയ്യപ്പെട്ടു. 100 രൂപ മുതൽ 50 ലക്ഷം വരെ മലപ്പുറം ജില്ലയിലെ ഉദാരൻമാർ സംഭാവന ചെയ്തു. മഹത്തായ മലപ്പുറം വികസന മോഡലിനെ അന്നത്തെ മുഖ്യമന്ത്രിയടക്കം മഞ്ചേരിയിലെത്തി മുക്തകണ്ഡം പ്രശംസിച്ചു. പത്രമാധ്യമങ്ങളും ചാനലുകളുമെല്ലാം ഈ മലപ്പുറം മോഡൽ വികസനത്തെ ആവോളം പുകഴ്ത്തി.

			അതുകേട്ട് മലപ്പുറത്തെ പച്ചമനുഷ്യർക്കെല്ലാം രോമാഞ്ചമുണ്ടായി. ഈ മലപ്പുറം മോഡൽ വികസനം ഞങ്ങൾ നെഞ്ചിലേറ്റിയിരിക്കുന്നൂവെന്നവർ പ്രതിജ്ഞയെടുത്തു. അങ്ങനെ സംസ്ഥാന ജില്ലാ ഭരണകൂടങ്ങൾ മലപ്പുറത്തെ അടിസ്ഥാന വികസനങ്ങൾക്കായി പിന്നെയും പിന്നെയും സർക്കാർ വിലാസം ജനകീയ പിരിവുകൾ തുടർന്നു കൊണ്ടേയിരുന്നു. 2021 ലെ കോവിഡ് പ്രതിസന്ധി കാലത്തുമതിന് മലപ്പുറം സാക്ഷ്യം വഹിച്ചു. മലപ്പുറത്തിന്റെ ഉദാരതയുടെ മഹത്വം വീണ്ടും വീണ്ടും ഇവിടത്തെ ജില്ലാ കലക്ടർമാർ രേഖപ്പെടുത്തിക്കൊണ്ടേയിരിക്കുന്നു.

			നമുക്ക് മലപ്പുറം വിട്ട് പത്തനംതിട്ടയിലേക്ക് പോകാം. 2012 ൽ പത്തനംത്തിട്ടക്കും ഒരു മെഡിക്കൽ കോളേജ് അനുവദിച്ചിരുന്നൂവല്ലോ. ആ ജില്ലയിൽ ഈ മലപ്പുറം മോഡലൊന്നും നടന്നില്ല. അവിടത്തെ ‘ഭാവനാസമ്പന്നരല്ലാത്ത’ ജില്ലാ ഭരണകൂടവും രാഷ്ട്രീയക്കാരും ജനപ്രതിനിധികളും നിലവിലുള്ള ഹോസ്പിറ്റലിന്റെ ബോർഡ് ഇളക്കിമാറ്റുന്നതിനെ പറ്റിയോ ജനകീയ പിരിവിനെക്കുറിച്ചോ ആലോചിച്ചില്ല. ഒരു വർഷത്തിനകം മെഡിക്കൽ കോളേജ് യഥാർഥ്യമാക്കി ജനങ്ങളെ ഞെട്ടിപ്പിക്കാനും അവർ തയ്യാറായില്ല. അവരാദ്യം സംസ്ഥാന സർക്കാരിനെ കൊണ്ട് ഗവൺമെന്റിന് കീഴിലുള്ള 50 ഏക്കർ ഭൂമി ഹോസ്പിറ്റലിനായി ജില്ലയിൽ കണ്ടെത്തിപ്പിച്ചു. സർക്കാറിന്റെ തന്നെ വ്യത്യസ്ത വകുപ്പുകൾക്ക് കീഴിലുള്ള കോന്നിയിലെ 50 ഏക്കർ ഭൂമി ഇതിനായി ഒരുമിപ്പിച്ച് മെഡിക്കൽ കോളേജിനായി വകമാറ്റി രജിസ്ട്രർ ചെയ്യിപ്പിച്ചു. അങ്ങനെ കണ്ടെത്തിയ സ്ഥലത്തേക്ക് ഗതാഗതസൗകര്യം പരിമിതമായിരുന്നു. അതിനാൽ നിർദ്ദിഷ്ട മെഡിക്കൽ കോളേജ് ഭൂമിയിലേക്ക് രണ്ടുവരി പാത സർക്കാറിനെ കൊണ്ട് ഉണ്ടാക്കിപ്പിച്ചു. തുടർന്ന് മെഡിക്കൽ കോളേജ് അനുവദിച്ച യു.ഡി.എഫ് സർക്കാർ പ്രാഥമിക നിർമാണ പ്രവർത്തനങ്ങൾക്കും മറ്റുമായി 110 കോടി രൂപ കോന്നി മെഡിക്കൽ കോളേജിനായി വകയിരുത്തി. അങ്ങനെ അനുവദിച്ച ഗവൺമെന്റ് ഫണ്ടുമായി 50 ഏക്കർ സർക്കാർ സ്ഥലത്ത് കോന്നി മെഡിക്കൽ കോളേജിന്റെ നിർമ്മാണപ്രവർത്തനങ്ങൾ ആരംഭിച്ചു.

			വൈകാതെ നിയമസഭ ഇലക്ഷൻ വന്നു. സർക്കാർ മാറി. എൽഡിഎഫ് അധികാരത്തിൽ എത്തി. കോന്നി മെഡിക്കൽ കോളേജിന്റെ വികസനപദ്ധതികൾ അവരും തുടർന്നു. കിഫ്ബി വഴി എൽഡിഎഫ് സർക്കാർ 315 കോടി രൂപ കോന്നി മെഡിക്കൽ കോളേജിന്റെ നിർമാണപ്രവർത്തനങ്ങൾക്കായി അനുവദിച്ചു. തകൃതിയായി പണികൾ മുന്നോട്ടു പോയി. എല്ലാവിധ ക്ലാസ്റൂം സൗകര്യങ്ങളോടെ ഒന്നരലക്ഷം സ്ക്വയർഫീറ്റുള്ള മെഡിക്കൽ കോളേജ് ബിൽഡിംഗും അഞ്ചുനില ഹോസ്പിറ്റൽ ബിൽഡിംഗും ഒന്നാം ഘട്ടത്തിൽ തന്നെ പൂർത്തിയായി. ഇങ്ങനെ നാലര വർഷംകൊണ്ട് 500 കോടി രൂപ സർക്കാർ ചിലവഴിച്ചപ്പോൾ 2020 ൽ കോന്നി മെഡിക്കൽ കോളേജ് പ്രവർത്തന സജ്ജമായി. കോവിഡ് പ്രതിസന്ധി കത്തിനിന്ന 2020 സെപ്റ്റംബറിൽ കോന്നി മെഡിക്കൽ കോളേജ് മുഖ്യമന്ത്രി പിണറായി വിജയൻ പത്തനംതിട്ട ജില്ലക്ക് സമർപ്പിച്ചു. 50 ഏക്കർ ഭൂമിയുള്ളതിനാൽ ഇനിയും ഓരോ വർഷത്തെയും ബജറ്റിൽ കോന്നി മെഡിക്കൽ കോളേജിന് ഫണ്ട് അനുവദിച്ചുകൊണ്ടേയിരിക്കും. പുതിയ ബിൽഡിംഗുകളും ക്ലാസ്റൂം സൗകര്യങ്ങളും മറ്റു ആധുനിക ചികിത്സാ സംവിധാനങ്ങളും എല്ലാം കോന്നി മെഡിക്കൽ കോളേജിൽ വന്നുകൊണ്ടേയിരിക്കും.

			മലപ്പുറത്തെ മഞ്ചേരി മെഡിക്കൽ കോളേജ് ബോർഡ് മാറ്റി നിലവിൽ വന്നപ്പോൾ, ഉണ്ടായിരുന്ന ജില്ലാജനറൽ ഹോസ്പിറ്റൽ നഷ്ടപ്പെട്ടു. ആവശ്യമുള്ള വിദഗ്ധ ചികിത്സാ സൗകര്യങ്ങൾ ഇതുവരെ മഞ്ചേരി മെഡിക്കൽ കോളേജിൽ പൂർണ്ണമായി വന്നിട്ടുമില്ല. ഇപ്പോഴും സർക്കാർ വിലാസം വിദഗ്ധ ചികിത്സയ്ക്ക് മലപ്പുറം ജില്ലക്കാർ കോഴിക്കോട് മെഡിക്കൽ കോളേജിനെ തന്നെ ആശ്രയിക്കണം. ഹോസ്പ്പിറ്റലിന് ഭൂമി കുറവായതിനാലും സ്ഥലപരിമിതിയുള്ളതിനാലും ഇനി വലിയൊരു വികസന സാധ്യതയും കുറവാണ്. രണ്ടു ജില്ലകളിലെ ജില്ലാ ഭരണകൂടവും രാഷ്ട്രീയ പ്രതിനിധികളും ഒരേ ആവശ്യത്തെ രണ്ട് രീതിയിൽ സമീപിച്ചതിന്റെയും സംസ്ഥാന ഭരണകൂടം രണ്ടുനിലക്കവരെ പരിഗണിച്ചതിന്റെയും വർത്തമാനമാണ് മഞ്ചേരി മെഡിക്കൽ കോളേജിന്റെയും കോന്നി മെഡിക്കൽ കോളേജിന്റെയും പിറവിയുടെ ചരിത്രം വ്യക്തമാക്കുന്നതെന്ന് ചുരുക്കം.

		

		

			അമ്പതാണ്ടിന്റെമലപ്പുറം വർത്തമാനങ്ങൾ


			മലപ്പുറം ജില്ലക്ക് അമ്പത് വയസ്സ് പിന്നിട്ടു. 1969 ജൂൺ 16 നാണ് കോഴിക്കോട് - പാലക്കാട് ജില്ലകൾക്കിടയിൽ മലപ്പുറം പിറന്നുവീണത്. ഏറെ പോറ്റുനോവ് അനുഭവിച്ച ശേഷം വിവാദങ്ങളുടെ അകമ്പടികളോടെയായിരുന്നു ജില്ലയുടെ പിറവി. വരാൻ പോകുന്ന ജില്ലയിൽ ഭൂരിപക്ഷം മുസ്‌ലിം സമുദായമാകുമെന്നതായിരുന്നു മുഴുവൻ വിവാദങ്ങളുടെയും മർമ്മം. പിറക്കാൻ പോകുന്ന ജില്ലയിലെ ന്യൂനപക്ഷമായ ഹിന്ദുക്കളുടെ ഭാവിയായിരുന്നു ചിലരെ ആശങ്കയിലാക്കിയത്. 

			മലപ്പുറം രൂപീകരിക്കുമ്പോൾ 14 ലക്ഷമായിരുന്നു ജില്ലയിലെ ജനസംഖ്യ. ഒരു പുതിയ ജില്ല രൂപീകരിക്കുക വഴി ലഭിക്കുന്ന സർക്കാർ പദ്ധതികളും സംരംഭങ്ങളും ഓഫീസുകളും വഴി കൂടുതൽ വികസനം ഈ ജനങ്ങൾക്ക് ലഭിക്കുമെന്നതായിരുന്നു ജില്ലാ രൂപീകരണ ശിൽപ്പികളുടെ സ്വപ്നം. ഒട്ടും വികസനമെത്താത്ത ഒരു മേഖലയിൽ ചില ചലനങ്ങൾ മലപ്പുറം ജില്ലയിലുണ്ടായി എന്നത് ചരിത്രമാണ്.പക്ഷേ, ജനസംഖ്യാനുപാതികമായി മലപ്പുറത്തിന് കിട്ടേണ്ട വികസനപദ്ധതികൾ ജില്ലയുടെ പിറവിക്ക് ശേഷവും ലഭിച്ചില്ലെന്നതാണ് യാഥാർഥ്യം. മലപ്പുറം ജില്ലക്ക് അമ്പത് വയസ്സ് പൂർത്തിയായ വേളയിലെ വികസനത്തിന്റെ മുഴുവൻ മേഖലയിലെയും കണക്കുകൾ അത് വിളിച്ച് പറയുന്നുണ്ട്. ജില്ല അനുവദിക്കുമ്പോൾ ഉണ്ടായിരുന്ന 14 ലക്ഷത്തിൽ നിന്ന് ജനസംഖ്യ മൂന്നിരട്ടിയിലധികം വർധിച്ച് 45 ലക്ഷമായിരിക്കുന്നു. ഈ ജനസംഖ്യാനുപാതത്തിന് അനുസരിച്ചുള്ള വികസനവും അധികാരവും താഴെ തട്ടിലെത്തിക്കുന്ന തദ്ദേശ സ്വയംഭരണ സ്ഥാപനങ്ങൾ പോലും ജില്ലയിലുണ്ടായിട്ടില്ല. 

			ആരോഗ്യം, വിദ്യാഭ്യാസം, ഗതാഗതം ഏത് മേഖല പരിശോധിച്ചാലും മറ്റ് ജില്ലകളെയപേക്ഷിച്ച് മലപ്പുറം വളരെ പിറകിലാണെന്ന് കാണാം. മഞ്ചേരി ജില്ലാ ഹോസ്പിറ്റലിന്റെ നെയിംബോർഡ് മാറ്റി പകരം മെഡിക്കൽ കോളേജെന്ന് ബോർഡ് വെച്ചത് മാത്രമാണ് ആരോഗ്യരംഗത്തെ ശ്രദ്ധേയ മാറ്റം. ആവശ്യമായ ചികിത്സാസൗകര്യങ്ങൾ ഈ പദവി കൊണ്ട് ഈ ഹോസ്പ്പിറ്റലിന് ലഭിച്ചിട്ടില്ല. കോഴിക്കോട് മെഡിക്കൽ കോളേജ് തന്നെയാണ് ഇപ്പോഴും വിദഗ്ധ ചികിത്സക്ക് മലപ്പുറം ജില്ലാക്കാരുടെ ആശ്രയം.

			വിദ്യാഭ്യാസ അനീതികൾക്കും വിവേചനങ്ങൾക്കുമെതിരെയാണ് ജില്ലയിൽ ഏറ്റവുമധികം സമരം നടന്നുകൊണ്ടിരിക്കുന്നത്. സംസ്ഥാനത്ത് പത്താം ക്ലാസ് പരീക്ഷ ഏറ്റവുമധികം വിദ്യാർഥികൾ എഴുതുന്നതും വിജയിക്കുന്നതും മലപ്പുറം ജില്ലയിലാണ്. പക്ഷേ, ഇങ്ങനെ വിജയിക്കുന്നവരിൽ എഴുപത് ശതമാനത്തിന്റെ മുകളിൽ മാർക്ക് നേടിയ വിദ്യാർഥിക്ക് പോലും മലപ്പുറം ജില്ലയിൽ പ്ലസ് വണ്ണിന് സീറ്റില്ല. കഴിഞ്ഞ ഒന്നര പതിറ്റാണ്ടായി ഇങ്ങനെ ഓരോ വർഷവും കാൽ ലക്ഷത്തിലധികം വിദ്യാർഥികൾക്ക് ജില്ലയിൽ പൊതുവിദ്യാഭ്യാസം നിഷേധിക്കപ്പെടുന്നു. ഉന്നത വിദ്യാഭ്യാസ രംഗമായ ബിരുദ-ബിരുദാനന്തര മേഖലയിലെ അവസ്ഥ ഇതിലും ദാരുണമാണ്. ഹയർ സെക്കന്ററി പാസാകുന്ന പകുതി വിദ്യാർഥികൾക്ക് പോലും ജില്ലയിൽ ഉപരിപഠനസൗകര്യമില്ല. ജില്ലയിലെ വിദ്യാഭ്യാസ പ്രതീക്ഷയായിരുന്ന അലീഗഢ് ഓഫ് കാമ്പസ് തുടങ്ങിയിടത്തു നിന്ന് ഒരനക്കം മുന്നോട്ട് പോയിട്ടില്ല. മറ്റ് പ്രതീക്ഷകളായിരുന്ന ഇഫ്ലു കാമ്പസും അറബിക് യൂനിവേഴ്സിറ്റിയും കടലാസിലെ വാഗ്ദാനം മാത്രമായി മാറി. ഒട്ടേറെ സമരങ്ങൾക്ക് ശേഷം ഒടുവിൽ അനുവദിക്കപ്പെട്ട ഗവൺമെന്റ് കോളേജുകളിൽ നാലെണ്ണത്തിൽ ചിലത് ഇപ്പോഴും വേണ്ടത്ര അടിസ്ഥാന സൗകര്യം പോലുമില്ലാത്ത വാടക കെട്ടിടങ്ങളിലാണ് പ്രവർത്തിക്കുന്നത്. മേനി പറയാൻ ആറ് വിദ്യാഭ്യാസ മന്ത്രിമാരെയും ഒരു ഉന്നത വിദ്യാഭ്യാസ മന്ത്രിയെയും മലപ്പുറം ജില്ല സംസ്ഥാനത്തിന് സംഭാവന ചെയ്തിട്ടുണ്ടെന്നത് മറക്കുന്നില്ല;അതവർ മറക്കാനിഷ്ടപ്പെട്ടാലും.

			ഗതാഗത മേഖലയിൽ ജില്ലയുടെ മുഖഛായ മാറ്റുമായിരുന്ന നിലമ്പൂർ - നഞ്ചൻകോട് റെയിൽവെ പാതയും അങ്ങാടിപ്പുറം - ഫറോക് റെയിൽപാതയും താനൂർ - ഗുരുവായൂർ പാതയും പഴങ്കഥകളിലെ വാഗ്ദാനങ്ങൾ മാത്രമായി. മലപ്പുറത്തെ പരിഹസിച്ച് ഉച്ചത്തിൽ ചൂളമടിച്ച് ജില്ലയിൽ ഒരിടത്തും നിർത്താതെ കടന്നുപോകുന്ന ട്രെയിനുകൾ അനവധിയുണ്ട്. അവക്ക് ജില്ലയിൽ സ്റ്റോപ്പനുവദിക്കണമെന്ന ആവശ്യത്തിന് പോലും അധികാരികൾ ഇതുവരെ പച്ചക്കൊടി കാട്ടിയിട്ടില്ല. ജില്ലയുടെ അഭിമാനമായ കരിപ്പൂർ വിമാനത്താവളത്തിന്റെ ചിറകരിയുന്ന നടപടികളാണ് കേന്ദ്രസർക്കാർ സമീപകാലത്തായി സ്വീകരിക്കുന്നതെന്നത് മറ്റൊരു ദുരന്തമാണ്. ടൂറിസം മേഖലയിൽ നിലമ്പൂർ ആഡ്യൻപാറ വെള്ളച്ചാട്ടം, തേക്ക് മ്യൂസിയം, മലപ്പുറം കോട്ടക്കുന്ന്, പൊന്നാനി ബിയ്യം കായൽ, ഊരകം മല എന്നിവയെല്ലാം വികസിപ്പിക്കാവുന്ന ഇടങ്ങളാണ്. പക്ഷേ, ആകർഷണീയമായ സർക്കാർ പദ്ധതികളൊന്നും ഇവിടെ ഉണ്ടാകാതെ പോകുന്നു.

			സർക്കാർപദ്ധതികളൊന്നും വേണ്ടത്ര ഇല്ലാഞ്ഞിട്ടും മലപ്പുറമിങ്ങനെ തലയുയർത്തി നിൽക്കാൻ കാരണം പ്രവാസമാണ്. ഒരു പ്രവാസിയെങ്കിലും ഇല്ലാത്ത കുടുംബം മലപ്പുറം ജില്ലയിൽ അപൂർവമായിരിക്കും. ഇവർ മണലാരണ്യത്തിൽ വിയർപ്പൊഴുക്കി അയച്ച പണമാണ് മലപ്പുറത്തിന്റെ മുഖഛായ മാറ്റിയത്. സൗകര്യമുള്ള വീടുകളും വാഹനങ്ങളും അങ്ങാടികളിൽ കോൺക്രീറ്റ് ബിൽഡിംഗുകളും അങ്ങനെയാണുണ്ടായത്. പുതുതലമുറയിലെ വിദ്യാഭ്യാസ മുന്നേറ്റത്തിന്റെ ഊർജവും ഈ ഗൾഫ്മണി തന്നെ. പക്ഷേ, ഉയർന്നു നിൽക്കുന്ന കെട്ടിടങ്ങൾക്കപ്പുറം ഭാവിതലമുറയുടെ തൊഴിൽ സംരക്ഷണത്തിനുള്ള പദ്ധതികളൊന്നും ഗൾഫ് പണം കൊണ്ട് ആസൂത്രണം ചെയ്യാനുള്ള ദീർഘവീക്ഷണം വേണ്ടത്ര ഉണ്ടായിട്ടില്ല. അതിജീവനത്തിന്റെ തുരുത്തായ ഗൾഫ് പച്ചപ്പ് മങ്ങിത്തുടങ്ങിയാൽ ജില്ലയിലെ മുഖ്യവരുമാനത്തിന്റെ മാർഗമാണ് അടഞ്ഞു പോവുക. അങ്ങനെ സംഭവിച്ചാൽ ജില്ലയിലെ ജനജീവിതത്തിന്റെ സാധാരണ ഒഴുക്കിനെ അത് എങ്ങനെയെല്ലാം ബാധിക്കുമെന്നത് ഇനിയും പഠിക്കപ്പെടേണ്ടതാണ്.

			മറ്റ് ജില്ലകളിലെ പോലെ സർക്കാർ പദ്ധതികളിലൂടെ മലപ്പുറം ജില്ലയിൽ വികസനം യാഥാർഥ്യമാവണമെങ്കിൽ ജനസംഖ്യാനുപാതികമായി പുതിയ വില്ലേജുകളും താലൂക്കുകളും ഉണ്ടാവേണ്ടതുണ്ട്. ജനസംഖ്യാനുപാതികമായി ഇങ്ങനെ ജില്ലയിൽ 62 വില്ലേജുകളും മൂന്ന് താലൂക്കുകളും ഉടൻ അനുവദിക്കേണ്ടതുണ്ട്.

			14 ലക്ഷം ജനങ്ങളുടെ വികസനത്തിനായി 1969 ൽ അനുവദിച്ചതാണ് മലപ്പുറം ജില്ല. അതിന്റെ മൂന്നിരട്ടിയും വർധിച്ച് ജനസംഖ്യ ഇപ്പോൾ 45 ലക്ഷമായിരിക്കുന്നു. സംസ്ഥാനത്തെ ഏറ്റവും കൂടുതൽ ജനസംഖ്യയുള്ള ജില്ലയാണിത്. വികസനാവശ്യാർഥം മലപ്പുറം ജില്ല വിഭജിച്ച് പുതിയ ജില്ല രൂപീകരിക്കണമെന്ന ന്യായമായ ആവശ്യം ഉയരുന്നത് ഈ സന്ദർഭത്തിലാണ്. സംസ്ഥാന സർക്കാറിന്റെ വികസന പദ്ധതികൾ യാതൊരു വിവേചനവുമില്ലാതെ എല്ലാ പ്രദേശത്തെ പൗരന്മാർക്കും നീതിയോടെ ലഭിക്കേണ്ടതുണ്ട്. ആ സാമൂഹിക നീതി ഉറപ്പുവരുത്താൻ പുതിയ ജില്ലയും വില്ലേജുകളും താലൂക്കുകളും മലപ്പുറം ജില്ലയുടെ ഭാഗമായ പ്രദേശങ്ങളിൽ ഇനിയും ഉണ്ടാവേണ്ടതുണ്ട്.

		

		

			ടി.പി വേണുഗോപാലന്റെ കഥയും മലബാർ വ്യവഹാരങ്ങളും

			മലബാർ വിവേചനങ്ങളും മലപ്പുറം ജില്ലാ വിഭജനവുമെല്ലാം ചർച്ചയായ സന്ദർഭത്തിൽ പ്രസിദ്ധീകരിക്കപ്പെട്ടതാണ് ടി.പി. വേണുഗോപാലന്റെ ‘ജഗദ്വീശ്വരാ ഫയർ വർക്സ്’ എന്ന കഥ. ഈ കഥയിൽ മലബാറും മലപ്പുറവും എങ്ങനെ അവതരിപ്പിക്കപ്പെടുന്നുവെന്ന് ഈ ലേഖനം പരിശോധിക്കുന്നു.

			കേരളത്തിന്റെ വികസന ചർച്ചയിലും നവരാഷ്ട്രീയ മുദ്രാവാക്യങ്ങളിലുമെല്ലാം കുറച്ചു വർഷങ്ങളായി മുഴക്കപ്പെടുന്ന പദമാണ് ‘മലബാർ.’ പഴയ തിരുവിതാംകൂറും കൊച്ചിയും ആധുനിക കേരളത്തിന്റെ വികസന ഫണ്ടുകളും പദ്ധതികളും പങ്കുവെച്ചപ്പോൾ മലബാർ അവഗണിക്കപ്പെട്ടുവെന്ന തിരിച്ചറിവാണ് മലബാറിനെ വീണ്ടും സമരപദമാക്കിത്തീർത്തത്. മലബാർ സംസ്ഥാനവും മലപ്പുറം ജില്ലാ വിഭജനവുമെല്ലാം അതിന്റെ ഭാഗമായി ഉയർന്നുവന്ന ചർച്ചകളായിരുന്നു. മുസ്‌ലിം സമുദായത്തിനകത്തും അതിന്റെ മേൽനോട്ടത്തിലും ശക്തിപ്പെട്ടുവരുന്ന നവരാഷ്ട്രീയ വേദികളിലായിരുന്നു ഇത്തരം ആവശ്യങ്ങളധികവും ഉന്നയിക്കപ്പെട്ടത്. അതുകൊണ്ടു തന്നെ പാകിസ്താൻ വാദത്തിനും മലപ്പുറം ജില്ലാ വിഭജനത്തിനും ശേഷം മുസ്‌ലിംകൾ വീണ്ടും വിഘടനവാദം മുഴക്കുന്നുവെന്നാണ് അതിനോട് തീവ്രഹിന്ദുത്വ വാദികളും മൃദുഹിന്ദുത്വം ബാധിച്ചവരും പ്രതികരിച്ചത്. രാഷ്ട്രീയ-സാമ്പത്തിക-വിദ്യാഭ്യാസ രംഗങ്ങളിലുള്ള മുസ്‌ലിം ശാക്തീകരണം തീവ്രഹിന്ദുത്വവാദികളിലും മൃദുഹിന്ദുത്വരിലും ഉണ്ടാക്കുന്ന അസഹിഷ്ണുതയും ശത്രുതാ മനോഭാവവും സുന്ദരമായി ചിത്രീകരിക്കുന്നതാണ് ടി.പി വേണുഗോപാലന്റെ ‘ജഗദീശ്വരാ ഫയർ വർക്സ്’ എന്ന കഥ. കഥയിലുടനീളം മലബാർ എന്ന പദം പല സൂചകങ്ങളായി കടന്നുവരുന്നതോടൊപ്പം മലപ്പുറം ജില്ലാ വിഭജന ആവശ്യവും മലബാർ സംസ്ഥാന വാദവുമെല്ലാം സംസാരവിഷയമാകുന്നു.

			മൂന്ന് കഥാപാത്രങ്ങളാണ് പ്രധാനമായും കഥയിലുള്ളത്. ഒന്ന്, തീവ്രഹിന്ദുത്വവാദിയായ രഞ്ചൻ. മുസ്‌ലിം - ക്രിസ്ത്യൻ വിഭാഗങ്ങളോട് കടുത്ത അസഹിഷ്ണുതയുള്ള ഇയാൾ അവരെ സാധിക്കുന്നിടത്തെല്ലാം കായികമായിത്തന്നെ കൈകാര്യം ചെയ്യണമെന്ന വാദക്കാരനാണ്. മുസ്ലിമിന്റെ പേര് കേൾക്കുന്നത് തന്നെ രഞ്ചന് അലർജിയാണ്. രഞ്ചന്റെ ഈ സ്വഭാവം വ്യക്തമാക്കാൻ കഥാകൃത്ത് പറയുന്ന ഒരു ഉദാഹരണമിവിടെ പകർത്തുന്നു. ‘‘അമ്പലക്കുളം വൃത്തിയാക്കാൻ വന്ന കൂട്ടത്തിലെ ഒരു പാവം ഹിന്ദിക്കാരനെ നദീർ, നദീർ എന്നു വിളിക്കുന്നതു കേട്ടപ്പോൾ ചാടിപ്പോയി കോളറിന് കുത്തിപ്പിടിച്ച് ഗേറ്റിന് പുറത്തേക്ക് തള്ളിയിട്ടവനാണ് രഞ്ചൻ. പിന്നെയാണ് ആരോ പറഞ്ഞുകൊടുത്തത് പേര് നദീധർ. പക്കാ പരമശിവൻ! തിരിച്ചുവിളിച്ച് രണ്ട് ‘മാഫ്കരോ’ പറഞ്ഞ് ദൈവദോഷത്തിൽനിന്ന് മോചനം നേടിയെങ്കിലും ഊരും പേരും തിട്ടമില്ലാത്ത ഹിന്ദിക്കാരിൽ അശുദ്ധക്കാരുണ്ടോ എന്നറിയാൻ ആവുന്ന ഭാഷയിൽ സർവരെയും പോലീസ് മുറയിൽ ഭേദ്യം ചെയ്തുകൊണ്ടിരുന്നു, രഞ്ചൻ.’’

			രണ്ടാമത്തെ കഥാപാത്രമായ, ജഗദീശ്വരാ ഫയർ വർക്സ് എന്ന പടക്കക്കടയുടെ ഉടമ ജഗദീശ്വരന്റെ കാഴ്ചയിലൂടെയാണ് കഥ വികസിക്കുന്നത്. തികഞ്ഞ ഹിന്ദുമത വിശ്വാസിയായ ജഗദീശ്വരൻ രഞ്ചന്റെ പല തീവ്രനിലപാടുകളും പേടിയോടെയാണ് നോക്കിക്കാണുന്നതെങ്കിലും ‘അങ്ങനെത്തന്നെയാണ് വേണ്ടതെന്ന്’ പലപ്പോഴും അയാൾ മൗനമായി ആഗ്രഹിക്കുന്നുണ്ട്. കേരളത്തിലെ സാധാരണ ഹിന്ദുമതവിശ്വാസികളിൽ പോലും മുസ്‌ലിം ക്രിസ്ത്യൻ വിരോധവും അസഹിഷ്ണുതയും വളർന്നുവരുന്നുണ്ടെന്നും തീവ്രഹിന്ദുത്വം പല നിലക്കും അതിൽ സ്വാധീനം ചെലുത്തുന്നുണ്ടെന്നും ജഗദീശ്വരനിലൂടെ നമുക്ക് വായിച്ചെടുക്കാം. മൂന്നാമത്തെ കഥാപാത്രമായ മുസ്ലിമിന് കഥയിൽ പേരില്ല. ‘മലബാർ റൈസ് ആന്റ് ഫ്ളവർ മില്ലി’ന്റെ നടത്തിപ്പുകാരൻ എന്ന നിലയിലും മറ്റനേകം അർഥസാധ്യതകൾക്ക് ഇടം നൽകുന്ന വിധത്തിലും ‘മലബാറുകാരൻ’ എന്നാണ് കഥയിലുടനീളം ഇദ്ദേഹത്തെ പരിചയപ്പെടുത്തുന്നത്.

			ജഗദീശ്വരന്റെ പടക്കക്കടക്ക് സമീപം മലബാറുകാരൻ ഫ്ളവർ മിൽ തുടങ്ങുന്നു. ഹിന്ദുക്കളടക്കം ജാതിമതഭേദമന്യേ ആളുകൾ അവിടെ ധാന്യം പൊടിക്കാൻ തിരക്കുകൂട്ടുന്നു. രഞ്ചൻ പരസ്യമായും ജഗദീശ്വരൻ മൗനമായും അയാളുടെ വളർച്ചയിൽ അസൂയ പുലർത്തുന്നു. ‘‘ന്ങ്ങൾടെ പടക്കപ്പീട്യ ഉള്ളതോണ്ട് ബാക്കിയുള്ളോര്ടെ ചങ്ക് ടപ്ടപ്പാന്ന് അടിക്കാണെന്നും ഒരു തീപ്പൊരി പാറിവീണ് നിങ്ങൾടെ കട പൊട്ടിത്തെറിക്കുമ്പം മില്ലിൽ പൊടിക്കാൻതന്ന് പുറത്ത് കാത്തുകെട്ടിനിൽക്കുന്ന ആൾക്കാര്ടെ ദേഹത്തുവരെ തീക്കട്ടകൾ തെറിച്ചുവീഴാമെന്നും അതുഭയന്ന് ആൾക്കാർ മില്ലിലേക്ക് വരാൻ മടിക്കുന്നു...’’ എന്നും മലബാറുകാരൻ ജഗദീശ്വരന്റെ മുഖത്തുനോക്കി പറഞ്ഞതോടെ എങ്ങനെയെങ്കിലും അയാളുടെ മില്ല് പൂട്ടിക്കണമെന്ന ലക്ഷ്യത്തിലേക്ക് ജഗദീശ്വരൻ എത്തുന്നു. മില്ലിനെതിരെ അയാൾ പൊലൂഷൻ കൺട്രോൾ ബോർഡിന് പരാതി നൽകുന്നു. ‘‘നിങ്ങ്ള് ഒന്ന് മൂള്യാ മതി. ഓന്റെ പന്നികൂടം തകർക്ക്ന്ന കാര്യം നമ്മളേറ്റ്’’ എന്ന് രഞ്ചൻ പലവട്ടം അയാളോട് പറയുന്നുണ്ട്. പക്ഷേ ഒരു തീപ്പെട്ടിക്കൊള്ളി ഉരച്ചാൽ തന്റെ കട കത്തിച്ചാമ്പലാവുമെന്ന ഭയം മൂലം ജഗദീശ്വരൻ അതിന് സമ്മതം മൂളുന്നില്ല. മലബാറുകാരൻ കാശിറക്കി കേസ് അട്ടിമറിക്കുമെന്നും അതിനാൽ മറ്റെന്തെങ്കിലും പണി കൊടുക്കുകയായിരിക്കും നല്ലതെന്നും രഞ്ചൻ പറയുമ്പോൾ മുസ്‌ലിംകളുടെ സാമ്പത്തിക വളർച്ചയോടുള്ള അയാളുടെ അസഹിഷ്ണുത മുഴുവനായും പുറത്തുവരുന്നു. ‘‘...നമ്മള് ഏറിവന്നാല് പത്തോ നൂറോ ചുരുട്ടിപ്പിടിച്ച് നീട്ടും. മുക്കിത്തൂറ്യാല് അഞ്ഞൂറ്. അതിലപ്പുറം എറിയാൻ നമ്മള് മെനക്കെടൂല. പതിനായിരവും ലക്ഷവും കൊണ്ടാ മലബാറുകാരന്റെ കളി. പൊല്യൂഷൻകാരെന്താ മൻഷൻമാരല്ലേ?

			....അല്ലെങ്കിലും അവന്മാരുടെ കയ്മിലല്ലേ പണം കെടക്ക്ന്ന്......എവ്ട്ന്നാണ് പണം കുയിച്ചെട്ക്ക്ന്നതെന്നാണ് നമ്മക്ക് തിരിയാത്തെ. രാജാക്കന്മാര് രാജ്യം വെട്ടിപ്പിടിക്കുമ്പോലെ പണമെറിഞ്ഞ് ഭൂമി മുഴുവൻ വാങ്ങിക്കൂട്ട്യാണ്. പെറ്റ്വീണ നാട്ട്ന്ന് കെട്ടിപ്പെറുക്കി പോകേണ്ടുന്ന ഗതികേടിലായി നമ്മള്. നാം രണ്ട്, നമ്മക്കൊന്ന് എന്ന് നമ്മള് പാടിനടന്നപ്പം, നാം രണ്ട് നമ്മക്ക് പന്ത്രണ്ട് എന്നവൻമാര് നടപ്പാക്കി. കല്യാണപ്രായം കൊറക്കാൻ സമരം ചെയ്യ്ന്നയ്ന്റെ ഗുട്ടൻസ് ആർക്കാ പിടികിട്ടാത്തെ! നേരത്തെ കാലത്തെ തൊടങ്ങ്യാല് തെരളല് വറ്റ്ന്നത്വരെ കൈയും കണക്കുമില്ലാതെ പെറ്റ് കൂട്ടാൻ പറ്റ്വല്ലോ. ഇനി ഒരു ജില്ല കൂടി വേണത്രെ! പോരാത്തയ്ന് തറവാട്ട് സ്വത്ത് പോലെ കൊണ്ടുനടക്കാൻ ഒരു സംസ്ഥാനൂം. പാക്കിസ്ഥാൻ, പാക്കിസ്ഥാൻ എന്ന് കരഞ്ഞ് പറഞ്ഞപ്പം മുറിച്ച്കൊട്ത്തില്ലേ. എന്നാപ്പിന്നെ ബാക്കിയുള്ളോരെ മെനക്ക്ട്ത്താണ്ട് ആടപ്പോയി ജീവിക്ക്വോ മരിക്ക്വോ എന്തെങ്കിലും ചെയ്തൂടെ അയ്റ്റക്ക്...?’’

			നമ്മുടെ മതക്കാർക്ക് സംഘബോധമില്ലെന്നും നസ്രാണികൾ ഹിന്ദുക്കളെ കൂട്ടമായി മതം മാറ്റുകയാണെന്നുമെല്ലാം പരാതി പറയുന്ന രഞ്ചൻ അതിനൊരുമ്പെട്ടിറങ്ങിയ ഒരു ഫാദറെ താൻ കഴുത്തിന് കുത്തിപ്പിടിക്കുകയും സ്കൂട്ടറിന്റെ കാറ്റഴിച്ച് വിടുകയും ചെയ്ത സന്ദർഭം ആവേശത്തോടെ ജഗദീശ്വരന് വിശദീകരിച്ചുകൊടുക്കുന്നുണ്ട്. രഞ്ചനെന്ന തീവ്രഹിന്ദുത്വവാദിയുടെ അസഹിഷ്ണുത നിറഞ്ഞ വർത്തമാനങ്ങൾക്കും പ്രവൃത്തികൾക്കുമപ്പുറം ജഗദീശ്വരനെന്ന സാധാരണ ഹിന്ദുവിശ്വാസി അത്തരമൊരാശയത്തോട് ചേർന്ന് പോകുന്നുവല്ലോ എന്നാണ് കഥ വായിച്ചപ്പോൾ മനസ്സിലുടക്കിയ വിഷയം.

		

		

			ഇനിയും അവസാനിക്കാത്ത ‘മലപ്പുറം കഥകളുടെ’ വേരുകൾ


			 

			‘‘നിർദിഷ്ടമായ മലപ്പുറം ജില്ല രൂപവത്കരിക്കപ്പെട്ടാൽ അത് ഒരു കൊച്ചു പാകിസ്താനായിരിക്കും. മലപ്പുറത്തെ അമുസ്‌ലിംകളെ മുസ്‌ലിംകൾ ശല്യപ്പെടുത്തിവരുന്നുണ്ട്. ആയിരക്കണക്കിന് അമുസ്‌ലിംകളെ മതപരിവർത്തനം ചെയ്ത് മുസ്‌ലിംകളാക്കുന്ന ഒരു ഇസ്‌ലാമിക സംഘടന പൊന്നാനിയിൽ ഉണ്ട്. മലപ്പുറം ജില്ല ഒരു കടലോര പ്രദേശമാണ്. ജില്ലാ രൂപീകരണത്തോടെ അവിടെ തീരദേശബന്ധം സ്ഥാപിക്കുന്നതിന് സാധ്യതയില്ലെന്ന് പറഞ്ഞുകൂടാ....’’ (മാതൃഭൂമി ദിനപത്രം, 1969 ജൂൺ 6).

			ഏറനാട്, തിരൂർ, പെരിന്തൽമണ്ണ, പൊന്നാനി എന്നിവ സംസ്ഥാനത്തെ പിന്നാക്ക താലൂക്കുകളായിരുന്നു. കോഴിക്കോട്, പാലക്കാട് ജില്ലകളുടെ ഭാഗമായിരുന്നു ഈ പ്രദേശങ്ങൾ. ഈ അവികസിത താലൂക്കുകളെ ചേർത്ത് പ്രത്യേകം ജില്ലയാക്കിയാൽ അവിടത്തെ വികസനത്തിന് അത് വഴിവെക്കുമെന്ന തിരിച്ചറിവാണ് മലപ്പുറം ജില്ലാ രൂപവത്കരണ ചർച്ചകൾക്ക് തുടക്കമിട്ടത്. പ്രദേശത്തെ മുഖ്യ രാഷ്ട്രീയ പാർട്ടിയായ മുസ്‌ലിം ലീഗ് ഇതൊരു പാർട്ടി ദൗത്യമായി ഏറ്റെടുത്തു. ലീഗ് പ്രതിനിധികൾ നിയമസഭയിലും മറ്റു വേദികളിലും ഈ ആവശ്യമുയർത്തി. ഇ.എം.എസ്സിന്റെ നേതൃത്വത്തിലുള്ള സപ്തകക്ഷി മുന്നണി അധികാരത്തിലേറിയപ്പോൾ മുസ്‌ലിം ലീഗ് അതിലെ ഒരു പ്രബല കക്ഷിയായിരുന്നു. ഭരണസ്വാധീനം കൂടി ഉപയോഗപ്പെടുത്തി തീർത്തും ന്യായമായ ഈ ആവശ്യം നേടിയെടുക്കാൻ മന്ത്രിസഭയിൽ ലീഗ് സമ്മർദം ചെലുത്തി. ഇ.എം.എസ് അതിന് പച്ചക്കൊടി കാണിച്ചതോടെ കേരളത്തിലെ പത്താമത് ജില്ലയായി മലപ്പുറം പിറവി കൊള്ളുന്നുവെന്ന വിവരം ഔദ്യോഗികമായി പുറത്തുവന്നു.

			ഈ വാർത്ത പുറത്തുവന്നതോടെ ജില്ലാ രൂപവത്കരണത്തെ രൂക്ഷമായി എതിർത്ത് ഒരു വിഭാഗം രംഗത്തുവന്നു. രൂപീകരിക്കപ്പെടാൻ പോകുന്ന മലപ്പുറം ജില്ലയിൽ മുസ്‌ലിംകളാണ് ഭൂരിപക്ഷമെന്നത് മാത്രമായിരുന്നു അവരുടെ എതിർപ്പിന്റെ ഏക കാരണം. മുസ്‌ലിം ഭൂരിപക്ഷമുള്ള ഒരു ജില്ല ഉണ്ടായാൽ അത് ഒരു മിനി പാകിസ്താനാകുമെന്നും അവിടെയുള്ളവർ കടൽവഴി പാകിസ്താനുമായി ബന്ധം സ്ഥാപിച്ച് ഇന്ത്യയുടെ സുരക്ഷതന്നെ അപകടത്തിലാക്കുമെന്നുമായിരുന്നു ജില്ലാ വിരുദ്ധരുടെ മുഖ്യ പ്രചാരണം. ബി.ജെ.പിയുടെ ആദ്യരൂപമായ ഭാരതീയ ജനസംഘമായിരുന്നു മലപ്പുറം ജില്ലാവിരുദ്ധ നീക്കത്തിന്റെ മുന്നണിയിൽ. അപ്രതീക്ഷിതമായി ചില വ്യക്തികളിൽനിന്നും പാർട്ടികളിൽനിന്നും മാധ്യമങ്ങളിൽനിന്നും അവർക്ക് പിന്തുണ ലഭിച്ചതോടെ ജില്ലാവിരുദ്ധ മുന്നണി മലപ്പുറത്തെകുറിച്ച് അപസർപ്പക കഥകൾ നെയ്ത് പ്രചരിപ്പിച്ചു.

			മലപ്പുറം ജില്ല യാഥാർഥ്യമായാൽ സംഭവിച്ചേക്കാവുന്ന ഭവിഷ്യത്തുകൾ ലേഖനങ്ങളായും ലഘുലേഖകളായും പത്രക്കുറിപ്പുകളായും വാർത്തകളായും സംസ്ഥാനവും കടന്ന് അങ്ങ് ദൽഹി വരെ എത്തി. മലയാളത്തിന് പുറമെ ഇംഗ്ലീഷിലും ഹിന്ദിയിലും പേടിപ്പെടുത്തുന്ന ‘മലപ്പുറം കഥകൾ’ പ്രചരിച്ചു. മലപ്പുറമെന്ന് കേൾക്കുമ്പോൾ ഇതര ജില്ലക്കാർക്കും സംസ്ഥാനത്തിന് പുറത്തുള്ളവർക്കും ഇന്നും ആദ്യം മനസ്സിൽ വരുന്ന പേടിയുടെ ഉത്ഭവം ഈ ജില്ലാവിരുദ്ധ മുന്നണി അക്കാലത്ത് പ്രചരിപ്പിച്ച അപസർപ്പകഥകളുടെ ശേഷിപ്പുകളാണ്.

			മലപ്പുറം ജില്ലാ രൂപവത്കരണവുമായി ബന്ധപ്പെട്ട ഇത്തരം വിവാദങ്ങളും, മലയാള പത്രങ്ങളിലും തെരുവുകളിലും അക്കാലത്ത് നടന്ന ചർച്ചകളും റഫറൻസ് സഹിതം അടയാളപ്പെടുത്തുന്ന ചരിത്ര രേഖയാണ് ടി.പി.എം ബഷീറിന്റെ ‘മലപ്പുറം ജില്ല: പിറവിയും പ്രയാണവും’ എന്ന പുസ്തകം. ഹിന്ദുസ്താൻ ടൈംസ്, മലയാള മനോരമ, മാതൃഭൂമി, ദേശാഭിമാനി, ചന്ദ്രിക, ജനയുഗം, ദീപിക, നവജീവൻ, പ്രബോധനം വാരിക തുടങ്ങിയ പ്രസിദ്ധീകരണങ്ങളിൽ ജില്ലാ രൂപവത്കരണവുമായി ബന്ധപ്പെട്ട് വന്ന ലേഖനങ്ങളും വാർത്തകളും തീയതിസഹിതം പുസ്തകത്തിൽ ചേർത്തിട്ടുണ്ട്. നിയമസഭാ രേഖകളും മറ്റു ഔദ്യോഗിക വിവരങ്ങളും റഫറൻസായി ചേർത്തതിനാൽ ജില്ലയെ കുറിച്ച ഒരു മികച്ച ഡോക്യുമെന്റ് കൂടിയാണ് ഈ പുസ്തകം. ഓരോ പാർട്ടിയും ജില്ലാ രൂപവത്കരണത്തോട് സ്വീകരിച്ച നിലപാടുകൾ പത്ര റിപ്പോർട്ടുകൾ സഹിതം ഗ്രന്ഥകാരൻ അടയാളപ്പെടുത്തുന്നുണ്ട്.

			ജനസംഘവും കെ. കേളപ്പനും

			ജില്ലയുടെ മുസ്‌ലിം ഭൂരിപക്ഷ സ്വഭാവവും സ്വയംകൽപിത മിനി പാകിസ്താൻ വാദവും മതപരിവർത്തന കഥകളുമൊക്കെയായിരുന്നു ജനസംഘത്തിന്റെ ജില്ലാവിരുദ്ധ പ്രചാരണങ്ങളിലെ തുരുപ്പുചീട്ടുകൾ. ഒ. രാജഗോപാലിന്റെ നേതൃത്വത്തിൽ മലപ്പുറം ജില്ലാവിരുദ്ധ സമിതി രൂപവത്കരിച്ച് പ്രതിഷേധ സമരങ്ങളും ധർണകളും സംഘടിപ്പിച്ചാണ് ജനസംഘം മുന്നോട്ടുപോയത്. പ്രമുഖ ഗാന്ധിയനും കോൺഗ്രസ് നേതാവുമായിരുന്ന, കേരള ഗാന്ധി എന്നറിയപ്പെടുന്ന കെ. കേളപ്പൻ ജില്ലാവിരുദ്ധ പ്രക്ഷോഭത്തിന്റെ നേതൃത്വമേറ്റെടുക്കുന്ന കാഴ്ചയാണ് പിന്നീട് കണ്ടത്. ജനസംഘത്തിന്റെ സമരവേദിയുടെ നേതൃത്വമേറ്റെടുത്ത അദ്ദേഹം രൂക്ഷമായ വർഗീയ വിദ്വേഷ പ്രചാരണങ്ങളാണ് നടത്തിയത്. കേളപ്പന്റെ പൊതു സ്വീകാര്യത മുതലെടുത്ത് ജനസംഘം സമരം ദേശീയതലത്തിലേക്ക് വ്യാപിപ്പിച്ചു. ദൽഹിയിലും ബോംബെയിലുമടക്കം മലപ്പുറം ജില്ലാ രൂപവത്കരണ പ്രതിഷേധ ധർണകൾ സംഘടിപ്പിക്കപ്പട്ടു. അടൽ ബിഹാരി വാജ്പേയി അടക്കമുള്ളവരും ജനസംഘത്തിന്റെ ഇതര സംസ്ഥാനങ്ങളിലെ എം.എൽ.എമാരും മറ്റും കോഴിക്കോട്ടെത്തി കാമ്പയിനിൽ സംസാരിച്ചു.

			മാതൃഭൂമിയടക്കമുള്ള പത്രങ്ങൾ ഈ പ്രതിഷേധങ്ങൾക്ക് വൻ വാർത്താ പ്രാധാന്യം കൂടി നൽകിയതോടെ വിഷയം ദേശീയ ശ്രദ്ധയാകർഷിക്കുന്ന വിവാദമായി മാറി. ഒടുവിൽ കേന്ദ്ര ആഭ്യന്തരമന്ത്രി ചവാന് ജില്ലാ പ്രശ്നത്തിലിടപ്പെട്ട് കേന്ദ്ര നയം വ്യക്തമാക്കേണ്ടിവന്നു; ‘‘മുസ്‌ലിം ഭൂരിപക്ഷമുള്ള ഒരു ജില്ല രൂപവത്കരിക്കുന്നതിൽ കാര്യമായ ഒരു തെറ്റുമില്ല. ജില്ലകളുടെ രൂപവത്കരണം സംസ്ഥാന ഗവൺമെന്റുകളുടെ ചുമതലയാണ്. മലപ്പുറം ജില്ല രൂപവത്കരിക്കുന്നതിൽ വർഗീയ പരിഗണനയൊന്നുമില്ലെന്ന് കേരള ഗവൺമെന്റ് കേന്ദ്രത്തെ അറിയിച്ചിട്ടുണ്ട്. മലപ്പുറം ജില്ല രൂപീകരിക്കുന്നതിൽ സംസ്ഥാനത്തെ ഒരു വിഭാഗം ആളുകൾക്ക് എതിർപ്പുള്ളതായി കേന്ദ്ര ഗവൺമെന്റിന് വിവരം ലഭിച്ചിട്ടുണ്ട്. മുസ്‌ലിം ഭൂരിപക്ഷമുള്ള ജില്ല രൂപീകരിക്കുന്നത് ആശാസ്യമല്ലെന്ന് ശ്രീ. എസ്.എസ് ഭണ്ഡാരി(ജനസംഘം)യുടെ അഭിപ്രായം ചവാൻ തള്ളിക്കളഞ്ഞു. മുസ്‌ലിം ഭൂരിപക്ഷമുള്ള ഒരു ജില്ല രൂപീകരിക്കുന്നത് ദേശീയ താൽപര്യത്തിന് ഹാനികരമാണെന്ന ചിന്താഗതി നാം വളർത്തരുത്. ഇന്ത്യയിൽ ന്യൂനപക്ഷമായ ഒരു വിഭാഗം പൗരന്മാരെപ്പറ്റി അടിസ്ഥാനപരമായ ദുശ്ശങ്കയുളവാക്കാൻ അത് ഇടയാക്കും’’ (മലയാള മനോരമ, 1969 മാർച്ച് 26).

			കേന്ദ്രമന്ത്രിയുടെ പ്രഖ്യാപനത്തിനൊപ്പം ഇ.എം.എസ് മന്ത്രിസഭയുടെ ഇഛാശക്തിയും ചേർന്നപ്പോൾ ജില്ലാവിരുദ്ധ മുന്നണിയുടെ പ്രതിഷേധങ്ങളെല്ലാം മറികടന്ന് 1969 ജൂൺ 16-ന് മലപ്പുറം ജില്ല യാഥാർഥ്യമായി. ‘അടിയറവെക്കൽ ദിന’മായി ആ ദിവസത്തെ ആചരിക്കാൻ കെ. കേളപ്പൻ ആഹ്വാനം ചെയ്തു. ജില്ല പിറന്ന ശേഷവും ജനസംഘം സമരം തുടർന്നെങ്കിലും പിന്നെ പതിയെ അത് കെട്ടടങ്ങി. വർഗീയമായി മുതലെടുത്ത് പരമാവധി പർവതീകരിച്ച് വിദ്വേഷ പ്രചാരണം അഴിച്ചുവിടാൻ ലഭിക്കുന്ന ഓരോ വിഷയവും ജനസംഘം പിന്നീട് ജില്ലയിൽ ഏറ്റെടുത്തുപോന്നു. കെ. കേളപ്പന്റെ തന്നെ നേതൃത്വത്തിൽ നടന്ന പെരിന്തൽമണ്ണ തളിക്ഷേത്ര സമരം ജില്ലാ വിരുദ്ധ സമരത്തിന്റെ തന്നെ മറ്റൊരു തുടർച്ചയായിരുന്നു. താനൂർ കടപ്പുറത്ത് ചാരക്കപ്പൽ കണ്ടുവെന്നപോലുള്ള തിരക്കഥകൾ എഴുതിപ്പിടിപ്പിച്ച് മാതൃഭൂമിയും ആ കാമ്പയിൻ മറ്റൊരു വിധത്തിൽ തുടർന്നുപോന്നു.

			കോൺഗ്രസ് നിലപാട്

			മലപ്പുറം ജില്ലാ രൂപവത്കരണത്തെ എതിർത്ത് കെ.പി.സി.സിയിൽ പ്രമേയം പാസ്സാക്കിയവരാണ് കോൺഗ്രസ്സുകാർ. എതിർപ്പിനുള്ള കാരണങ്ങൾ വ്യക്തമാക്കുന്നിടത്താണ് കോൺഗ്രസ്സിലെ അഭിപ്രായവ്യത്യാസം എന്നത്തെയും പോലെ മറനീക്കിവന്നത്. പുതിയ ജില്ലാ രൂപവത്കരണം സംസ്ഥാനത്തിന് സാമ്പത്തിക ബാധ്യത വരുത്തുമെന്നതിനാലാണ് അതിനെ എതിർക്കുന്നതെന്നാണ് പാർട്ടി നിയമസഭാ കക്ഷി നേതാവായിരുന്ന കെ. കരുണാകരൻ നിയമസഭയിൽ വ്യക്തമാക്കിയത്: ‘‘കേരളത്തിന്റെ ഇന്നത്തെ സാമ്പത്തിക നില വെച്ചുനോക്കിയാൽ പുതിയ ജില്ലകളുടെ രൂപവത്കരണം ന്യായീകരിക്കത്തക്കതല്ലെന്നാണ് കോൺഗ്രസ്സിന്റെ നിലപാട്. വികസനത്തിന് വേണ്ടി ആവശ്യമെങ്കിൽ ജില്ലകൾ രൂപവത്കരിക്കണമെന്നതുതന്നെയാണ് കോൺഗ്രസ്സിന്റെ അഭിപ്രായം’’ (മലയാള മനോരമ, 1969 ഫെബ്രുവരി 28).

			എന്നാൽ കേളപ്പന്റെ പ്രചാരണത്തിൽ വീണ് ഒരു നിലക്കും ജില്ലാ രൂപവത്കരണം അനുവദിക്കരുതെന്ന നിലപാടാണ് പ്രമുഖ ഗാന്ധിയൻ കൂടിയായ കോൺഗ്രസ് നേതാവ് ഇ. മൊയ്തു മൗലവി സ്വീകരിച്ചത്. വികസനം പരിഗണിച്ചാണ് മലപ്പുറം ജില്ല രൂപവത്കരിക്കുന്നതെന്ന വാദത്തെ പരസ്യമായി തള്ളി സ്വന്തം നേതൃത്വത്തിൽ ജില്ലാ വിരുദ്ധ റാലി നടത്തിയ ആര്യാടൻ മുഹമ്മദാവട്ടെ, ജനസംഘത്തിന്റെ വാദങ്ങളാണ് റാലിയിലുടനീളം ഉന്നയിച്ചത്. ആര്യാടന്റെ നേതൃത്വത്തിൽ മലപ്പുറം ജില്ലയുടെ കിഴക്കേ അതിർത്തിയായ വഴിക്കടവിൽനിന്ന് കോഴിക്കോട് കലക്ട്രേറ്റിലേക്കാണ് ജില്ലാവിരുദ്ധ പദയാത്ര നടന്നത്. കേന്ദ്ര കോൺഗ്രസ് നേതാവ് കൂടിയായ ആഭ്യന്തരമന്ത്രി ചവാൻ വിഷയത്തിൽ നിലപാടറിയിച്ചതോടെ സംസ്ഥാന കോൺഗ്രസ് നേതാക്കളുടെ എതിർപ്പ് നിർവീര്യമാകുകയായിരുന്നു.

			മാതൃഭൂമിയുടെ മലപ്പുറം വിരുദ്ധത

			ജില്ലാവിരുദ്ധ മുന്നണിയുടെ നിലപാടുകൾക്കും വാർത്തകൾക്കും ശക്തിപകർന്നിരുന്ന മാതൃഭൂമി ദിനപത്രത്തിന്റെ മലപ്പുറം വിരുദ്ധ നിലപാട് ഗ്രന്ഥകാരൻ സവിശേഷം അടയാളപ്പെടുത്തുന്നുണ്ട്. വർഗീയ പ്രചാരണം ഏശാതെ വന്നപ്പോൾ ജില്ലാ രൂപവത്കരണം സംസ്ഥാനത്തിന് കോടികളുടെ അധിക ബാധ്യത വരുത്തും എന്ന രീതിയിലേക്ക് മാതൃഭൂമി ചുവടുമാറിയതിന്റെ ഉദാഹരണങ്ങൾ പുസ്തകത്തിൽ രേഖപ്പെടുത്തിയിട്ടുണ്ട്. ജില്ലാ രൂപവത്കരണം ഉറപ്പിച്ച ശേഷവും മാതൃഭൂമി വിവാദമുണ്ടാക്കാൻ വാർത്തകൾ പടച്ചുവിടുന്നുണ്ടായിരുന്നു. ഒരു വാർത്ത ഇങ്ങനെ: ‘‘മലപ്പുറം പ്രദേശത്ത് അമുസ്‌ലിംകളുടെ ഇടയിൽ വലിയ ഭീതിയും ആശങ്കയുമുണ്ട്. മുസ്‌ലിം ലീഗിനെ നിയന്ത്രിക്കുന്ന വലിയ ജന്മിമാർ ഹരിജനങ്ങളുടെ ഭൂമി കൈയേറുന്നതായി റിപ്പോർട്ടുണ്ട്. പോലീസ് അധികാരങ്ങൾ ജില്ലാകൗൺസിലുകൾക്ക് കൊടുക്കുന്ന ബിൽ നിയമമാകുന്നതോടെ കാര്യങ്ങൾ കൂടുതൽ മോശമാകും. മുസ്‌ലിം ലീഗിന് ബഹുഭൂരിപക്ഷമുള്ള ജില്ലാകൗൺസിലിന് പോലീസ് അധികാരം കിട്ടിയാലുള്ള സ്ഥിതി ഊഹിക്കാം. ഇത് രാഷ്ട്രത്തിന്റെ മുഴുവൻ ശ്രദ്ധയിൽ പെടേണ്ട കാര്യമാണ്’’ (മാതൃഭൂമി 1969 ജൂൺ 4).

			മാതൃഭൂമിയുടെ ഈ മലപ്പുറംവിരുദ്ധത പിന്നീട് കാലിക്കറ്റ് യൂനിവേഴ്സിറ്റി സ്ഥാപനസമയത്തും മറ്റു സന്ദർഭങ്ങളിലെല്ലാം മറനീക്കി വന്നതിന്റെ ഉദാഹരണങ്ങളും പുസ്തകത്തിലുണ്ട്. ഇന്നും വരികൾക്കിടയിലൂടെ മാതൃഭൂമി ഒളിച്ചുകടത്തുന്ന മലപ്പുറംവിരുദ്ധതയെ ഇതിന്റെ തുടർച്ചയായി വേണം മനസ്സിലാക്കാൻ.

			മലപ്പുറവും ഇടതുപക്ഷവും

			ഇ.എം.എസ് മുഖ്യമന്ത്രിയായ കാലത്താണ് മലപ്പുറം ജില്ല നിലവിൽവന്നത്. അതിനാൽതന്നെ അതിന്റെ ക്രെഡിറ്റ് ഇടതുപക്ഷത്തിനുള്ളതാണെന്ന വാദത്തെ മുസ്‌ലിം ലീഗ് നേതാവ് കൂടിയായ ഗ്രന്ഥകാരൻ നിരൂപണം ചെയ്യുന്നുണ്ട്. സപ്തകക്ഷി മുന്നണിയിലെ നേതൃസ്ഥാനത്തുണ്ടായിരുന്നവരുടെ പിന്തുണ കൊണ്ട് മാത്രമാണ് ജില്ലാ രൂപവത്കരണം സാധ്യമായതെന്ന യാഥാർഥ്യത്തെ അംഗീകരിക്കുമ്പോഴും ലീഗിന്റെ സമ്മർദ രാഷ്ട്രീയത്തിന് ഇ.എം.എസ് വഴങ്ങുകയായിരുന്നുവെന്ന ചില ഇടതു വിലയിരുത്തലുകൾ ലേഖകൻ പുസ്തകത്തിൽ പരാമർശിക്കുന്നുണ്ട്. പരിപൂർണ തൃപ്തിയോട് കൂടിയല്ല, ലീഗിന്റെ രാഷ്ട്രീയ ശക്തിക്ക് മുന്നിൽ ഇടതുപക്ഷം സമ്മതം മൂളുകയായിരുന്നുവെന്നാണ് ഗ്രന്ഥകാരന്റെ പക്ഷം. 

			ജില്ലാവിരുദ്ധ പ്രചാരണം ശക്തി പ്രാപിക്കുമ്പോൾ ദേശാഭിമാനിയടക്കമുള്ള ഇടതുപക്ഷ പത്രങ്ങൾ അതിനെ ചെറുത്തതിന്റെ ചരിത്രം ഗ്രന്ഥകാരൻ അടയാളപ്പെടുത്തിയിട്ടുണ്ട്. തന്റെ ഗുരു കൂടിയായ കെ. കേളപ്പന്റെ മലപ്പുറം വിരുദ്ധ നിലപാടിനെ രൂക്ഷമായി വിമർശിച്ച് ‘കേളപ്പനെ തനി വർഗീയവാദിയായി ചരിത്രം രേഖപ്പെടുത്തും’ എന്ന സി.പി.എം സംസ്ഥാന സെക്രട്ടറി എ.കെ ഗോപാലൻ എഴുതിയ തുറന്ന കത്ത് പൂർണമായി പുസ്തകത്തിൽ എടുത്തുചേർത്തിട്ടുണ്ട്. അതിന് കേളപ്പൻ നൽകിയ മറുപടിയും ഇടതു മന്ത്രിമാർ കേളപ്പനെതിരെ ഉയർത്തിയ പരാമർശങ്ങളും തുടർന്ന് കാണാം.

			1969 മുതൽ 2015 വരെയുള്ള മലപ്പുറം ജില്ലയുടെ ചരിത്രവും സംഭവവികാസങ്ങളും ജില്ലയുടെ സാംസ്കാരിക - സാഹിത്യ സംഭാവനകളും നിയമസഭാ -ലോക്സഭാ തെരഞ്ഞെടുപ്പ് ചിത്രങ്ങളും മലപ്പുറം ജനപ്രതിനിധികളുടെ പ്രൊഫൈലുകളും പുസ്തകത്തിൽ സ്ഥാനം പിടിച്ചിട്ടുണ്ട്. ജില്ല സംബന്ധമായി ലഭ്യമായ മുഴുവൻ വിവരങ്ങളും റഫറൻസ് സഹിതം പുസ്തകത്തിന്റെ അവസാന അധ്യായങ്ങളിൽ ഗ്രന്ഥകാരൻ ഉൾപ്പെടുത്തിയിട്ടുണ്ട്. മലബാറിലെ പിന്നാക്ക പ്രദേശങ്ങൾ മലപ്പുറം ജില്ലയായപ്പോൾ ഉണ്ടായ 40 വർഷത്തെ വളർച്ചയുടെ കണക്കുകൾ രേഖപ്പെടുത്തുന്നതോടൊപ്പം കൂടുതൽ വികസനം സാധ്യമാവാൻ ജില്ല വിഭജിക്കണമെന്ന പുതിയ ആവശ്യത്തെയും സംവാദാത്മകമായി പുസ്തകം നിരൂപണം ചെയ്യുന്നുണ്ട്.

		

		

			മലപ്പുറം പേടിയും ഇസ്‌ലാമോ ഫോബിയയും

			കേരളത്തിലെ പത്താമത്തെ ജില്ലയായാണ് മലപ്പുറം പിറക്കുന്നത്. അതിനുമുമ്പും ശേഷവും പുതിയ ജില്ലകൾ കേരളത്തിൽ ഉണ്ടായിട്ടുണ്ട്. സംസ്ഥാന പുനഃസംഘടന കമീഷന്റെ നിർദേശപ്രകാരം ഭാഷാടിസ്ഥാനത്തിൽ സംസ്ഥാനങ്ങൾ രൂപവത്കരിക്കാൻ തീരുമാനിച്ചപ്പോഴാണല്ലോ ഐക്യകേരളം യാഥാർഥ്യമായത്. 1956 നവംബർ ഒന്നിന് കേരളം പിറക്കുമ്പോൾ അഞ്ചു ജില്ലകളാണ് സംസ്ഥാനത്തുണ്ടായിരുന്നത്. തിരു-കൊച്ചി മേഖലയിലെ തിരുവനന്തപുരം, കൊല്ലം, കോട്ടയം, തൃശൂർ എന്നിവയും മദിരാശി സംസ്ഥാന ഭാഗമായിരുന്ന മലബാറും. 1957 ൽ മലബാർ വിഭജിച്ച് കണ്ണൂർ, കോഴിക്കോട്, പാലക്കാട് എന്നീ മൂന്നു ജില്ലകളുണ്ടായി. 1957 ൽ തന്നെ ആലപ്പുഴയും 1958 ൽ എറണാകുളവും പിറന്നു. ശേഷം പത്താമത്തെ ജില്ലയായാണ് മലപ്പുറം രൂപവത്കരിക്കുന്നത്. അവികസിതമായി കിടക്കുന്ന പാലക്കാട് ജില്ലയുടെ വടക്കൻ താലൂക്കുകളും കോഴിക്കോട് ജില്ലയുടെ തെക്കൻ താലൂക്കുകളും ചേർത്ത് വികസന സൗകര്യാർഥം പുതിയ ജില്ല രൂപീകരിക്കണമെന്ന ആവശ്യം ശക്തമായിരുന്നു. അതോടെ മറ്റു ജില്ലകൾ വന്നപ്പോൾ ഉണ്ടാവാത്ത കോലാഹലങ്ങളാണ് കേരളത്തിലുണ്ടായത്. ഇന്ത്യയിലുടനീളം അത് പ്രതിധ്വനിച്ചു. ഒരൊറ്റ കാരണമേ അതിനു കാണുന്നുള്ളൂ. രൂപംകൊള്ളുന്ന ജില്ലയിൽ നേരിയ ഭൂരിപക്ഷം മുസ്‌ലിംകൾക്കാണ് എന്നതുതന്നെ (2011 ലെ സെൻസസിൽ 69 ശതമാനമാണ് മലപ്പുറം ജില്ലയിലെ മുസ്‌ലിം ജനസംഖ്യ). മലപ്പുറത്തിനുമുമ്പ് വന്ന ജില്ലകളെല്ലാം ഏതെങ്കിലുമൊരു മതസമൂഹത്തിനു ഭൂരിപക്ഷമുള്ളതു തന്നെയായിരുന്നു. പക്ഷേ, ആ ജില്ലകളിലെ ഭൂരിപക്ഷ മതം പ്രശ്നമല്ലാതാവുകയും മലപ്പുറത്തെ നേരിയ മുസ്‌ലിം ഭൂരിപക്ഷം ചിലർ ബോധപൂർവം പ്രശ്നമാക്കുകയുമായിരുന്നു. ഇന്ത്യ-പാക് വിഭജനശേഷം രാജ്യത്ത് നിലനിന്ന മുസ്‌ലിംവിരുദ്ധ സാമൂഹികാന്തരീക്ഷം ദുരുപയോഗം ചെയ്താണവർ മലപ്പുറത്തിനെതിരെ പട നയിച്ചത്. കുട്ടിപ്പാകിസ്താൻ കേരളത്തിൽ പിറക്കാൻ പോകുന്നുവെന്നായിരുന്നു മുറവിളി.

			ഒട്ടേറെ വ്യാജകഥകൾ ഇന്ത്യയിലുടനീളം സംഘ്പരിവാർ പ്രചരിപ്പിച്ചു. മലപ്പുറം ജില്ല യാഥാർഥ്യമായാൽ അവിടത്തെ ഹിന്ദു വിശ്വാസികളെ നിർബന്ധിത മതപരിവർത്തനത്തിനു വിധേയമാക്കുമെന്നായിരുന്നു ഒരു പ്രചാരണം. ചില ദേശീയ മാധ്യമങ്ങളടക്കം ഈ ആശങ്ക ആവർത്തിച്ചു. ഈ മലപ്പുറം വിരുദ്ധകാമ്പയിനിന്റെ നേതൃത്വത്തിൽ കേരള ഗാന്ധി കെ.കേളപ്പനും അവരുടെ നാവായി ‘മാതൃഭൂമി’ പത്രവും ചേർന്നതോടെ ജില്ലാ രൂപവത്കരണം യാഥാർഥ്യമാകാതിരിക്കാൻ ജനസംഘം ആവനാഴിയിലെ വിഷം പുരട്ടിയ അവസാന അമ്പും എയ്യാൻ തുടങ്ങി. താനൂർ കടപ്പുറത്ത് പാകിസ്താന്റെ കപ്പൽ കണ്ടെന്ന കഥ മുതൽ ഓരോ ദിവസവും മലപ്പുറത്തെ കുറിച്ച ഭീതിജനകമായ വ്യാജ പ്രചാരണങ്ങളുണ്ടായി.

			ജില്ലയിലെ മുസ്‌ലിം ഇതരരെ ഒന്നടങ്കം മതംമാറ്റുമെന്നും തീരപ്രദേശങ്ങൾ വഴി പാകിസ്താനുമായി ബന്ധം സ്ഥാപിച്ചു ക്രമേണ മാപ്പിളസ്ഥാനെന്ന പേരിൽ സ്വതന്ത്രരാജ്യമായി മലപ്പുറം മാറുമെന്നുമൊക്കെയുള്ള സംഘ്പരിവാർ പ്രചാരണം അപ്പടി ‘മാതൃഭൂമി’യും ഏറ്റെടുത്തു.

			‘‘നിർദിഷ്ടമായ മലപ്പുറംജില്ല രൂപവത്കരിക്കപ്പെട്ടാൽ അത് ഒരു കൊച്ചുപാകിസ്താനായിരിക്കും. മലപ്പുറത്തെ അമുസ്‌ലിംകളെ മുസ്‌ലിംകൾ ശല്യപ്പെടുത്തിവരുന്നുണ്ട്. ആയിരക്കണക്കിന് അമുസ്‌ലിംകളെ മതപരിവർത്തനം ചെയ്ത് മുസ്‌ലിംകളാക്കുന്ന ഒരു ഇസ്‌ലാമിക സംഘടന പൊന്നാനിയിൽ ഉണ്ട്. മലപ്പുറം ജില്ല ഒരു കടലോര പ്രദേശമാണ്. ജില്ല രൂപവത്കരണത്തോടെ അവിടെ തീരദേശബന്ധം സ്ഥാപിക്കുന്നതിന് സാധ്യതയില്ലെന്ന് പറഞ്ഞുകൂടാ’’ (മാതൃഭൂമി. 1969 ജൂൺ 6).

			മലപ്പുറംജില്ലയിലെ പ്രബല രാഷ്ട്രീയ കക്ഷിയായ മുസ്‌ലിംലീഗും സംസ്ഥാനത്തെ മുഖ്യകക്ഷിയായ സി.പി.എമ്മും ഒരു മുന്നണിയിൽ സംസ്ഥാനഭരണം നടത്തുന്ന കാലമായിരുന്നു അത്. ആ സപ്തകക്ഷി മുന്നണിയുടെ രാഷ്ട്രീയക്കരുത്തിൽ ഈ സംഘ്പ്രചാരണങ്ങളെയെല്ലാം മറികടന്ന് മലപ്പുറം ജില്ല യാഥാർഥ്യമായി. ജില്ലയിലെ കോൺഗ്രസിന്റെ അന്നത്തെ യുവനേതാവ് ആര്യാടൻ മുഹമ്മദ് ജില്ല രൂപീകരണത്തിനെതിരെ വഴിക്കടവ് നിന്ന് കോഴിക്കോട് കലക്ടറേറ്റു വരെ പ്രതിഷേധറാലി നയിച്ചതും അതിനെ കോൺഗ്രസിലെ ചില സംസ്ഥാന നേതാക്കൾ പിന്തുണച്ചതും മലപ്പുറത്തിന്റെ ചരിത്രത്തിൽ മറക്കാനാവാത്ത മറ്റൊരു അധ്യായമാണ്. 1969 ൽ മലപ്പുറം ജില്ല യാഥാർഥ്യമായ ശേഷവും കേരളസമൂഹത്തിൽ മലപ്പുറം പേടി നിലനിർത്താൻ ജില്ലാവിരുദ്ധ ശക്തികൾ അവരുടെ ശ്രമം തുടർന്നുപോന്നു. ജില്ലാപിറവിക്കു മുമ്പേ പ്രചരിക്കപ്പെട്ട പ്രചണ്ഡമായ പ്രചാരണങ്ങളുടെ ആവർത്തനം തന്നെയായിരുന്നു പിന്നീടുമുണ്ടായത്.

			ഇതിനിടയിൽ സപ്തകക്ഷി മുന്നണി തകരുകയും മുസ്‌ലിംലീഗ് ഇടതുപക്ഷബന്ധം അവസാനിപ്പിക്കുകയും ചെയ്തു. സംസ്ഥാനത്ത് മുസ്‌ലിം ലീഗ് നിർണായകഘടകമായ യു.ഡി.എഫ് മുന്നണി നിലവിൽ വന്നതോടെ ഇടതുപക്ഷത്തിന് മലപ്പുറം ജില്ലയോട് ഉണ്ടായിരുന്ന മുഹബ്ബത്ത് ഏറക്കുറെ നഷ്ടമായി. ഇടതുമുന്നണിക്ക് പുറത്തുള്ള മുസ്‌ലിംലീഗ് മലപ്പുറത്ത് നിർണായക ശക്തിയാവുകയും അതിന്റെ ഗുണം യു.ഡി.എഫിനാവുകയും ചെയ്തതോടെ മലപ്പുറത്തെ കുറിച്ച് സംഘ്പരിവാർ ഉൽപാദിപ്പിച്ച മുസ്‌ലിം വിരുദ്ധ പ്രചാരണങ്ങൾ ഏറ്റക്കുറച്ചിലോടെ ഇടതുപക്ഷ രാഷ്ട്രീയക്കാരും ഏറ്റുപിടിച്ചു തുടങ്ങി. മലപ്പുറം മതേതര ദുർബലപ്രദേശമാണെന്ന് എം.എം. നാരായണന്റെ സൈദ്ധാന്തികവാദങ്ങളും മലപ്പുറത്തിന്റെ ഉള്ളടക്കം വർഗീയമാണെന്ന കടകംപള്ളി സുരേന്ദ്രന്റെ കണ്ടെത്തലുമൊക്കെ ഈ രാഷ്ട്രീയ ഇഛാംഭംഗത്തിൽനിന്ന് കൂടി ഉണ്ടായതാണ്. 

			രാജ്യത്ത് നിലനിൽക്കുന്ന മുസ്‌ലിം വിരുദ്ധതക്കൊപ്പം ആഗോളാടിസ്ഥാനത്തിൽ ശക്തിയാർജിച്ച ഇസ്‌ലാമോഫോബിയയും ചേർന്നതോടെ ‘മലപ്പുറം പേടി’ക്കും വ്യാജ പ്രചാരണങ്ങൾക്കും ഇടക്കാലത്ത് ശക്തിവർധിച്ചു. ഹിംസ, തീവ്രവാദം, മതഭ്രാന്ത്, ലൈംഗികാസക്തി ഇവയുടെയെല്ലാം പര്യായമായി ജനപ്രിയ സിനിമകളിലടക്കം മലപ്പുറം ഉപയോഗിക്കപ്പെട്ടത് ഈ സാമൂഹികാന്തരീക്ഷം ദുരുപയോഗപ്പെടുത്തിയാണ്. ഗൾഫ് പണംകൊണ്ട് ധൂർത്തടിക്കുന്നവർ, നാലു കെട്ടുന്നവർ, പ്രായപൂർത്തിയാകാത്ത പെൺകുട്ടികളെ കെട്ടിച്ചയക്കുന്നവർ, ജനസംഖ്യാവർധനവ് പരിഗണിക്കാതെ പെറ്റുകൂട്ടുന്നവർ, നോമ്പിന് ഇതര സമുദായക്കാർക്ക് അന്നം മുട്ടിക്കുന്നവർ തുടങ്ങി ഒട്ടനവധി കഥകൾ മലപ്പുറത്തിന്റെ പേരിൽ സീസണനുസരിച്ച് പ്രചരിക്കപ്പെട്ടു. ഇതിൽ പലതും കേരളത്തിന്റെ സാമൂഹിക-രാഷ്ട്രീയമേഖലയിലുള്ളവരും മുൻ മുഖ്യമന്ത്രി വി.എസ്. അച്യുതാനന്ദൻ അടക്കമുള്ളവർ ഏറ്റുപിടിച്ചു. സംസ്ഥാനത്തുടനീളം ശക്തിപ്പെട്ട ഗെയിൽ വാതക പൈപ്പ് ലൈനിനും ദേശീയപാത വികസനത്തിനെതിരെയുമുള്ള വ്യത്യസ്ത കൂട്ടായ്മകളുടെ സമരം മലപ്പുറത്തെത്തിയാൽ തീവ്രവാദികളുടെ സമരമായി മാറുന്നത് അങ്ങനെയാണ്. മലപ്പുറത്ത് മുസ്‌ലിംകളല്ലാത്തവരെ ഭൂമി വാങ്ങാൻ അനുവദിക്കുന്നില്ലെന്ന് സുബ്രഹ്മണ്യ സ്വാമിയും മലപ്പുറം ജില്ലയിൽ മുസ്‌ലിംകൾ പന്നികളെപോലെ പെറ്റുകൂട്ടുകയാണ് എന്ന സംഘ്പരിവാർ താത്ത്വികാചാര്യൻ ഗോപാലകൃഷ്ണനും ആരോപിച്ചതും ഇതിന്റെ തുടർച്ചതന്നെയാണ്. 

			ഇനിയുമവസാനിക്കാത്ത ഈ മലപ്പുറം പേടിക്കു പിന്നിൽ പിന്നെയും കാരണങ്ങളുണ്ട്. ഗൾഫിലെ മണലാരണ്യത്തിൽ വിയർപ്പൊഴുക്കി അധ്വാനിച്ച് മലപ്പുറത്തുകാർ നാട്ടിലേക്കയക്കുന്ന ഗൾഫ് പണവും അതിന്റെ പിൻബലത്തിൽ ഇന്നാട്ടിനുണ്ടായ വളർച്ചയുമാണത്. ഒരുകാലത്ത് വരേണ്യ ഹിന്ദുക്കൾ മാത്രം അനുഭവിച്ചിരുന്ന സാമൂഹിക മൂലധനങ്ങളിൽ പ്രധാനമായ ഭൂമി, സൗകര്യമുള്ള വീടുകൾ, വിദ്യാഭ്യാസ മുന്നേറ്റം, വ്യവസായ രംഗത്തെ ഇടപെടൽ എന്നിവ മുസ്‌ലിംകൾ ഗൾഫ് പണത്തിന്റെ പിൻബലത്തോടെ ആർജിക്കാൻ തുടങ്ങി. ജനാധിപത്യ പിൻബലത്തിൽ മലപ്പുറത്തെ രാഷ്ട്രീയാധികാരവും കേരളരാഷ്ട്രീയത്തിൽ ചെറുതല്ലാത്ത സ്വാധീനവും മുസ്‌ലിംകൾ നിലനിർത്തുന്നതും ഈ വിദ്വേഷവർധനക്ക് കാരണമാണ്. ഇതാണ് അര നൂറ്റാണ്ട് പിന്നിട്ടിട്ടും തുടരുന്ന മലപ്പുറം പേടിയുടെയും വിദ്വേഷത്തിന്റെയും മുഖ്യമായ മറ്റൊരു കാരണം. മുസ്‌ലിം വിദ്വേഷം, ഇസ്‌ലാമോഫോബിയ, മലപ്പുറത്തെ മുസ്‌ലിം വളർച്ചയോടുള്ള അസൂയ കലർന്ന പക, ഇവ മൂന്നും നിലനിൽക്കുവോളം മലപ്പുറത്തെ കുറിച്ച വ്യാജപ്രചാരണങ്ങൾ ആവർത്തിക്കപ്പെടും; ഒപ്പം മുസ്‌ലിം മുന്നേറ്റത്തെ തകർക്കാനുള്ള ഗൂഢാലോചനകളും.

